
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГУРАВДУГААР БҮЛЭГ

	
1

	Намын үүрийн бүх гишүүдийн хурал хоёр үндсэн асуудал хэлэлцэхээс голд нь орж завсарлаад дараагийн асуудал намын үүрийн нарийн бичгийн даргын үгээр эхлэв. Вернер барилгын хуучин ерөнхий даргыг тэргүүлэгчдийн ширээний хажууд ирэхийг тушааж шүүмжлэл эхэллээ.

	Түүнийг хэлэлцэх болсон үндсийг Блайбтрой уншиж сонсгосон нь «Улс төр эдийн засгийн мэдлэгээр дорой, удирдах хүмүүсийн дунд яс хаяж намын нэр хүндийг санаатайгаар гутаахыг хүсэгч мөн» гэв.

	Вернер залгуулж Рихардаас:

	— Энэ дүгнэлтийг зөвшөөрч байна уу? гэхэд Рихард толгойгоо унжуулж улаан бүтээлэгтэй ширээний хажуу дахь модон ширээг түшиж уртаар санаа алдан толгой сэгсэрснээ,

	— Яагаад үгүй байх бил ээ? гэв.

	Вернер

	— Яагаад гэвэл яс хаях, намын нэр хүндийг санаатайгаар гутаах гэдэг арай хэтрүүлсэн юм биш үү? гээд алчуур гарган духны хөлсийг арчсанаа, — За яах вэ, үзье гэж Блайбтройд хандаж, — Цааш нь гэв.

	Энэ ширүүн тушаангуй үгийг сонссон Ханнесын дотор нь хүйт оргих шиг болов. Саяхан завсарлагаар ярилцаж харалцаж агсан нөхөрсөг ёс одоо огт ул мөргүй алга болжээ.

	Энэ ширүүн дууг анх Вернертэй тэмцэж байх үедээ сонссон шиг Ханнест бодогдоно. Чиний намын үүрийн дарга надад огтхон ч падгүй хэмээн тэр үед бодож байж билээ...

	Ханнес ийм хуралдаанд анх удаагаа сууж байгаа билээ. Элберсийн нас барсны дараах нь Ханнес намд орохоор шийдсэн юм. Түүний хажуу талд суусан Циймер, Катрин хоёр намын гишүүнд элсэхийг даасан байна. Бригадын ахлагч Циймер, Ханнесын гуйлтыг няцаасангүй, харин түүнээс

	— Би одоо яг санаж байна, залуу минь... мод хулгайлж байсныг чинь... тэр чинь одоо больсон биз дээ? аль эсвэл... гэхэд Ханнес инээмсэглэн толгой дохив.

	Бас саяхан түүнд гар барьж баяр хүргэсэн инженер эмэгтэй өөрийг нь дэмжин даасан билээ. Одоо энэ Рихардын зогсож буй ширээний хажууд даалтуудыг уншихад Ханнес босож өөрийн амьдралын товч түүхийг ярив.

	Тэрээр, хуучин уурын зуухны галч одоо тариачны гэрт төрсөн бөгөөд мэргэжилтэй барилгачин, усан цэрэгт алба хаасан түүний дараа Харцаас Балтийн тэнгис хүртэл наймаас арваад том барилга босгоход өөрийн гар биеэр оролцсон гэжээ. 

	Гэтэл Блайбтрой түүний яриаг тас цохиж: 

	— Яагаад Ханнес одоо болтол эцгээ нэгдэлд оруулах талаар анхаараагүй болохыг асуув. Ханнес ийм асуулт ирнэ гэж санаагүй учир түгдэчнэ. Гэтэл Вернер асуултыг тасалж энд уул асуудал гол бус бөгөөд тэгэх бол өөрөө ч авгайгаа ардчилсан эмэгтэйчүүдийн холбоонд элсүүлж чадаагүй байгааг дурдав. Тийнхүү Ханнесыг хамгаалахад Блайбтрой тонгос хийснээс өөр юу ч үл дуугарав.

	Одоо харвал Вернер, орлогчийнхоо хэтрүүлэх занг баахан дарж байхыг хичээх бололтой. Хэрэв Эльберс цохиулж үхээгүй сэн бол Ханнес мөнөөх л намд орохоос татгалзсан хэвээр байх билээ. Гэвч түүний нас барсны дараах нь амьдрал гэдэг хүлээлгийн өрөө биш... гэдэг нэгэн бодол төрөхүйд тодорхой зүйл бүтээхийн хүслэн төрж намд элсэхээр зориг шулуудсан билээ.

	Ханнес нөхрийнхөө үхлийн сүүлчийн минуттай тэмцэж байхдаа би... төлөө ба ажил.., хэмээн хагас дутуу хэлснийг бодмогц Херманы сануулсан, «Манай улсын иргэн бүр юуны төлөө ажиллаж байгаагаа ойлгодог байх ёстой...» гэж хэлснийг санажээ.

	Тэрээр Катринд даалт гаргахаар сонгож авахдаа ч санамсаргүй үйлдсэн хэрэг биш. Учир нь Катрины ажлын доголдлыг хурц сэргэлэн ухаанаараа мэдрээд хэрхэн шийдвэрлүүлэх зөв арга хэмжээ авсан юм. Үүгээрээ Катрин Ханнест туйлаас тоогдох агаад өөрөөсөө илүү ухаантай хүн хэмээн үнэлэх болжээ.

	Ханнес хажуудаа суугаа Катринг сэмхэн ажвал тэрээр их л сэтгэл догдолсон байртай чагнан сууна. Нүүр нь цайж нүд нь соргогоор ширтэнэ. Катрин дотроо Вернерээс хэдий хэр хол зайтай байгааг багцаална. Ганц сарын өмнө Кати энэ хүнийг хөөн явуулсан боловч өнөөдөр огт танихгүй, хүнийрхүү байдлаар үл тоомсорлох бөлгөө. Анх түүнийг мөрөөдөхийн ихээр мөрөөдөж, түүнгүйгээр амьдрахуйяа бэрх мэт сэтгэн шаналж байсан бол өнөөдөр ердөө ч юм болоогүй жирийн хүний адилаар бодно. Гагцхүү түүний эгдүүцэх дуу Рихардыг намыг мэхэллээ хэмээн зэвүүцэн зэмлэх хатуу дуу Катрины сэтгэлийг түгшээх агаад Кати дотроо бид яалаа? Бид?.. хэмээн бодно.

	Рихардыг тал талаас нь асуун шалгааж шүүмжлэхүйд тэрээр уур нь хүрч зүрх нь цохилох ажээ. Вернер шанаа тулан сууснаа гараа ширээн дээр тавин урагш бөхийсхийж,

	— Чи өөрийгөө бусдаас илүү мэдэх ёстой. Тийм учраас өөрийн чадал тэнхээний хэв хэмжээг бусдаас илүү сайн мэдэх ёстой. Гэвч чи түүнийгээ намаас нууж байсан байна. Бараг хоёр сар тутамд чи өөрийгөө шүүмжилж байгаа дүр үзүүлэн биднийг хуурдаг байсан. Тэгэхдээ харин хамгийн чухал зүйлээ нуун, хавчиж өнгөрдөг байжээ гэвэл Рихардын уруул нь ягаарч 

	— Тэр худлаа, чиний ирсэн өдөр... гэтэл Вернер:

	— Юу нь худлаа гэж? хэмээн таслан асуухуйд Рихард

	— Чиний анх барилгад ирдэг тэр өглөө би Халле хотод байсан юм. Тэнд би өөрийгөө халж өгөөч гэж гуйсан. Гэвч би зөвхөн нэг мэргэжилтэнтэй уулзаж тэр надад шийд өгч чадаагүй юм гэв. Вернер анхааралтай чагнаж сууснаа хажуугийн өрөөнийхөн шуугилдаж яриа тодорхой бус сонстоход тэрээр зориуд чангаар:

	— Тэгээд? Цаашаа! гэхэд Рихард:

	— Намайг тэр үед бэрхшээлийн өмнө бууж өгөгч гэж зэмлэсэн юм гэв. 

	Хуралдагсдын дундаас

	— Чанга яриач! гэж шаардавч Рихард чичирч дахин хариулахын тулд хэсэг азнаж сэхээ авах хэрэгтэй болов.

	Вернер хэдийгээр хариултыг сонссон боловч тийм юм болсон гэдгийг урьд өмнө нь сонсоогүй тул эргэлзэх бөлгөө. Хуралдагсад бүгдээр чив чимээгүй болчхов. Гэтэл хажуугийн өрөөнд нэгэн хүн үг хэлж бусад нь алга ташихад Блайбтрой дуурайгаад юү ч мэдээгүй боловч алга ташчихаад сандрахдаа хоёр гараа ширээн доогуур шургуулчхав. Гэвч түүнийг шоолон инээлдэхээс урьтаж Вернер:

	— Тэгээд? Чи юү гэж хариулав аа? хэмээн Рихардыг шаардахад тэрээр

	— Би юу гээ ч үгүй. Би бэрхшээлээсээ айн хулчийхгүй байхыг амласан гэвэл Вернер:

	— За тэгвэл хүсээгүй зүйлээ үйлдсэнд чинь бид харамсах хэрэгтэй болж байна. Чиний өмнө бэрхшээж суухыг би өөрөө жигшинэ ээ. Чи өөрөө өөрийнхөө дутагдлыг нуухын тулд төвөгтэй аргуудыг хэрэглэжээ. Учир иймээс чи намыг санаатайгаар мэхэлсэн байна гэхээс өөр юү гэж үзэх вэ? гэв. 

	Ханнес Вернертэй Зоксенрингд очиж уралдаан үзсэн, Ростокт байсан түүний юү ч мэдээгүй суугаа гэргий Мариане, хажууд нь сандлын түшлэг налан гэдийн суугаа Катриныг бодон сууна. Тэрээр амьдралаа замбараагүй туулсан хэрэгт Катриныг ажлаас нь хөөх тухай хэлэлцсэнийг сүүлд дуулжээ. Тэгээд яагаад Вернер өөрөө хариуцлагад татагдаагүй бил ээ? гэж Ханнес бодно. Нам асуудлыг хоёр талаар шийдэж болох гэж үү? Катрин өнөөдрийг хүртэл дуугүй явсаар бөгөөд өнөөдрийг хүртэл хүүгийн эцгийг нэрлээгүй билээ. Тэр бол Катрины хэрэг, хүүхэд нь өөрийн нь хүүхэд шүү дээ гэж Ханнес бодно.

	Гэвч би энэ Вернерийг заавал сайн судалж ямар хүн болохыг мэдэх хэрэгтэй. Аль Вернер нь зөв Вернер болохыг мэдэх хэрэгтэй. Өнөөдөр энэ хурал дээр намыг хуурч мэхэлсэн хэрэгт Рихардыг хатуу зэмлэх хутганы ир шиг гялалзагч энэ хүнийг жинхэнэ Вернер гэж үзэх үү, аль эсвэл хоёр хүүхний хооронд сэлгэж нэг талд авааль нөхрийн дүр үзүүлж нөгөө талд дурласан залуугийн дүр үзүүлж нэг үгээр хэлбэл намыг мэхэлж байгаа энэ хүнийг жинхэнэ Вернер гэж үзэх үү? Түүнийг энд ирснээс хойш би салахгүй даган ажиж яваа.

	Чи миний хэзээ ч сонгож олж чадахгүй зөв замыг минь зааж өгсөн. Чи надад сайн сайхан бүхнийг эзэмшихэд тусалж байсан чинь үнэн. Чи намайг шийдвэрлэх цэг дээр тавьж тэвдүүлж байсан, чи надад чин сэтгэлээс тусалсан. Гэвч чамайг би хэн болохыг танихгүй байна. Одоо нэгэнт таних цаг болжээ хэмээн Ханнес бодох ажээ. Катрин дотроо, чи Рихардыг хэдийгээр хөөн ороож торондоо оруулан баривч өөрийнхөө тухай нэгэн үе бодох сон болов уу хэмээн бодоход Рихардыг өрөвдөх сэтгэл төрөв. Тэрээр Вернерийн асуултад хариулж чадахгүй тэвдэх агаад бүтэлгүй болсон хувь заяагаа мэдэж байгаа бололтой ажээ. Түүний гар нь чичирч, барьсан цаас нь дэрвэлзэнэ. Рихард өөрийн амьдралын түүхээс мөнөөх л зөөлөн дуугаар түгдрэм ярьсаар аж. Тэрээр ажил төрлийн хойноос ямагт хөөцөлдөж ээлжийн амралтаа ч зөв амарч чаддаггүй байжээ. Сүүлийн үед түүний биеийн эрүүл мэнд муудсан агаад энэ хурал ч түүний улмаас олон дахин хойшилжээ. Харин энэ байдлыг түүний цонхигор цагаан царай, омголтож хатсан уруулыг харсан хэн ч үнэмших билээ. Вернерийнх ч мэдээжийн зөв гэвч үүнийг бодоход Катрины толгойн үс арзасхийх шиг болов. Рихард ч өөрийн биеийг хамгаалах гэж үйлдсэн ажлаараа намаа хууран мэхлэхийг оролджээ. Гэвч өөрийн алдааг даамжрахаас өмнө ганц удаа ч болов түүнийгээ засах гэж санаа тавиагүй гэж үү? Энэ нь түүнийг аврах ганц арга болж дахин засрах эсэх баримжаа биш үү? 

	Рихард,

	— Барилгын хэсэг дээр би ажиллаж бараг дуусах гэж байна... гэтэл Вернер түүний үгийг тасалж,

	— Чи андуурч байна. Чи бас биш, чи тэнд бидний нэгдлийг задраах ажил зохиосон гэвэл Рихард урамгүй болж доош тонгойсноо,

	— Тийм ч үгүй ээ... тэр бол өөр хэрэг юм. Зөвхөн Шконад би хориод хэсэг дээр ажиллах ёстой байлаа. Гэвч дараа дараагаар дуусаж байсан боловч асар том нефтийн үйлдвэр залгалаа. Би энгийн барилгачнаас тэргүүний идэвхтэн болж түүнээсээ инженерийн боловсролыг олсон болохоор барилгад миний дур сонирхол дутаагүй ээ. Дараагаар нь би тойргийн барилгын үйлдвэрийн даргаар ажиллаж байсан, харин тэр үе минь барилгыг зөвхөн чулуу, шохойгоор барьж байсан үе. Тэр үед манай энэ мэргэжилд өөр шинэ арга нэвтрэх боломжтой гэдгийг огт мэдээгүй байжээ. Шконад намайг анх дуудагдан ирэхэд гурван хэсэг байсан юм. Дараахан нь химийн үйлдвэрийн асар их ирээдүйн төлөвлөгөө гарч ирлээ. Барилга баригдсаар өссөөр байлаа. Бүр сүүлдээ миний толгой дээгүүр давлаа. Хэдийгээр би түүнийг хүчээр давах ёстой боловч тэр бэрхшээлийг нүдээрээ үзсэнээс биш түүнийг дийлээгүй юм гэв. Вернер:

	— Шөнийн ээлжийн гэрлийн талаар бид машинд сууж явахдаа ярилцаж байсныг санаж байна уу? Тэр үед чи мөн л иймэрхүү үг хэрэглэж байсан. Би ч чамайг үнэнээсээ ярьж байна гэж итгэсэн юм хэмээн Вернер түүнийг дахин тулган зэмлэж шахан шаардаж эхлэв. Вернер, Рихард хоёр өнгөрсөн үеийн үйл явдлыг ухаж ирж ярилцана. Ханнесын сэтгэл хөдөлж өөрөө чухам ямар алдаатай билээ хэмээн сэтгэн Элберсийн үхсэн явдал өөрөө бас буруутан мөн эсэхийг бодно. Ёхманн, Клаймерт нар Болбигийн хоёр гарыг ард нь бариад зогсоход тэрээр урагш тэмүүлж амандаа нэг зүйл үглэж байсан билээ. Тэр оройгоо Галонскийн хамт баригдсан тэр үед түүний зан ахуй худалдагч хүүхэнтэй хэрхэн архидсан мөн барилга дээр элдвийн үг бичдэг хүний нэг байж болохыг зохих газар нь илтгэсэн билээ.

	Болбиг ийм хүмүүжилтэй байх үндэстэй ажээ. Түүний эцэг нь Дюсселдерфид суудаг агаад хуучин харгис фашистын нэг билээ. Тэрээр дайн дуусмагц гэр бүл, үр хүүхдээ орхиод америк цэрэг дагаж баруун тийшээ гарсан хүн.

	Болбиг өөрийн эцэгтээ захидал бичиж ямар нэгэн онгоцоор дамжиж өөрт нь очихыгоо илчилсэн билээ. Эцэг нь ямагт барууны эрх чөлөөт ертөнц гэгчийн булингарт сургаалаас бичих тул Болбиг түүнд бүрэн төгс итгэсэн байна. Учир иймээс Ханнес түүнийг өөрийн бригадаас зодож хөөж гаргажээ. Гэвч Ханнес түүний оронд Болбигийн эсэргүү үзэл санааг олон нийт, хуулийн байгууллагад урьдчилан мэдэгдсэн бол Элберс амьдарсаар бөгөөд Болбиг хүмүүжих сэн, ингэж үзвэл Ханнес давхар буруутан биш гэж үү?

	Түргэн тусламжийн эмч ирмэгцээ Элберсийн үхсэн болохыг тодорхойлж тархинд нь алхны ирмэг оржээ гэж тогтооход Ханнесын дотор палхийж түүний шарилын дэргэд бусад үлдсэн нөхөд Ёхманн, Клаймерт, Бюхнер, Никийн хамт очиж зогсов. Бригадынхан нөхрөө оршуулахаар нарийн зөрөг замаар уйтгарлан алхахад намираа бороо орж навчны тоосыг цэмцийтэл угаах ажээ. Элберсийн төрөл төрөгсөд цугларан ирж түүний эгч шаналан гасалж, энэ энх тайван гэдэг чинь дайн л байна шүү дээ. Энх тайван ертөнцөд нэг нь нэгийгээ гэгээн саруул олны өмнө цохиод алчихжээ гэж уйтгарлая өгүүлнэ.

	Сүүлд Ханнес Бюхнерээс:

	— Бюхнер, бид яагаад Болбиг мэтийг тэвчин бригаддаа байлгаад байсан юм бэ... гэхэд өвгөн үл мэдэх байдал илтгэн гараа алдалж билээ. Ханнес бодлоос сэргэж хурлаа анхаарвал хамгийн араас нэг хүн Рихардыг намын өмнөөс тодорхой тайлбарлахыг шаардаж байлаа.

	Рихард,

	— Хэрэв намайг инженерийн гаргасан санаачилга төлөвлөгөөг санаатайгаар ашигласан гэдэг дүгнэлт үнэн байдалтай нийцэхгүй байна. Тэр өөрөө надад уул зүйлийг авчирч надаас төлөвлөгөө гуйсан боловч тэр бичгийг би ширээний нүдэнд цоожлон дарагдуулсан нь үнэнтэй. Тэгээд намын зүгээс гурван ээлжээр ажиллуулах тухай шаардахад би сая санаж социалист хөдөлмөрийн нөхөрлөлд өгсөн... тэгэхэд хамт олон хэзээ ч ганц хүнээс илүү зүйл бүтээх байх гэж бодсон, тэр үеийн уриа ч тийм байсан юм. Түүнийг би дагах ёстой... гэтэл Вернер суудлаасаа үсрэн босож өндөр дуугаар

	— Нам чамайг үнэнчээр ажиллахыг саатуулж, нам чамд хэмжээнээс чинь хэтэрсэн ажил ноогдуулж, нам Хесселбартыг доромжилсноос чи биш болж байх шив хэмээхэд Рихард

	— Би тэгж хэлээгүй хэмээн, чичирнэ. Вернер:

	— Тийм л санаа гарч ирж байна гэхэд Рихард дуугүй зогсоно:

	— Чи инженер Хесселбартын төлөвлөсөн саналын талаар хөдөлмөрийн нөхөрлөлийн зөвлөгөөн дээр огтхон ч юм дурсаагүй. Тэр ч байтугай бүх зүйлийг чи өөрөө урьдчилж боловсруулсан юм шиг харагддаг байсан. Чи энд тэндээс хэмжээ, тоо баримт хуулж аваад түүнийг сонсож их ажил хийж байгаа дүр үзүүлдэг байсан. Энэ бол хуурамч муу санаа гэхээс өөр юмгүй... гэхэд Рихард дуугүй л зогсоно.

	Катрин дуугүй л зогсоно.

	— Би Рихард гуайг үзэн ядах уу, өрөвдөн хайрлах уу гэдгээ мэдэх байлаа. Нэг талаар тэр эрт урьдаас хуурч худал хэлсээр ирсэн. Нөгөө талаар өнөөдрийн хэлэлцэж байгаа уг асуудлын гол нь юунд байгааг өөрөө мэдэхгүй байна шүү дээ. Гол нь юу вэ гэхлээр бидний өнөөгийн ажиллаж байгаа хувьсгалт том үйл явдлын процессыг олох хүчин чадал түүнд дутсан явдал юм шүү дээ. Тэр бол өнгөрсөн нийгмийн бурхан шүтэгчдийн үлдэгдэл, тэрээр шинжлэх ухаанд үл итгэх хуурагч... гэхэд Ханнес түүнийг болгоомжтойхон харж хэчнээн гүн ухааны үүднээс тайлбарлаж буйг гайхах ажээ. Үүнийхээ нэгэн адилаар Вернер өөрийг нь доромжилсон тухай бодохгүй гэж үү?.. Вернер өнгөцхөн байдлаар Рихардад талархал илэрхийлж:

	— Бидэнд өөр асуулт байхгүй ээ гэв.

	Рихард зогссоор дурамжхан суухад босоо ярьж сэтгэлийн зовлонг эдлэх өөрт нь тааламжтай байгаа болов уу гэмээр ажээ. Тэрээр хамгийн урд талын эгнээнд сууж алчуур гарган шил духныхаа хөлсийг арчина.

	Вернер:

	— Бид чамаас салж холдох хэрэгтэй байна хэмээх нь сонстоно. Намын гишүүн хүний үүрэгт тэрийг нь биелүүлнэ, энэ нь үгүй гэсэн санаа байдаггүй юм хэмээн Вернер жижиг улаан дэвтрийн хуудас эргүүлнэ. Рихардын минчийсэн улаан царай гэнэт цайрав. Үүнийг харсан Ханнес дотроо өнгөрсөн хугацаанд намын үүрийн дарга хэчнээн их хүч хуримтлуулсныг гайхаж сууна. Тэрээр ганц жилийн өмнө бригадын ахлагч нарын өмнө учраа олохгүй зогсож түүнийг гурван ээлжийн ажил зохиож гэхэд дэмжих хүн ганц үгүй байсныг тов тодорхой санана. Гэтэл өнөөдөр бүх хуралдагсдыг эрхэндээ оруулан захирах ажээ.

	Вернер намын гишүүний дүрмээс эш татаж, намын гишүүн хүн бол зөвхөн гаргасан тогтоолтой санаа нийлж саналаа өгөх биш харин түүнийг биелүүлэхийн төлөө цуцашгүй тэмцэгч байх хэрэгтэй... олон түмнийг намын улс төрийн баримталж байгаа шугамд итгүүлэхийн тулд тэднийг өөрийн биед татах ёстой... өөрийн мэргэжлийн дагуу техникийг эзэмшиж мэргэжлээ улам дээшлүүлэхийг эрхэмлэх. Хөдөлмөрийн дутагдал, түүнийг зайлуулахын төлөө шүүмжлэл өөрийн шүүмжлэлийг өрнүүлэх... хамгийн гол нь намд үнэнч шударгаар хандаж үнэн байдлыг нуухын эсрэг тэмцэгч байх хэрэгтэй гэв. Ханнес үүнийг сонсоод намын гишүүн хүний үүрэг зорилго хэчнээн хүндтэй бөгөөд нэр төртэй байдгийг ойлгож нэг жилийн өмнө өөрөө шинэ жилийн орой Элберсийн хамтаар юү ярьж сууснаа санав. Тэр үед Ханнес, намайг хэн ч шахаж шаардах ёсгүй, би өөрөө өөрийнхөө өрөх хаалгыг нээж орно гэж хэлж байснаа санаж түүний бурууг өнөөдөр ухаарах бөлгөө. Зарчмын шаардлагаас ухарч хулчийсан хүн хэзээ нэгэн цагт шавар балчигт унана гэдгийг өөрийн бригадын гишүүн Болбиг, Элберс нарын үйл явдлаас олж харав. Арга ч үгүй юм, Герман нутаг дундуур татсан хилийн хуваагдмал зааг хүмүүсийн ухаан санааны дундуур зурайж байгаа үеэ. Тэр үед Элберс, би энэ талаар бодсоор ухаан мэдрэл минь муудаж гүйцлээ... учрыг нь олохгүй байна гэж хэлж байж билээ, харин түүнд учрыг гаргаж тайлбарлаагүй миний буруу гэж Ханнес бодно.

	Катрин Вернерийн тийнхүү дүрмээс эш татан өгүүлэхийг сонсоод Вернер өөрөө Рихардаас илүүгээр нуун далдалж намыг хуурч байгааг нь сануулмаар санагдана.

	Гэтэл Вернер

	— За тэгэхээр, хөөх шийтгэл... гэв. Өөр шийтгэл ирнэ гэж хэн ч бодоогүй ажээ. Намын үүрийн товчоогоор тийнхүү шийдсэн нь Вернерийн анхны үгийн аялгуунаас мэдэгдэж байсан юм.

	Блайбтрой нойрноос сэрж:

	— Хөөе... гэвэл Вернер:

	— Энэ талаар ярихыг хүсэж байгаа хүн байна уу? хэмээн хуралдагсад руу ширтэхэд гар өргөх хүн огт алга. Нэгэн хүн:

	— Тодорхой асуудал шүү дээ гэв.

	Катрин босож

	— Үгүй ээ, би байна... гэвэл Вернер цочсон байртай харахад түүний нүд нь гэнэт онийж гөлийх ажээ. Кати ч түүний тийнхүү сандралыг ажив.

	Кати:

	— Миний санал эсрэг байна... гэтэл тасалгаанд хүмүүс шивэр авир хийлцэж Ханнес түүнийг гайхсан байдлаар ширтэнэ.

	Кати,

	— Би нөхөр Рихардын үйлдсэн хэргийг цагаатгах гэж байгаа юм биш... гэвч түүний ганц удаа ч болов намд үнэнч байхыг хүссэн хүсэлтийг анхаарч үзэх ёстой. Түүнд алдаагаа засах боломж олгох нь зүйтэй юм... гэж сэтгэл догдлонгуй ярив. 

	Энэхэн үед өөрийн үгээрээ гагцхүү Рихардыг бус харин Вернерийг давхар хамгаалж байгаагаа зөвхөн Катрин мэдэх бөлгөө.

	Гэтэл нэг хүн: 

	— Саяхан бидний нүүрэн дээр хүртэл худал хэлж байна шүү дээ гэв.

	Вернер Катийг ширтсээр агаад түүний санааны гүнд нуугдаж буй нууцыг ойлгож харцаа буцаав.

	Тэрээр хэсэг зуур бодлого болсноо арга буюу ярих шаардлага гарч толгой дээш өргөж, 

	— Манай улс хүн бүрд өөрийн засах бололцоо өгч байна. Нийгэмд хүн бүхэн хэрэгтэй. Харин нам зөвхөн тэргүүний хэсгээс бүрдэнэ. Учир иймээс түүнийг товчоо шийдвэрлэхдээ хөөх шийтгэл ноогдуулсан юм гэв.

	Намын батлах гаргаж санал хураах боллоо. Блайбтрой босож тоолбол ганц Катринаас бусад нь Вернерийн саналыг дэмжиж Вернерийн саналаар шийдлээ. Катрины хамгаалах санааны учрыг Вернерээс гадна бас Ханнес ойлгов. Тэрээр бас амьдралд хуурамч явдлыг үзэн яддаг саяын Вернер, мөн өөрөө хуурамчаар амьдардаг бас нэг Вернер тийнхүү хоёр Вернер байгааг үзэв. Ханнес дотроо, би чамайг улам ойлгохгүй боллоо, чамд ингэж найдвар алдахад би бас намд эргэлзэх болов. Хэдийгээр нам гэдэг чи ганцаараа биш боловч үүрийн нарийн бичгийн дарга нь чи мөн шүү дээ. Учир иймээс бусдаас шаарддагийгаа өөрөөсөө урьдаж шаардаач. Коммунист хүн бол юуны өмнө өөртөө хатуу зарчмаар хандагч байх ёстой. Ийм учраас чамайг би сайн судална. Би одоо та нарын хамт намын эгнээнд алхах болсон тул тийм эрхтэй боллоо. Би чиний гараас гарч чадаагүйчлэн чи миний гараас бараг ч гарч чадахгүй биз... хэмээн бат итгэлтэйгээр бодлоо төгсгөв.

	Салхи хүчтэй үлээж хаа нэг сэмбэгэр цагаан цас сэвсийн хаялж саглагар модод шанам малгай тавьсан мэт үзэгдэнэ. Салхины исгэрэлт үе үе сонстож хүчтэй үлээх үед хөдөөгийн замд буусан цасыг хөөн зайлуулж засмал хар зам дурайна. Зам дээр зогссон хөх өнгөтэй машины жолооч хойно урд, дор дээр нь орж гарч байх нь машинд согог суун зогссон нь илт ээ. Жолооч асаагчаа арчиж цэвэрлэж тавин үзэж, бас л асдаггүй, жолооч хамт яваа Хесселбарт, Катрин хоёрт:

	— Ядахдаа энэ хүйтэнд бээлийгүй гараар ажиллаж болохгүй юм гэж үглэнэ. Катрин машинаас буун жолоочоос:

	— Би тусалъя, юү хийх вэ? гэхэд жолооч толгой сэгсэрч:

	— Гэрлийн холбоосонд л байх шиг байна гээд ухна. Энэ хооронд цагаа бачуу янзаар харж Катринд:

	— Надад нэг санал байна. Хоёулаа замаар алхъя. Энд дэмий цаг гарздаж байснаас дээр биз. Бидний болзсон цаг хоцрох нь гэхэд Катрин хэдийгээр энэ хүйтэн өдөр явган явахаар бэлтгэн хувцаслаж гараагүй, нимгэн оймстойгоо санавч татгалзсангүй. Катрин бетон үйлдвэрээр орохын тулд Хесселбарт ихээхэн цаг гарзадсаныг нь санана. Хесселбарт анх эхлээд үйлдвэрүүдийг утасдаж ярилцахыг хүсэвч бүтсэнгүйд Катринд хандаж:

	— Та намын гишүүний хувьд намын үүрийн даргатай ярьж өгөхгүй юү? гэж гуйхад Катрин, Вернертэй тусад нь уулзаж ярилцахаас зүрхшээх тул:

	— Нам гэдэг чинь бүхний төлөө байдаг болохоор та өөрөө орж ярилц л даа гэж хариулж билээ. Тэгээд Хесселбарт, Вернертэй ярилцахад намын үүрийн дарга дуртайяа зөвшөөрч Бетон үйлдвэр дээр очиж ажилтай нь танилцуулах машин гаргаж өгсөн билээ. Тэд алхсаар боловч цас бударсаар зам үзэгдэхээ болив. Бетон үйлдвэрийн даргатай уулзах цагаас хоцрохгүйн төлөө газрын зургаар баримжаалан яарч алхална. Салхи хүчтэй үлээхэд Катрин үстэй пальтоны захыг босгож зузаан алчуураар толгойгоо боосон боловч хувцасны оёдлоор салхи сийгнэ. Тэрээр хол явахаа бодохоос гэнэт айх шиг болов. Хесселбарт ч даарсан бололтой бөгтийн пальтоныхоо захыг босгон гараараа дангинатал барьжээ. 

	Хесселбарт

	— Та Зөвлөлт Холбоот Улсад явах байх. Оны эхэнд л явах болов уу, Оросын салхи үүнээс хамаагүй хүчтэй, хүйтэн шүү дээ... Та тэнд Москва, барилга байгууламж; Братск... тэгээд олон юм үзэж танилцах болно гэхэд Катрин дотроо үүнийг энэ цасан дунд хэлдэг нь юу билээ гэж бодно.

	Тэр туршлага судлах тухай яриа аль хэдийн яригдсан бөгөөд Хесселбарт, Ханнес бас нэр дэвшигдсэн билээ.

	Катрин

	— Та намайг тэнд зөвхөн барилга сонирхож үзээд зогсоно гэж бодно уу? Би тэнд дулаахан зочид буудалд хөлөртөл бүжиглэж халуун орос тогооноос буцалмай халуун цай уух болно... хэмээн тоглоом болгохыг оролдоно. Гэвч хүйтэн салхи тэдний яриаг саатуулах учир 

	— Та яагаад өөрөө явах гэдгийн учрыг олохгүй байгаа юм хэмээн хашхирав. 

	Зам муруйн тойроход хүчтэй салхи тэдний ар зооноос үлээхүйеэ Хесселбарт Катрины араас салхийг халхалж явлаа. Тэрээр бүр замын эхэнд Катиг даарч буйг мэдмэгц:

	— Та над тулан нөмөрлөж яв, миний энэ урт бие заримдаа бас хэрэг болох үе байдаг юм шүү гэж билээ. Хесселбарт, Катрины ярианд хариу болгоно:

	— Би энд чухал ажилтай... Түүнээс гадна би өөрөө, угсармал байшин манай ирээдүй болохыг их сонирхож байгаа юм. Чиний хувьд гэвэл энэ удаад хэрэггүй. Харин дараа явна аа... гэв. Катрин юу ч хэлсэнгүй, зөвхөн дотроо худал хэлж байгаа юм, явахгүй байхын шалтгаан эрж байгаа хэрэг. Үнэн хэрэг дээр өөрийн үүрэгт ажлаасаа хөндийрч, унагачих вий гэсэн л бодол. Түүнээс биш угсармал барилгын талаар Катрин түүнээс дутахгүйгээр ойлгож байгааг өөрөө ч мэдэх ёстой гэж бодов! Түүнээс биш Катрин түүнийг энэ хүртэл дагаж гүйж явахгүй сэн билээ.

	Цас нэвсийн хаялж улам ихсэлээ. Зам салж Хесселбарт зам заасан бичгийг нүдээ арчин арчин харж уншаад уул өгссөн зам дагав. Хесселбарт,

	— Энэ бас л хүн төрөлхтний хийдэг алдааны нэг, бетон үйлдвэрийг анх ямар ч бодолгүй байгуулжээ, та энд төмөр замын өчүүхэн хэсэг ч болов үзсэн үү? Би л үгүй. Бид хэрэв эндээс материал татвал тээврийн хөлс ямар болно гэж санана вэ?.. ер нь энэ уулыг нүхэлж төмөр зам тавих нь ойрын үед шаардлагатай юм байна. Аж ахуйч бус хүнд сурталтантай тэмцэх цаг болжээ... хэмээгээд Катрин барилгаас өөр юм боддог эсэхийг асуухыг хүсэвч тэвчив.

	Салхи бүсгүйн нүүр лүү шавхуурдаж амьсгалахуйяа бэрх болно. Тэрээр эргэж харвал хар тууз адил хөврөх засмал хар зам цагаан цасан дунд агшин зуур уусан алга болж байлаа. Замын баруун зүүн хоёр талаар тараг асгасан шиг мэлтийн цайрна. Ойр тойронд хүн амьтан үзэгдэх байтугай агаар тэнгэрт шувуу ч үгүй ажээ. Нэг толгойн энгэрт үйлдвэрийн яндангийн бараа арай гэж үзэгдэхүйд Катрин харин ч аятайхан аялал хийсэн юм шиг бодогдов. Тэрээр нимгэн оймсны цаана даарч байгаа хөлийн үзүүрийг ч мартав.

	Хаалгачийн хажуугаар цасан товх унагааж байгаа нь ер зутрамтгай байдлыг илтгэнэ. Гэнэт дулаан байранд орсон Катрины бие нозоорч сандал дээр суун нүдээ анив. Нүдээ нээгээд үзвэл хаалгач өвгөн халуун савнаасаа кофе хийж түүний өмнө барина. Хесселбарт түүнээс нэгэн юм асуусан боловч Катрин сонссонгүй.

	Хаалгач:

	— Үйлдвэрийн дарга явчихсан гэж хэлсэн шүү дээ, одоо үд өнгөрөөд байна, хагас сайн өдрийн үдээс хойш ажилладаггүй шүү дээ... гэвэл Хесселбарт цухалдангуйгаар

	— Тэгэвч бид урьд нь хэлж ярилцаж тохиролцсон учир хүлээж байх ёстой... гэхэд хаалгач,

	— Хэдэн цагт гэсэн юм бэ? гэвэл Хесселбарт:

	— Хоёр цагт гэхэд өвгөн ханын цагаа харж,

	— За тэгвэл хараач... одоо дөрөв болж байна. Хэрэв та цагтаа ирээгүй бол... гэхэд Хесселбарт учраа олохоо больсон байдлаар,

	— Одоо бид яах бил ээ? хэмээн арга барж цөхрөнгүй дуугаар асуув. Харин Катрин замдаа туулж ирсэн цас, салхи, хязгааргүй алсад зурайх урт хар зам сэлтийн тухай бодно. Катрин инээмсэглэх дүр үзүүлж

	— Юу ч болсон жаахан амаръя, ер нь бууж л өгөхгүй юм шүү... гэв.

	 

	 

	Яг энэхэн мөчид уулын нөгөө талд их буу, хөнгөн пулемёт тээвэрлээд ирчихсэн хамгаалалтын байрыг хөлдүү газар хүрздэн ухаж байлаа.

	Ханнес толгойн сэргийлэхэд гарч карабин буу, гэрэлт суман гар буугаар зэвсэглэжээ. Тэрээр намд элссэнээс хойш «тэмцэх бүлэг» гэдэг ажилчны цэргийн сургуулийн бүлэгт оржээ. Ханнес цэргээс халагдаж арван зургаан жил болсноос хойш буу барьж байгаа нь энэ ээ. Ханнес хэдийгээр усан цэргийн албыг сайн дураар хаасан боловч цэргийн хатуужил, дайны бэрхийг бага амссан билээ. Тэрээр дайны төгсгөлийн минутыг хүртэл хиймэл хүн-бай буудсаар байсан юм. Гэвч түүнийг дайнд орохыг тушаасан бол татгалзахгүй үе байсан гэдгээ сайн санах бөлгөө. Ханнес дотроо, Элберс маань буудалт бүрийг герман нутгийн төлөө гэж боддог байсан гэж ярьдаг сан. Герман орны төлөө буудсан хүн ч бага байх аа хэмээн бодно. Гэтэл түүний хараа соргогоор ширтэж замаар нэгэн сүүдэр ойртож байх шиг болохуйд анхаарлаа тэр зүг хандуулав. Эхлээд тэр эндүүрчээ хэмээн бодсоноо сүүлдээ нулимсаа гоожтол нүдээ цавчилгүй ширтвэл нөгөөх сүүдэр ойртсоор бүр ч тодров. Ханнес модны араар сэмхэн орж нөгөө талынхан толгойн туршуулаа явуулж байгаа юм болов уу гэж санаад бутан дунд хэвтэж буугаа сумлан бэлтгэв. Нөгөөх хүн хориод метрийн зайтай ирээд зогсчихлоо. Тэрээр модонд нуруугаараа наалдан ойн тийш чих тавин чагнаж байгаа бололтой ажээ. Дараа нь хармааны чийдэн гаргаж гэрэл тусгав. Гацуур модны саглагар мөчир гэрэлд гялалзан үзэгдэвч өөрийг нь бууны ам чиглэн буйг сайх хүн огтхон ч анхаарсангүй. Хармааны чийдэн унтарч нөгөөх сүүдэр дахин тодрохуйд Ханнес амьсгаа даран хэвтэнэ. Тэрээр яая даа байз хэмээн бодолхийлнэ. Уул ёсондоо буун дуу гаргаж болохгүй тушаалтай билээ. Гэвч жинхэнэ дайн сан бол сайх үл таних хүн ч ингэж санамсаргүй шуудхан гозойн алхсаар бууны аманд ирэхгүй шүү дээ. Энэ лав зуутын удирдагч Блайтброй шалгалтад яваа байх гэж бодов.

	Сайх хүн Ханнесын хэвтэж буй бутнаас хэдхэн алхам холдов. Хар хувцастай сайх хүн цагаан цасан дээр хар зураас лугаа үзэглэх бөлгөө. Ханнес бууны амыг духанд нь чиглүүлэн ийм зайд үрлэн сумч үүргээ гүйцэтгэмээр түүнд бодогдоно. Дайнд бол өдийд хутга сугалан дайрах үе билээ... Нөгөөх хүн зогсознож зөөлнөөр,

	— Хүүе... энд хүн, байна уу? гэж дуудах нь хатуу хүйтэвтэр дуу сонстов. Ханнес тэр даруйд Вернер мөн болохыг таньж бууны замгийг товчлов. Цаадах нь ч замаг товчлох чанга дууг сонсож гар чийдэнгээ дээш өргөж бутан дундаас цухуйж буй бууны ам харав. Бууны овоо хараа түүний духанд яг онилогдсоныг харахад гүнзгий хар нүх тун ч хүйтэн тусгагдана. Гэвч асар их юм болсонгүй, орчин тойронд нам гүм болохуйд Вернер гэрлээ гачуурын мөчир лүү тусгаж түүний ард нэгэн хүн байгаа болов уу хэмээн таамаглав. Бууны замаг дахин тачигнаж,

	— Наад ёлтгорыгоо зайлуул... гэхэд дууг танимагц:

	— Ханнес! Чи энд байна уу?.. хэмээн баяртайгаар инээж мөчрийг хоёр гараар ярж Ханнесын нуувчинд орж ирээд тоглоомоор:

	— Чи арай буудах гээгүй биз? Тэгээд бас бидний мэтийг үү? гэхэд Ханнес дотроо чиний зэргийн нэгийг ч... хэмээн бодов. Тэрээр намын хурлын дараагаар Вернертэй хоёр нүүрээрээ уулзахыг туйлаас хүссэн билээ. Рихардыг хэлэлцсэн хурал дээр Вернер ямаршуу хатуу шаардлагатай, ямаршуу хүйтэн харьцаагаар хурал удирдаж байсныг Ханнес нэгд нэггүй санах бөлгөө. Намыг санаатайгаар хуурч мэхэлсэн гэдэг нэгэн өгүүлбэр түүнд амнаас салдаггүй байж билээ. Харин өөрөө намыг санаатайгаар хуурч мэхлээд хурал дээр Катриныг босоход анх удаагаа цочин сандарсныг Ханнес мэдсэн юм. Ханнес түүнтэй уулзмагцаа:

	— Хэрэв би хүн буудаж чадах сан бол чамайг яаж өнгөрөөх билээ... хэмээх нь түүний санаанд хадгалагдаж явсан хорслын илрэл мөн нь мэдээж агаад чамайг би үзэн ядна хэмээсэн санаа байлаа. Вернер юү ч үл дуугарна. Сайх хариулт хүйтэн болд лугаа адил түүний сэтгэлийг хайрна. Тэрээр Ханнесын хажууд цомцойн сууж янжуур гарган:

	— Тамхи тат даа... хэмээн дотроо Ханнесын үгийг бодон бодлогошрох бөлгөө.

	Тамхиа цааш нь хийж Вернер:

	— Хэрэв Блайбтрой намайг мэдсэн бол фронтын шугамаас шууд арчиж хаях биз. Эргүүлийн хүн гэрэл гаргана гэдэг чинь эсрэг талын бай болно гэсэн үг биз гэв.

	Тэрээр Блайбтрой намын сахилга батын талаар хатуу зарчимч хүн гэдгийг сайн мэдэх агаад энэ удаагийн цэргийн сургуульд хариуцлага алдсан хүнийг шийтгүүлье гэж бодох ажээ. Зарим нь гомдол эрнэ. Зарим нь түүний тушаалын дор ажил амжилттай бүтэх тул магтан сайшаана.

	Вернер:

	— Би «хөх» бүлгийнхнээс ирлээ. Тэд довтолгоонд бэлэн болох яагаа ч үгүй байна гэж Ханнест хоёр гараараа халхлан гал барихад салхинд чүдэнзний галын дөл гуйвалзаж тамхи асаахад бэрхтэй тул Вернер нэлээд удаан барьж байж асаахчаан болов. Гачуур модны өргөст мөчрийн сүүдэр найган ганхана. Ханнес, намын үүрийн даргын мөнөөх л хоёр нүүрийг санаж нэгийг нь саяын чүдэнзний гэрэлд нөгөөг нь түүний арын сүүдэрт үзэх шиг болов.

	Вернер:

	— Чи намайг урьд нь ажиглаж байсан биз? гэхэд Ханнес түүнд санаж бодсоноо хэлэхээр шийдэж,

	— Бараг бүтэн жилийн өмнөөс эхэлсэн юм хэмээн шилбэлзэхэд Вернерийн сэтгэл дахин тавгүйдэв ч чухамхүү ямар үндэс буйг үл мэдэх ажгуу. Тэрээр өөрийн нь духанд чиглэсэн бууны амыг санахад бригадын ахлагчийн үг хүйтэн, шийдэмгийгээр:

	— Чиний наад үг чинь... над руу чиглүүлэн онилж агсан чиний занал болов уу гэмээр санагдаад байх чинь хэмээн инээхийг оролдов.

	— Вернер ээ! Чамайг анх ээлжийн ажил зохиох тухай шаардахад... би чамд хэн барилгын хэсэг дээр эзэн нь болохыг үзүүлэхийг хичээсэн. Үүнийг чи миний үгний өнгөнөөс мэдсэн байж болох юм. Тэр үед миний хувьд нам гэдэг огтхон ч хамаагүйгээр үл барам занаж зүхмээр бодогддог байлаа. Харин би чамаас шөнө инженер эмэгтэйтэй зугаалж байсан чинь чиний хувьд бас л гурван ээлжийн систем үү гэж асууж болох сон гээд Ханнес сэтгэлийн гүнд хадгалж явсан нууц нь задарч хэл яриа шулуудаж эхлээд, — Тэр үед чамайг Катринтай сугадалцан, оройн өтгөн мананд замхран одохыг би үзсэн юм гэхэд Вернер цочин сандарч тийнхүү болж өнгөрсөн явдлыг дахин бодов. 

	Үүнийг чухам хэн эхэлж хэлэх бол гэдгийг Вернер аль хэдийний хүлээв. Намаас, Марианегаас ер нь олон талаас хүлээсэн авч гагцхүү Ханнесыг хэлнэ байх гэж огтхон ч бодоогүй ажээ. Учир иймээс түүний яг чихэн дээр чанга бархирах шиг санагдав. Вернер арга буюу дуугарахчаан болж:

	— Бүтэн жилийн өмнөөс гэнэ ээ? Чи тэр талаар мэдэж байсан юм уу? Ростокоос мэнд хүргэж ирэхдээ юү? Загсанрингд байхад уу? хэмээн шивнэх шахам асуухад Ханнес толгой дохив. 

	Гэвч Вернер түүний толгой дохихыг харах сэгээ байсангүй.

	Ханнес:

	— Тэр үед би хардахшуу санаатай байсан юм. Гэхдээ ямар ч утга учиргүй тэнэг хардалт байсан юм. Учир нь Катрин үзэмж төгөлдөр бүсгүй байсан бөгөөд би ч түүнд санаатай байлаа. Кати чамд ярьсан эсэхийг мэдээгүй байна... За энэ ч яах вэ, өөр хэрэг нэгэн зарчмын асуудал байна. Надад чиний хувьд ямагт эргэлзэх бодол төрдөг боллоо. Анх бетон зуурах шөнөөс эхэлсэн юм. Дараа нь чи Рихардыг хүний үнэргүй хүйтэн зангаар хараан зүхсэнээс хойш би бүр ч эргэлзэх боллоо. Үүнээс хойш чиний чухамдаа хэн болохыг би асуухыг бодсон юм гэхэд Вернер:

	— Үүрийн гишүүдийн хөөх шийдвэр батлагдсан шүү дээ гэв. 

	Зөв харьцаж зөв шийд гаргасан гэж хэлэх гэсэн хэрэг биз ээ. Рихардын өөрийн болчимгүйдэж нийгэм журамт төрийн эдийн засагт хортой үйл ажиллагаа явуулжээ. Үүнийг Вернер мэдсэн, тэвчиж чадаагүй. Тийм ч учир бүх чадлын хэрээр хатуу шаардлага тавьж хурал удирдсан байна. Хэний ч эсэргүүцэлд, Катрины эсэргүүцэлд ч зөөлөрч болохгүй байлаа.

	Тэрээр Ханнесаас:

	— Чи надаас юү шаардаа вэ? Тэр ялт хэргийг нуух хэрэгтэй байсан уу? Тэр хүний буруугаар гарсан эдийн засгийн хохирлыг үгүйсгэх хэрэгтэй байв уу? гэхэд Ханнес:

	— Тэр үгүй ээ. Чи байгаагүй сэн бол Рихард одоо хүртэл ч хэвээрээ будилуулсаар байх байсан гэдгийг ч итгэж байна... Чи ямагт хатуу тэмцлийг үл бүтэх зүйлтэй явуулдаг... үүнийг чинь би туйлаас биширч байна. Гэвч чи тэр тэмцлийг өөртэйгөө явуулж чадахгүй байгааг чинь би үзэн ядаж байна хэмээх нь шөнийн бүрхэг харанхуйг хүчит шуурга элдэн хөөж гэгээн туяаг сацруулах лугаа зүйрлэмээр ажгуу. Вернер анагааж баршгүй өөрийн буруутай дутагдлыг гэнэт ухаарав. Зөвхөн ганц хүн түүнийг ажиглаж түүний шулуун бус будилаант ул мөрийг мөшгөж хэлсэн үг бүрийг амьдралд шалган үзжээ. Тэр хүн нь намыг, өөрийг нь муучлахыг эрмэлзэгч болов уу гэж өөрийг нь сэрдсэн хүн бөлгөө.

	Сайх үг хүнд цохилт мэт Вернерийг зовоохуйд тэрээр уртаар санаа алдав. Вернер анх Ханнестай уулзаж түүнийг эв хамтын үеийн хүн болгохыг хүсэн эрмэлзсэн билээ. Тэрээр Ханнесын хэмжээлшгүй лут их авьяас чадлыг нэг талаар магтан, нөгөө талаар тэр их авьяас чадлаа үгүйсгэх танхай авир төрхийг үзэн ядавч засаж хүмүүжүүлэхийг хүссэн юм. Түүнийг хамгаалж түүний төлөө зэмлүүлж ч явлаа. Тэр хүн өөрийн дотор нь орж бүх эд эрхтнийг судалж үзсэн юм шиг бодол санааг нь хүртэл судалжээ. Тэрээр одоо өөрийн нь өмнө хоёр өвдөгний хооронд буу хавчуулж намын батлах өвөртөлж өөртэй нь тооцоо хийхийг шаардаж суунам. Вернер дотроо Ханнесыг төдийлөн удаан хуурч болохгүйгээ ухаарч ийн өгүүлрүүн:

	— Хамгийн аюултайгаас чи юу ч мэдэхгүй байна... хэмээн өөрийгөө зэмлэн буруушаангуй байдлаар эхлэх учрыг Ханнес ч ухаарч түүний нүүрийг олж харахыг хүсэвч шөнийн харанхуйд модны үндэс налан суугаа хүний царай үл үзэгдэх ажгуу. Ханнес янжуурын үлдэгдлийг ховдоглон сорж цасан дээр хаяад "хамгийн аюултай нь юү байдаг бил ээ?" гэж бодно. Вернер Катигийн асуудлыг хэлэлцсэн намын үүрийн товчооны хурал, хөөрхий Катяг ичээн зовоосон олон асуудлыг бүгдийг ярьж Вернерийн сэтгэл нь уужрах шиг болов.

	Тэрээр

	— Тэгээд Катя бид хоёр холдсоор холдсоор л байна даа... хэмээхэд Ханнесын зүрх өвдөх шиг болж шимширнэ. Түүнд өрөвдөх, уярах сэтгэл төрж хоолой нь чичрэн:

	— Чи намын үүрийн нарийн бичгийн дарга шүү дээ. Катиг юунд хуралд оруулж тал бүрээс нь чичлүүлнэ вэ? Эцсийн бүлэгт Катигийн хувийн хэрэг болохоос биш, хэнд хамаатай юм бэ? гэхэд Вернер, хүйтнээр инээвч уяран ийн хариулруун,

	— Бидний хэрэг задрах вий гэхээс би үргэлж айж байлаа... Тэгэхгүй сэн бол асуудал өөрөөр гарах байсан юм. Чи намын гишүүдийг аваад үз, тэр дотор хувиа бодсон, хэт мэдэмхийрэгчид бишгүй л байгаа шүү дээ. Тэд чинь өөрийн санааг гүйцээхийн төлөө шаргуу тэмцэж байсан юм. Тэд битүүдээ Катя бид хоёрт хараа шидээд байсан юм. Бидний дунд дурлал... гэдэг нэгэн үндэс байсан бөгөөд энэ талаар буруу ажил хийж байна гэдгийг мэдсэн юм. Би энэ учраас арга буюу худал хуурмагийн замаар явахаас өөр аргагүй боллоо. Тэд хувиа бодогч бэртэгчний эсрэг шүү. Хоёр биеийг хамгаалахын тулд хэрэв би тэр замыг сонгоогүй сэн бол бид хоёул нохойн хоол болох байсаан... гэхэд Ханнес юү ч дуугарахгүй агаад итгэж үл чадна.

	Салхи хүчтэй исгэрч модны хажуугаар нэвт үлээнэ. Хэсэг азнаснаа Вернер үргэлжлүүлж,

	— Сонин юм, Кати ердөө айхгүй юм. Намын үүрийн товчооны өмнө дув дуугүй зогсов. Арай л нүцгэл гэвэл зөвшөөрөхөөс наагуур байлаа. Хэдийгээр тэр өөрийн эрхэлсэн ажилдаа түүний хайр дурлалаас багагүй дуртай боловч түүний амнаас хайр дурлал гэдэг ганц үг гарах ажээ. Ерөөс тэр ямагт надаас илүү хүчтэй, ухаалаг зоригтой байсан юм гэхэд, Ханнес

	— Яагаад? гэвэл Вернер:

	— Магадгүй юм, ер нь мэдээж хэрэг л дээ, тэр надаас долоо дүү. Энэ бол өнөөгийн залуу үеийн шинж чанар даа. Тэр намайг залуу болгоно гэж би үргэлж боддог байлаа...

	Ханнес

	— Би чамайг ойлгохгүй байна хэмээн дотроо жилийн дөрвөн улирал шувтран өнгөрөх тутам, хүний амьдрал түүнийг даган өөрчлөгдөж буйг аль хэдийний мэдсэнээ санав. Вернер үргэлжлүүлж:

	— Би одоо гучтай хүн. Арван хоёр жил коммунист явж билээ. Катигийн намд өнгөрүүлсэн амьдрал, чиний амьдрах гэж байгаа амьдралаас огт өөр орчин нөхцөлд байна. Би генерал гэдэг үгийн учир утга, Гитлерийн үеийн «удирдагч минь та тушаа, бид даган мөрдье...» гэдэг үгийг ч мэднэ. Гэвч би эрж хайсны хүчинд марксизм гэдэг хоосон суртал биш харин амьдралын үнэнийг таниулагч шинжлэх ухаан мөнийг мэдэв. Гагцхүү би одоо хүртэл бүтээн босгох хүч чадлыг буруу ойлгох, түүнийг залруулах аргыг ойлгохгүй байна. Түүндээ би их харамсана... хэмээн дайнаас өмнөх, хойдох үед өөрийн өнгөрөөсөн амьдралд тохиолдсон хатуу бэрхээс ярихад Ханнесын сэтгэл уярч салхины исгэрэлт, хөлийн даарахыг анзаарсангүй тэрээр,

	— Вернер, чөлөөтэй ажиллаач, бүх юм чамаас шалтгаална. Чиний амьдралаас үзэхэд тэмцэл хүн төрөлхтнийг зовоож хайр дурлалыг хүртэл бусниулж байна гэхэд Вернерийн хөгжилтэй харьцаа даруй буурахуйд Ханнес түүнийг ийм бодолтойгоор явуулж болохгүйг бодож ийн өгүүлрүүн: — Чамайг энд анх ирэхээс өмнө Шконад юу болж юу өөрчлөгдөж байгааг аждаг байснаа одоо санаж байна. Энэ бууг би ямагт өөрийн биед авч явах болно. Учир нь энх тайван занал хийгдэж байна. Миний бодлоор бид хоёул хоёр мянган оныг үзэх байх. Бид өнөөдөр ирээдүйгээ бодох ёстой. Бидэнд дайныг бүрмөсөн зайлуулахад нэлээд ажил шаардагдана. Харин бид энх тайвныг бүрмөсөн явуулж дайныг бүрмөсөн зайлуулж зэвсгээ гараасаа салгасан үед юү болгох вэ? Энх тайван хэзээ ч төгсөхгүй билээ. Бидэнд өөрөө өөрийгөө бодох цаг ирнэ. Хүн нь хүнийхээ төлөө санаа тавих цаг ирнэ. Үл итгэх заваан хэрүүл жилээс жилд багасаж жаргал эдлэх болно... Үүний төлөө тэмцэлд газар дэлхийг үндэсгүй болтол хуйхлах цөмийн зэвсгийг хэрэглэхгүй байх ёстой. Түүний тулд хүмүүсийг ойлгож ухамсарлуулах ажил юунаас ч чухал билээ... тийм болохоор миний давтан хэлэхэд: — Чи бол намын үүрийн нарийн бичгийн дарга, жирийн нэг хүн биш ээ. Учир иймээс өнөөдөр тэр ирээдүйн төлөө ажиллахыг би чамаас шаардаж байна... гэхэд Вернер түүний зөв мэргэн бодол, түүнийгээ яруу тодоор өгүүлсэнд гайхах бөлгөө.

	Тэрээр Ханнесаас:

	— Чи өөрөө бол яаж ажилламаар байна? 

	Ханнес

	— Харин би өөрөөс чинь асууж байна гэв. Вернер босож,

	— Эргүүл шалгаж явна гэхэд Ханнес бодож байснаа нуулгүйгээр,

	— Битгий дургүйц, надаас битгий зугтаах гэж оролд. Ер нь Катрин та хоёр ийм нөхцөлд яаж амьдарна гэж бодно вэ?! гэвэл Вернер дахиад л инээвч хөгжилтэй бусаар,

	— Санаа зовох хэрэггүй. Би чамд хэлсэн шүү дээ. Тэр намайг бодвол шийдмэг, зоригтой, өөрийн биеийг ямагт арчаатай авч явж чадна. Тэр намайг сулласан, ингээд хамаг хэрэг өнгөрсөн гэв. 

	Энэ мэдээг ч бас Ханнес хүсэн хүлээгээгүй билээ. Тэрээр өнөөдрийг хүртэл Вернер хоёр нүүрээ хадгалсаар явна гэж бодсоор билээ. Одоо харин Ханнест түүний алдаа нь бага юм шиг санагдана. Ханнес, Катриныг бодно. Тэрээр Катринтай хамт Зөвлөлт улсад явна, дөрвөн долоо хоног хоёул хамт байна. Тэгэхдээ түүнээс хөндийхөн байх хэрэгтэй гэж бодно. Гэтэл одоо яах бол..? Вернерийн энэ шийдвэр Ханнесыг ямар бодолд оруулаа бол?

	Вернер түүний юү бодож байгааг тааж үл чадах ажгуу. Тэрээр,

	— Ер нь хэний ажил хэнд ямар хамаатай билээ... Чи надаас юү шаардана вэ? гэхэд Ханнес уурлан босож,

	— Чиний харьцаа эрт урьдынхаас өөрчлөгдсөн юм огт алга. Өөр хүний хавчилтаар амьдрах бол хамгийн адаг. Чамайг би өөр хүүхэнд дурлалаа гэж зэмлэсэн юм огт үгүй. Энэ бол чиний хувийн асуудал учир хожим оногдох зовлонг чи өөрөө амсана. Харин тийм учраас өөрийн амьдралаа цэвэрлэж цэгцлэх нь чиний үүрэг шүү дээ гэв. 

	Вернер:

	— Ингээд дуусав уу? гэхэд Ханнес:

	— Вернер... өөрөө өөрийгөө анхааран болгоомжлохоос чухал зүйл үгүй шүү гэв.

	Вернер мөрөн дээр унасан цасыг сэгсэрч нүүр долоох хүйтэн салхи сөрөн алхахдаа эргэн харж,

	— Миний хувийн хэрэгт чамайг оролцоосой гэж би хэзээ ч хүсээгүй шүү! гэхэд Ханнес ширтэн хоцров. Тэрээр дахин хамгаалалтдаа хэвтэж харанхуй дунд бүдгэрэн холдох сүүдрийн зүг бууны амыг чиглүүлэн хэвтэнэ.

	Мариане сууцны хаалганы тус газар зогсож хонх дарав. Гэтэл нэгэн эмэгтэй хаалга нээн босгоны хавьцаа зогсож бэлхүүсээрээ ороосон хормогчоо тайлна. Мариане түүнийг сониучханаар ширтэж мэндэлмэгцээ зорьсон хэргээ таниулахыг хичээн.

	— Би таны хүүгийн тухай ярихаар ирлээ... Ер нь танай нөхөртэй тэр талаар ярих гэсэн юм гэвэл эмэгтэй мөнөөх л хаалгаа нээн зогссоор,

	— Та хэн сэн бил ээ? гэхэд Мариане хариулах гэтэл цаад өрөөнөөс эрэгтэй хүний баргил бүдүүн дуу гарч,

	— Хэн бэ? Кете? хаалгаа хаагаач, салхи ороод байна гэхэд Марианег оруулав. Түрүүчийн дуугарсан бололтой нэгэн эр хүн өрөөнөөс гарч ирж, зуусан тамхины утаа орсны учир өрөөсөн нүдээ тас аньжээ. Нөгөөх авгай гэнэт зөөлрөн намуун дуугаар,

	— Миний нөхөр хэмээн танилцуулж аяархан санаа алдах шиг болов.

	Мариане,

	— Тантай ярьж болох сон болов уу? хэмээн анх удаа нүүр учирч байгаа хөдөө аж ахуйн хэлтсийн эрхлэгчид хандаж зөвшөөрөл авч, — Миний нэр, Мариане... гэж танилцуулав. 

	Сайх эр, 

	— Аа... хэмээн дуу алдаж хоёр гараараа цамцныхаа хоолойн товчийг оролдохдоо тамхиныхаа үнсийг унахыг ч үл анхааран, — Та байсан юм уу? Би таны тухай аль хэдийний сонссон... гэж ташаагаа тулна. 

	Мариане дотроо, яагаад энэ хүн миний тухай урьдчилан ингэж сайн мэдэж байдаг билээ. Зөвхөн ардын боловсролын хэлтсийнхнээс л миний энэ хүний... тухай танилцуулсныг хэлсэн байж таарна даа ер нь ч тийм амар эр биш болов уу гэж бодно.

	Сайх эр,

	— Та тэгэхээр намайг хүүхдээ эх оронч хүмүүжилтэй болгож хүмүүжүүлэх талаар ажиллаж анхаарахгүй байна гэлээ гэв үү? Онц сонирхолтой байна... гэхэд 

	Мариане:

	— Би хэзээ ч тэгж батлаагүй гэв.

	— Чи зочиндоо суудал тавиач гэхэд авгайн нь дууны өнгө нөхөртөө дургүйцсэн шинж илт ажгуу.

	— Надад тун чөлөөгүй байна, та харж байгаа биз дээ... хэмээн уучлалт гуймаар болж: — Эх орны төлөө хэзээд хоёр хөл дээрээ өдөр шөнийн цагт амралтгүй л явж байна шүү. Тийм болохоор хүүхэд хүмүүжүүлэх ажлыг нэмж ноогдуулж болмооргүй л санагдах юм... гэв.

	Мариане тэдний сууцны өрөөнд орж аргагүй л эв түнжингүй гэр бүл болох нь түүний нүднээ тодорсоор тодров. Оройн хоолны үлдэгдэл, ширээн дээр аяга таваг хөглөрч лав л хоёул хамт нэг ширээнд сууж хоол иддэггүй бололтой, нэг нь сууцны өрөөнд, нөгөө нь гал зуухны өрөөнд иддэг нь ширээн дээр байгаа аяга тавгийн байдлаар харагдав. Хүү нь зурагт радиогийн өмнөх түшлэгтэй зөөлөн сандал дээр суужээ. 

	Мариане суухаас өмнө:

	— Та хүүгээ биднийг орхиж өөр өрөөнд оруулахгүй юу гэвэл хэлтсийн эрхлэгч:

	— Яагаад? Бид энд өөрсдөөсөө нуух юм байдаггүй гэхэд аяга тавгаа хурааж байсан авгай нь хүүдээ хандаж:

	— Бернд, миний хүү дороос нүүрс аваад ир, надад хэтэрхий хүнддээд байдгийг чи мэднэ шүү дээ... гэхэд нөхөр нь дурамжханаар шүлсээ гуд гуд залгина.

	Хүү нь дуулгавартайгаар босож эхийн хэлснээр гарав. Мариане дотроо авгай нь нөхрийн эсрэг зориуд үйлдэж буйг анзаарав. Бодвол иймэрхүү байдалд хэлтсийн дарга дассан бололтой ажээ.

	Хүү нь гарч явахад нөхөр нь залхсан байртай,

	— Энд бай гэж би түүнд хэлбэл чи заавал явуулж баймаар байгаа биз дээ гэхэд авгай нь ууртайгаар:

	— Чи надад нүүрс авчраад өгдөг биш, өөр хэн надад авчирч өгөх вэ? гэх нь гэр бүлийн хоёр гаднын хүний дэргэд ч уралцахаас зовохгүй бололтой ажээ. Тэд хоёр биеэ үгээр булан тэмцэлдэнэ. Байдлыг ажвал нөхөр давшилж, мөн ч заримдаа авгайгаа цохиод авдаг ч болов уу гэмээр.

	Хэлтсийн дарга өөртэйгөө уулзах хэрэгтэй хүн ирсэн гэдгээ сая нэг ухаарав бололтой. Марианед хандаж:

	— За, та юу хүсээд байгаа бил ээ? гэхэд Мариане:

	— Та манай ажилчин эмэгтэйг хэтэрхий буруу харьцаж гомдоожээ... гэвэл хэлтсийн дарга:

	— Хэт буруу гэж та нэрлэж байна уу? Хэрэв таны найз эмэгтэй манай хүүхэд тэнэглэн зугтаахад түүнийг тогтоох чадваргүй бол та бас тэгж нэрлэх үү? Бидний нэгэнт хариуцсан ажлаас огт чөлөө гарахгүй, нэгний нь байгаа энэ. Ер нь тэгээд тэр хүүхэн хэтэрхий сургаалгүй хүн билээ. Түүний хоёр охин төрийн эсрэг цуу үг тараасан юм шүү гэвэл Мариане:

	— Манай ажилчин танай хүүг мэдэх болсоор хэдэн долоо хоног болж байхад та хүүгээ мэдэх болсоор арван хоёр жил болж байгаа биз гэв.

	— За мөн дөө! Мөн сонин сайхан тодорхойллоо. Үүнийг би мэдсэн юм. Би бол төрийн албан хаагч хүн, үүний учрыг та мэдэж байна уу? Үгүй ээ, та мэдэхгүй байгаа. Түүнээс биш манай хүү баруун Берлинд очиж дээрэмчдийн хонгилд нэгдэхээр зугтсан бурууг над дээр тулгахыг оролдох ёсгүй юм хэмээн амьсгаадан Марианег долоовор хуруугаар чичлэн бурж, — Та түүгээр хөөцөлдөөд ашиг ердөө ч олохгүй хэмээн нөгөө хүн ширээгээ цэвэрлэсээр байгаа авгай руу харж тусламж гуйсан янзаар:

	— Кете, чи юү гэж бодож байна даа?.. гэвэл авгай нь дуугүй л байв. Хүү нь эргэж ирэв. Мариане нэгэн аргыг шийдэж хүүгээс:

	— Бернд... Яагаад ээж аав хоёрыгоо орхиж явах болсноо яриач... гэтэл хэлтсийн дарга үсрэн босож Марианегийн үгийг тасалж,

	— Энэ чинь байцаалт уу? Хүүг нь эцгийн эсрэг босгох шийтгэл үү? Үүнийг би хориглоно... гэвэл Мариане уруулаа жимбийтэл зууна.

	Сайх эр яльгүй тогтож зөөлөн дуугаар,

	— Би танаас гуйя... би одоо нэг хуралтай. Ердөө одоохон жолооч маань ирнэ. Би тэр тариачдыг тэгж удаан хүлээлгэж болохгүй шүү дээ гэв.

	Марианег хаалга руу заах шиг болохуйд тэр одоо энд ярилцах ашиггүй болохыг мэдээд босож явлаа. Авгай нь Марианег хаалга хүртэл үдэх зуур шивнэж:

	— Та анзаарсан байж ч магадгүй. Хүү минь бас мэдэж байгаа юм. Өдөр бүр, мөч бүр ийм байдаг юм. Заримдаа тэр миний өмнө ирж элгээ эгштэл уйлна. Хүү минь үнэхээр зовлонтой байгаа юм. Түүнээс ч болсон байж магадгүй хэмээх нь зөвхөн нөхрөө муулсан муулалт биш агаад үнэхээр эх хүний санаачилга байв.

	Нөхөр нь унтлагын өрөөнөөс:

	— Миний араар намайг юунд муучилна вэ? хэмээн хашхирав. Хүү нь их л айсан бололтой хаалганы завсар хяран зогсоно.

	Мариане энэ тохьгүй явдлыг нүдээр үзсэн болохоор гудамжинд гараад ч сэтгэл тайвширсангүй. Гаднын хүний дэргэд ч хазааргүй болсон энэ гэр бүлийн хэрүүл хэдийд төгсгөлөө үзэх юм билээ дээ! Хэдий удаан ч тэр хүү энэ занал зүхлийг тэсвэрлэж хайр ивээлийг хүртэх юм билээ дээ? Үнэхээрийн сонин агаад хэлж чадашгүй үзэгдэл боллоо. Гэвч Мариане өнөөдрийн очсоноор тэдэнд тусалж чадахгүйгээ ухаарав. Тэрээр гэртээ очихыг туйлаас яарч сандрахдаа Вернерийг туслах болов уу гэж бодно. Вернер эрх тэгш харьцаанд дуртай учир хэлтсийн даргын тийнхүү авирлахыг үзсэн бол яг тэмцэлд боссон биз.

	Мариане ажлын газрын эмэгтэйн тийнхүү доромжлуулсан хариу авсан тухай Вернерт ярьсан учир энэ талаар тэрээр сайн мэдэх бөлгөө. Мариане трамвайд орж Вернер өдийд лав ирчихсэн хүлээж суугаа гэж бодон яарна. Тэрээр өглөө Вернерт утасдаж орой ажлаас тараад Муммелыг аваарай гэсэнд Вернер зөвшөөрөхгүйд Мариане хуучны харьцаа нь дахин сэржээ хэмээн сэрхийв. Вернер чөлөө зав л гарвал туслахыг хичээнэ. Өөрийн бодлоо ярьж сэтгэл зовоосон шаналгааг хамтран тайлах нэг бодлын Марианегийн хувьд зол жаргал, баяр баясгалан мэт бодогдоно.

	 

	 

	Энэ үед Вернер гэртээ сууж авгайгаа хүлээнэ. Тэрээр өөрөө чухам юу гэж шийдсэнээ мэдээгүй хэвээр л бөлгөө. Охин Сабинегаа тэрээр нэлээд эртхэн орондоо ор гэхэд охин нь их л дургүйхэн орж хэвтэв. Тэрээр охиныг унтсан гэж итгэн сонины хуудас эргүүлж сууна. Вернер, Мариане хаалгаар ороод ирж байгаа юм шиг үе үе харна. Мариане оройтохдоо л найман цаг гэхэд ирнэ гэсэн агаад тэр хүртэл бас нэг цаг дутуу ажээ. Вернер өнөөдрийнх шиг Марианегаас урьтаж ирж байсан орой ховор билээ. Түүнийг байхгүйд хэчнээн их мөрөөдөхийгөө Вернер их л гайхна. Тэрээр өрөөн доторх зүйлсийг бүгдийг ажиж Марианегийн гар хүрсэн бүхнийг барьж тавьж үзнэ. Вернер дотроо яагаад нэгэнт шийдэгдсэн асуудлыг сүүлийн үед шийдэх гэж цаг алдана вэ?! Катрин аль хэдийний шийдчихсэн. Катрин намайг бодоход шийдмэг эрс хүн байсан шүү дээ... гэж бодно. Ханнес харанхуй шөнө модны нөмөрт үл ойлгож эргэлзсэн зүйлээ түүнээс асуун шалгаасан бөгөөд намд тийм эргэлзэлтэй удаан байлгахыг Вернер хүсээгүй, тайлбарлаж өгөхийг хүснэ.

	Харин Мариане хэзээ нэгэн цагт сонсох тул түүнээс нь өмнө өөрөө хэлэхээр шийдэв. Гэвч өнгөрсөн хугацаанд хэд хэдэн удаа хэлэхээр завдсан боловч Марианегийн хязгааргүй үнэнч сэтгэлийг хугалах зүрх хүрэлгүй буцдаг байснаа Вернер мэдэж байлаа. Тэрээр Вернерийг тэр талаар зовоож байв. Вернер сууцны дотор байдлыг эргэн тойрон ажиглавал Мариане сууцны шинэ сайхан хэрэглэл эрэн олж янз хэвтэйгээр байрлуулж гоё сайхан цэцэг авч түүнийгээ нямбай нь аргагүй тордох ажээ. Тэр ч байтугай Вернерийн санаанд тохируулахын тулд түүний дуртай тосон будгийн зураг өлгөж Вернерийн ширээний ар талд Катийн зурсан барилгын зураг өлгөжээ.

	Тэрээр Ханнесын тухай бодно. Ханнесын шаардсан шаардлага түүнийг тун ч удаан зовоосон агаад дараа өдөр нь бригадын ахлагчтай уулзаад түүний ухаалаг сэргэлэн харц, ерийн тэгш харьцааг гайхаж билээ. Гэвч тэрээр намд эргэлзэх сэтгэлтэй болсон бол түүнийг залруулахын чухлыг бодолхийлнэ. Гэвч түүний хувьд ажил зохиоход урьдын адил хялбар биш болно. Түүнээс Катрин салан одож ирээдүйн зол жаргал нь зүүд лугаа хийсэн одов. Вернер тийнхүү сэтгэлийн догдлолоос хагацахыг хүсэн гал тогооны өрөөнд орж хийх юмаа олж ядна. Тэрээр хэдийгээр орой юм идээгүй боловч үл өлсөх нь сэтгэлийн хямралаар цадсан хэрэг биз ээ. Вернер зөвхөн угаагуурт бөхийн нүүрээ угааж тархиа сэргээхийг хүснэ.

	Гал тогооны өрөө нь цэвэрхэн сайхан, шал нь арчсан толь лугаа гялалзах бөлгөө. Тэрээр гал тогооны өрөөнөөс гарч сууцны өрөөний цонхоор гадагш харвал гүн харанхуй хөшигнөөс өөр юм үл харагдана. Гудмын эсрэг талын шинэ сууцны гэрэлтэй өрөөнд нэгэн эмэгтэй хөшиг тэгшлэн татаж буйг харж Мариане минь мөн л энэ ажлыг тогтмол хийдэг хэмээн бодно. Тэрээр Ханнест, «Кати намайг сулласан» гэдгээс өөр үг олж чадаагүйгээ санана. Кати түүнийг нэг ёсондоо чөлөөлсөн юм. Катигийн зан төлөвийг мэдэх тул хүүхдэд нь зориулж мөнгө шилжүүлэхийг ч зориглосонгүй, учир нь Катрин өөрийгөө худалдаж байна хэмээн бодож туйлаас дургүйцэх билээ.

	Катрин дурласан, харин Вернер үгүй. Учир иймээс амьдралын туршид дурлалгүйгээр хазаарлагдах хэрэгтэй болжээ.

	Вернер:

	Марианетай амьдрах боллоо... тэрээр Марианег бодно. Үнэн боловч хатуу үгээр түүний хязгааргүй үнэнч итгэлийг гомдоох гэж зүрхлээгүй юм.

	Вернер, төрүүлсэн охин Собинагаа хайрлаж түүнийгээ эцэггүй өнчрүүлэн өсгөнө гэж бодохоос зүрх нь өвдөх бөлгөө. Тэрээр эцэг эхээ нас барсны дараа хэчнээн өнчрөн гашуудаж агснаа дурсан санана. Вернер цонхны шилэнд духаа наалдуулан зогсоход толгой өвдөж халуурах шиг болов. Гэтэл хаалга нээгдэж Мариане орж ирээд Вернерийн хүлээж суусанд сэтгэл нь хөдөлсөн байртай,

	— Муммел хаана байгаа вэ? гэж асуухад Вернер,

	— Би оронд нь оруулаад унтуулчихсан гэвэл Мариане:

	— Чи юү? Хэдийнээс хойш тийм ажил хийх бол оо вэ? гэж хөгжилтэйеэ инээн өгүүлэв.

	Марианег хүлээж түүнд хэлэх бэрхтэй үгээ бодож боловсруулахад цаг гаруй хугацаа хэрэглэсэн билээ. Бүтэн жил өнгөрөхөд хэлж зүрхлээгүй зүйлээ өнөөдөр хэлэх гэж бодоход тэрээр ямар нэг гэнэтийн аюулд нэрвэгдсэн мэт учраа үл олон мэлийх бөлгөө. Гагцхүү тэрээр дахин хойшлуулалгүй хэлнэ гэдэг ганц зоригийг барив. Тэрээр эрс шулуунаар:

	— Мариане, би чамтай ярих юм байна гэвэл Мариане түүнийг их л анхааран гайхаж харна. Тэрээр тоглоом хийж болох эсэхээ ч мэдсэнгүй. Түүний дуу ер бусын шийдмэг авч нүдний харц далдирах бөлгөө.

	Мариане;

	— Юу бол оо вэ? хэмээхийг сонсоод Вернер гэргий нь юү ч мэдээгүй боловч сэтгэл нь хэчнээн зовж буйг ухаарав.

	Марианегийн нүд нь том болж их л айж:

	— Чи яагаа вэ? гэвэл Вернер:

	— Би юү гэж хэлэхийгээ ч мэдэхгүй байна... хэмээвэл Мариане түүний гарыг хайрын энхрийллээр илэн таалж;

	— За одоо ярь гэв. 

	Вернер түүний нүдийг харж далдиран сэтгэл зововч өөрийн биеийг хүчлэн,

	— Чиний гүн итгэл... би чамайг мэхэлж байсан. Өөр эмэгтэйтэй гэхэд Мариане дуугүй л сууна. Тэрээр юү хариулахаа үл мэдэн дуугүй сууна. Тэрээр хүч нь барагдсан байртай Вернерийн гараас гараа авч шув шулуунаар гозойн сууна. Түүний санаанд мянга түмэн бодол хуйлран үймэлдэнэ. 

	Мариане саяхан үзэж, жигших сэтгэл төрсөн хэлтсийн даргын гэрийн харьцааг санана. Түүний бодолд өнгөрсөн арван жилийн амьдрал тэр аяараа үзэгдэх нь гүн цэнхэр тэнгисийн уснаа тольдон бууж үзэмж төгөлдөр үүлэн хээ лугаа тод агаад тодорхой ажгуу.

	Журмын бүсгүйн санаа үймрэн цухалдаж хэл үгүй юм шиг дув дуугүй суувч Вернерийн хэлэх үгийг хичээнгүйлэн сонссоор, гагцхүү тэрээр нөхрийнхөө дуу нь ердийнхөөсөө хачин жигтэйхэн зөөлөн уян байхыг анзаарах бөлгөө.

	Нөхөр нь нэгэн инженер эмэгтэйн тухай ярьсаар бөгөөд нэрийг нь хэлэхэд тэр нэртэй аргагүй л нэгэн газар учирсан мэт бодогдоно. Вернер юу ч нуусангүй. Тэрээр цонхны цаана хөшиглөн татсан гүн харанхуй руу ширтэн ярина. Тэр эмэгтэй өөрийн нь ажилд тусалдаг, нэгэн газар Лөнштайн гэдэг хотхон байдаг, тэр хотод үр хүүхэдтэй болсон, тэгээд тэр эмэгтэй Вернерийг хөөж явуулсан, учир нь Вернер ийнхүү үнэн явдлыг нуусан байжээ. Вернер өөрөө Марианегаас, Марианегийн чин сэтгэлийн бат итгэлээс ухаангүй айдаг байсан гэнэ. Тэр ч байтугай Вернер намаа хуурсан гэнэ. Гэвч өнөөдөр тэрээр бүгдийн өмнө үнэнээ тоочно.

	— Би одоо чадахгүй, би хуурч мэхэлж эцэст нь хүрлээ... гэв.

	Мариане өөрөө өөрөөсөө "Яагаад вэ? Яагаад ийм хэрэг болов?" хэмээн асуухад өөрөө Вернерийн мууг нь сайн болгож, муухайг нь сайхан болгон цагаатгаж дөнгөж саяхан хүртэл ажлын зав чөлөө болох биш дээ хэмээн бодож явсан нь түүний санаанд оров. Вернер учраа үл олох байдлаар Марианег харвал авгай нь суусаар бөгөөд өөрийг нь цоортол ширтэнэ. Гагцхүү хөөрхий авгайн гар салганан чичирнэ. Вернер ч ийм эдгэршгүй шарх үүснэ гэдгийг мэдэж агсан билээ.

	Вернер нүдээ анин уртаар санаа алдан сэтгэл нь уужирсан байдлаар,

	— Миний хувьд гэвэл би одоо л нэг чөлөөтэй амьсгалж санаа минь уужирлаа... гэв.

	Марианегийн бүх цогцос дагжран чичирнэ. Түүний санаанд Вернерийн хөндийрч байсан үе бодогдохуйд гомдох, хорсох сэтгэл зэрэгцэнэ. Тэрээр нэгэн жилийн өмнө шинэ жилээр өөрөө Шконад ирээд буцсанаа санав. Тэр үед Вернер нөгөөх л хайрт хүүхэндээ хамаг анхаарал нь татагдаад намайг ад үзэж байсан байх даа гэхээс өөрөөр бодох үндэсгүй мэт сэтгэгдэнэ. Мариане хүнд доромжлогдон, бузарлуулсан мэт бодогдоход зол жаргалгүй болсон ирээдүйгээ төсөөлөн бодно. Уйтгарт гэр бүл, хэлтсийн даргынхан түүний санаанд орж өрөвдөн хайрлам авгайн хэлсэн «Чи л надад нүүрс дээш гаргаж өгөхгүй болохоор өөр хэн хийх бил ээ?.. Хүү минь бас мэдэж байгаа юм, өдөр тутам, цаг тутам» хэмээснийг санахад Муммел охин нь өөрийн эрхгүй орж ирэв. Миний охин Муммел айлын тэр хүүхэд шиг тийм зовлонг амсах ёсгүй... хэмээн Мариане бодно. Тэрээр хоёр гараар шанаа тулан суухдаа уйлаад ч сэтгэл гүйцмээргүй бодогдохуйд тэвчин сууна. Тэрээр ирээдүйн төлөө санаа зовохоосоо өнгөрсөн үйл явдлыг сэтгэлийн угаас харамсан уйтгарлана... 

	Вернер анх Марианед ойртохдоо түүнийг олон дахин харж сэтгэлдээ цагаатгахын тулд байдаг мөнгөөрөө оймс, нусны алчуур авдаг байж билээ. Түүнийг Вернер мөрдөн дагаж алс хол явганаар алхдаг байлаа. Мариане хавируулдаггүй л байлаа. Өөртөө үнэнч сайн хань болж чадах болов уу гэж бодохоор залуу бүсгүйн айдас хүрч туйлаас эргэлзэж байжээ. Яван явсаар эргэлзэж сэрдэхээ ч больж ижил дасал болох үест Мариане түүнд баясан баярлаж билээ. Түүнээс нуух харамлах юм өчүүхэн чинээ ч үлдээгүйд Мариане заримдаа гайхдаг ч байлаа. Хаана ч байсан, юү ч хийсэн хоёр биес ямагт нэгэн дор... Аяа, Вернер минь, чи бүх зүйлийг анх эхэлсэн шигээ шинээр эхэлье гэж бодооч, ямар байх бол?..

	Вернер шивнэж;

	— Юм яриач гэхэд. Мариане ам ангайх ч үгүй сууна. Хүнд бэрх ажлын дараагаар санааны зовлонд учирсан хөөрхий түүнд ярих чадал ч үгүй байсан байж болох шүү дээ.

	Вернер амьдралдаа алдаа, бүр том алдаа хийжээ. Түүний утга учрыг Мариане сайн мэднэ.

	— Жаахан ч болсон юм яриач! хэмээн Вернер гуйна. Мариане дуугүй суусаар, Вернер ч дуугүй болов. Хэсэг азнаж Мариане яльгүй уужирсан бололтой тун ч ядуу дуугаар:

	— Үнэн хэлээрэй, чи одоо түүндээ дурласаар уу? гэв.

	Вернер худал хэлэхийг хүснэ. Мөн л дахиад хуурахыг завдана. Худал хэлэх, дуугүй суух аль аль нь амьдралд тохиолдох зүйлс. Мариане учрыг мэдсэн бололтойгоор

	— Вернер, бид өөрсдөөсөө юм нууж ердөө болохгүй. Бид өөрсдийнхөө амьдралыг худал хуурмаг дээр тулгуурлаж болохгүй шүү дээ. Надад үнэнээ хэл, чамаас үүнийг би сөгдөн гуйя гэвэл Вернер:

	— Тийм ээ, дурласаар, надтай юү учирсныг би мэдэхээ болилоо. Хэрэв би өнгөрсөн нэг жилийн хугацааг эргүүлж... анх эхэлснээсээ одоо эхлэх эн... би түүнд очих ёстой гэв. Дахиад л Марианег бачимдуулж сэтгэлийн хямралд унагав.

	Вернер:

	— Гэвч Мариане чиний төлөө тавьдаг шиг тийм анхаарал халамжийг би түүнд хэзээ ч тавьж байгаагүй шүү гэвэл Мариане ёжтой хүйтнээр мушилзах нь Вернерийг зовоовч өөрт нь биеэ барих хүч сэлбэж буй ажээ.

	Мариане шулуун бөгөөд шийдэмгийгээр: 

	— Чиний амьдралд хоёрдугаар байр эзэлж суухыг би хэзээ ч тэвчихгүй гэхэд тийнхүү гэнэтийн хатуу дүгнэлтэнд сандарч,

	— Юү гэсэн үг бил ээ? гэвэл Мариане инээнэ. Тэрээр инээх хүч олжээ.

	Мариане:

	— Бид салах хэрэгтэй болжээ Вернер... хэмээн босож Вернерийн хориглох гарыг зайлуулж шийдэмгийгээр хаалга чиглэн алхав.

	Хоёр уулын хооронд орших Ангерсфурт тосгоныхноос үхэл ховор. Жилдээ гурав дөрөв гэх бөгөөд хэрэв түүнээс дээш гараад ирвэл тосгоныхон үхэл олон байсан урьдын жилийг тоолоход тосгоныхон дуртай. Энэ удаа Цолленцолын ээж хоёр дахь удаагийн мэнэн тусахыг даасангүй явлаа. Өвгөн Балла, Виндишийн тушаалаар хагалсан өөрийн төмсний талбай дээр унтаж, үхлээ урьж авчирчээ. Намрын сүүл сарын цэлмэг нэгэн өдөр өвгөн хөгшин хоёроо оршуулах ёслолд тосгоныхон оролцов. Адилхан бүдэг хувцастай зургаан эрчүүл авсыг өргөж нэгэн жигдийн алхаагаар урагшилна. Өргөгч эрчүүлийн гозгор өндөр хар малгай нарнаа гялалзжээ. Нүд нь архинд талимааран үзэгдэх нь энэ өдөр хоёр хүний оршуулгад уусны шинж илт ажгуу. Ийм өдөр тосгоныхон бүгдээр гашуудлын хувцас өмсөж ёслолыг хамт гүйцэтгэнэ. Өнөөдөр зөвхөн ганцхан хүн дутуу байгаад хүмүүс шивэр авир ярилцаж их л гадуурхаж байгаа бололтой ажээ. Тэр ирээгүй ганц хүн нь «Улаан газар» хэмээх нэгдлийн дарга Виндиш бөлгөө.

	 

	 

	Ханнес эцэг эхээ эргэж ирээд эцэг нь хэдийгээр хэвтэрт орсон боловч цэргийн хээрийн сургуульд заавал очих ёстой байсан тул явсан ажээ.

	Эцэг нь бүгшүүлэн ханиаж нүд нь аягаараа эргэлдэн дэрлэсэн дэр нь хөлсөнд нэвтэрчээ. Байсхийгээд л ам нь хатан уруул омголтож уух юм шаардана. Тэр тоолон хашаандаа үнээгээ сааж, тэжээл өгч байсан хөгшин гүйж ирж уух юм өгнө. Эмчилж агсан эмч нь эмгэний хамт гал тогооны өрөөнд орж өвгөний бие муудах талдаа орж засралыг олохгүй биз хэмээнэ. Аав нь амьдралынхаа төгсгөлийг мэдэж байгаа бололтой хүүгээ ширтэн уйлсан янзаар:

	— Ээжийнхээ тохой дороос одоо тулна биз ээ? Хэрэв би байхгүй болбол, Ханнес минь, энэ хашаанд юү болох бил ээ? Виндишд тийм ч амархан чадуулчихгүй шүү.

	Би амьдралаа энэ хашаа өв хөрөнгөний төлөө зориулсан хүн. Би түүнийг бас коммунистуудаас хамгаалсан юм... өнгөрсөн шөнө Виндиш цонхны дэргэд зогсож байлаа. Тэр их л доогтойгоор инээж байна билээ. Би үзсээн. Бас тракторын жолооч нар дайрахад бэлэн сууж байсан хэмээн өвгөн, Ханнест бараг дуулдмааргүйгээр ярьж зүүдээ бодит байдалтай хутган холин ярина.

	Ханнес сэтгэл зовлонтойгоор ажилдаа явав. Ээжтэйгээ салах ёс гүйцэтгэхдээ ээжийнхээ хоёр хацрыг барьж духан дээр нь үнсээд,

	— Хэрэв юм болбол тэр дор нь намайг дуудаарай харин битгий уйл, би бас байна шүү гэж гуйсан билээ. Түүнээс хойш Ханнес сэтгэл түгшин, сураг чимээ хүлээсээр өдөр цагийг тоолж ядан өнгөрөөнө. Элберсийг алсан гунигт явдал мартагдаагүй байсан энэ үед эцгийн зам ийнхүү шулуудсан нь Ханнесын сэтгэлийг улам зовоож үхэл гэдэг гаслант нэгэн зүйл ирэхээ хүрвэл дуртай ч ирнэ, дургүй ч ирнэ хэмээн бодох бөлгөө. Заримдаа тэрээр мөнөөх л зол жаргал гэгчийг эрэн хайхаар явахыг ч завдана.

	Аав нь арван сарын хүйтэн чийглэг шөнө биеэ муутгаад эргэж тэнхэрч чадсангүй. Үүний үүсгэврийг Виндишээс өөр хэн ч тавиагүй юм. Хэрэв тийм явдал болоогүй сэн бол аав нь өнөөдөр эв эрүүл амьдарч ээж тийнхүү гунигт зовлонд автагдахгүй байх сан. Ийнхүү Ханнесын дотор намын гишүүн атлаа хүн алах ажил хийсэн нэгдлийн дарга Виндиштэй тооцоо хийх хэрэгтэй хэмээн нэгэнт бодогдоно. Тэрээр хашаагаа тордож амьдар гэсэн эцгийн зөвлөгөөг дуртай бус хүлээн авч толгой дохисон болж өнгөрөөж өвчнийх нь шаналлаас зугтааж явахын оронд Виндишд очиж нэгийгээ үздэг хэрэг... хэмээн шийдэв.

	Бригадынхаа ахлагчийн уйтгарыг ажин мэдсэн өвгөн Бюхнер:

	— Чиний санаа зовуурьтай байх боллоо, надад хараажаар байна гэхэд Ханнес: 

	— Миний аав их халуунтай, муу байна... гэтэл эмч түүнийг хүссэнийхээ хэрээр архидаж болно гэж зөвшөөрөх юм... юү гэсэн үгийг чи мэдэж байна уу? гэв. Хесселбарт түүнийг даган ажиглаж тийнхүү уйтгарлаж гунихын үндсийг олохыг ядах бөлгөө. Гэвч тэрээр Ханнесын сэтгэлийн гүнд юу нуугдаж байгааг мэдэж үл чадах ажгуу. Тэрээр Ханнест угсармал барилгын ашиг тусыг ойлгуулснаар сэтгэлийн шаналгаанаас нь салгах болов уу гэж найджээ. Хесселбарт нэг тоог нөгөө тоотой жишиж нуршихад Ханнес дургүйцэн Катрин, Хесселбарт хоёрын бетон үйлдвэр лүү хөлөө хөлдөөчих дөхсөөр явж очиход уулзах гэсэн дарга нь байгаагүйг ёжлон ярьж хэрэггүй ажил үйлдсэнийг нь зэмлэх бөлгөө. Ханнес Хесселбартын угсармал барилгын ярианаас залхахдаа,

	— Та надад ойлгуулах гэж ядсаны хэрэггүй... би бол барилгачин, модчин хүн болохоос биш монтажчин хүн биш гэдгийг ойлговол зохино гэхэд инженер арга буюу Ханнесыг орхиж гарав. Нэгэн орой нийтийн сууцандаа Ханнес ороо засаад унтах гэтэл дэрэн дороос нь нэгэн ном гарахыг авч гарчгийг үзвэл угсармал барилгыг барих мэргэжлийн ном байлаа. Чухам хэн энд хийсэн нь түүнд тодорхой тул Ханнес хуудас эргүүлэн энд тэндээс уншиж зураг сэлтийг үзэж харна. Тэгснээ дургүй нь хүрч холхон шиг тавьж унтчихаад маргааш өглөө нь нөгөөх номоо цамцны энгэрт хийн Хесселбартын албан тасалгаанд очив. Хесселбартын нэгэн адил Ханнес бас л нөгөөх номыг ширээн дээр нууцгайгаар сэмхэн тавьчхаад гартал Хесселбарт орж ирэв.

	Ханнес тулгамдаж,

	— Би танд энэ номыг эргүүлж авчирлаа гэхэд инженер нүднийхээ шилийг засаж сэтгэл хангалуунаар инээмсэглэн,

	— Та тэгээд уншив уу? гэхэд Ханнес:

	— Үгүй ээ гэвэл инженер

	— Ядахдаа хуудсыг нь ч эргүүлсэнгүй гэж үү? хэмээн хачирхан асуухад Ханнес:

	— Үгүй! гэж хэрсүү хариулбал Хесселбарт:

	— Харамсалтай байна гэж санаа алдаж нөгөөх номыг авах гэтэл Ханнес салах ёс ч гүйцэтгэлгүй гарч явах гэхэд Хесселбарт огцом эргэж

	— Би таныг их гайхдагийг та мэддэг болов уу... та хэчнээн их оролдлого зүтгэлээр Никийг бичиж, уншиж сургалаа даа?.. Тэр үед танай Ник үсэглэж ч чаддаггүй байсан... гэтэл тэрээр одоо жижиг зөөгч тэрэгний жолоочийн шалгалт өгөх гэж бэлтгэж байна шүү гэвэл Ханнес:

	— Түүний сурч, давшихад ямар чөтгөр хамаатай юм бэ... хэмээн уурлав.

	Хесселбарт үл анзааран

	— Унших, бичих хоёр бол дангаараа ердөө юм болохгүй танд ч хангалтгүй... үүнээс та эхэлж бодвол зохино. Унших бичих, тоо бодох бол хүн төрөлхтний боловсролын хамгийн доод шат мөн бөгөөд өвөгчүүлийн үеэс ялгагдахгүй юм. Энэ маань шинжлэх ухааны хөгжлөөс хоцорч байгаа хэрэг. Та орчин үеийн нийгмийн хөгжилд зохицож шинжлэх ухааны ололт нээлттэй өөрийн биеийг холбож өгөх хэрэгтэй байна хэмээхэд Ханнесын сэтгэл догдловч юү ч хэлсэнгүй, зөвхөн дотроо Катрины Рихардыг дүгнэж хэлсэн, шашин шүтэгч үеийн хоцрогдсон үлдэгдэл... хэмээснийг бодоход тийм хүнтэй зүйрлүүлэн хэлүүлсэндээ уур нь хүрч шууд гарч явав. Гэтэл Ангерсфуртээс дуудлага ирж инженертэй маргалдсан яриа тэртэй тэргүй тасарч Ханнес эхийн зүг яаран одов.

	Аав нь орон дээрээ шулуунаар хэвтэж толгой нь ялимгүй ар тийшээ тонгойж царай нь шарлажээ.

	Ээж нь хүүтэй уулзмагцаа:

	— Өнгөрсөн шөнө болсон юм. Гурван цагийн ойролцоо босож хашааны цаана... хараад ир гэж намайг гуйхад би юү гэж байгааг нь мэдсэнгүй... тэгээд дараа нь хаалга руу... гэж ярив.

	Ээж нь аавын нь нүүр гарыг угааж цэмцийтэл хувцаслажээ. Ханнесын санаанд Виндиш дахин орж ирэв. Тэрээр оршуулгад гүйцэтгэх ёсыг дааж тойргийн төв орохоор явах зуураа нэгдлийн даргатай уулзаж түүний царайг харахыг хүснэ.

	Тэрээр Цолленцолын эхийн оршуулгад унших сүмийн уншлагыг сонсож дахин дотор харлаж бачимдана. Сүмийн уншлага аялгуутайгаар сонстож, би чамтай хамт байна битгий уяр, би чиний бурхан, би чамдаа хүч оруулнам. Чамд би тусалнам, чамайг би баруун гартаа хөтлөн аварнам... хэмээн уянгалах дууг Ханнес сонсож эцгийн амь алдсан явдалд Виндишээс өөр хэн ч буруутан биш болохыг эргэлзээгүй итгэв.

	Оршуулгын газар довцог толгойн энгэрт сүмийн сүүдэрт оршино. Тэндээс тосгон хүрэх зам «Улаан газар» хэмээх нэгдлийн захиргааны байр, Виндишийн сууцны яг хажуугаар өнгөрнө. Ханнес, Виндишийн хашаанд ойртох тутам алхам бүрдээ түүний тухай бодож сууцны дэргэд очоод «гарч ир» гэж хашхиръя гэж бодлоо. Тэрээр цонх руу нь ширтэж явна. Яг Виндишийн хашааны хажууд ирмэгц Цолленцол тэдний өмнө гарч үг дуу ч үгүй, Ханнес, түүний ээж хоёртой гар барин толгой сэгсрэв.

	Нэгдлийн дарга Виндиш оршуулах ёслолынхны эхний гозгор хар малгайг цонхоор хармагц доош балтасхийн суучхав.

	Хонхны дуу эхэлснээс хойш тэрээр оршуулагчдыг хэзээ өнгөрдөг бол гэж тэсэн ядан хүлээж байсан юм. Виндиш оршуулах ёслолд хэн хэн оролцож явааг нууцаар ажиж нэгдлийнхээ гишүүдийн нэрсийг бариад үзсэн бүхнээ хуудсанд дараад байтал дарагдаагүй нэр үлдсэнгүй. Айл бүрээс дор хаяад нэг хүн төлөөлж яваа ажээ. Урд талын эгнээнд уурхайчид явах нь бүрхэг наранд боловч нэгэн ижил хар хувцасны тод өнгөтэй товч гялтайн үзэгдэнэ. Виндишийн уур хүрч гараа базлахуйд салаанд нь байсан харандаа бяц үсрэв. Өнгөрсөн шөнө тэрээр эргэн хөрвөн бараг унтсангүй, оршуулах ёслолд оролцох хэрэгтэй эсэхийг бодсоор нойроо хулжаасан билээ. Өглөө болоход энэ бодлоо таягдан хаяж тосгонд байгуулах социализмын замд садаа тавьж байгаа Ханнес Цолленцол хоёрыг үзэн ядах бодол, нас барагсдын тухай бодлоос даван гарав. Тэрээр нэгэн бодлын Берлиний ойролцоо ган хайлуулах үйлдвэрт ажиллаж буй эцэг дээрээ очиж өөрийг нь хүндлэхгүй байгаа энэ тосгоныхноос холдмоор бодогдоно.

	Гэтэл цонхноос хэдхэн алхмын цаана залуу хүү Ханнесын царай гэнэт нүднээ нь үзэгдэхүйд түүний бие арзасхийж дотор нь хүйт оргиод явчхав. Түүний хажууд яваа Цолленцолыг бас тэр агшинд хараадхав. Тэр баян тариачин өндөр гозгор хар малгайгаа сэвхийтэл өргөж эх хүү хоёрт нялуун гэгчээр гар барихаар тонгосхийж буй үзэгдэв. Виндишийн хор шар хүрч нэг нь бүтэн жилийн турш «нэгдлийн хоолой дээр хутга тавьж» байгаа бөгөөд нөгөө нь галдан шатаагч атлаа... намд элссэн гэж дуулдсан хэмээн бодно. Ямар хорт санаа энэ хоёр эрийн толгойд нуугдан буйг хэн мэдэх билээ. Виндиш дотроо, би намын заалтаар түүний сургаалын дагуу Ангерсфурт тосгонд анх удаагийн нэгдэл байгуулж өсөн хөгжиж өргөжин дэгжиж байна, эд муусайн намайг дагаж дуурайсан биш үү?! Эд социализмын дагуурууд намайг ганцаардуулах санаатай биз. Гэвч би эцсийнхээ дусал цусыг гартал та нартай тэмцэнэ дээ, та нарт хэзээ ч бууж өгөхгүй, хэрэв дийлэгдвэл энэ тосгоноос зайлан одно хэмээн бодоход хамаг бие нь сулран алдарч хүч тэнхлээ барах шиг болоход тэгж хүнд муугаа үзэгдэхгүйн тулд үсрэн босож цонхоо дэлгэж хаяад оршуулгынхны цуваа ойртон ирэхэд радиогоо залгаж бүжгийн хөгжим хамгийн чанга дээр нь бархируулж гудамжаар дүүрэн цуурайтуулав.

	 

	 

	Амьдралынхаа туршид хөгшнийхөө зөвшөөрөлгүйгээр хэзээ ч орж байгаагүй гоёмсог сайхан өрөөндөө, өвгөн нас барсныхаа дараа тавиулжээ. Түүнийг оршуулахын урьд орой гэрийнхэн нь гал тогооныхоо өрөөнд бөөгнөрчээ. Цолленцол тэднийд тухлан сууж элдвийг чалчина. Ханнес шүүгээ уудалж шилтэй архи гаргаж хундагалав. Тэрээр, ямар учраас Цолленцол гэрт нь дагаж ирэв ээ гэдгийн шалтгааныг бодсоор ажээ. Цолленцол эвлэрэхийг хүсэж л ирээгүй гэдэгт Ханнес бат итгэнэ. Харин Ханнес, Цолленцолыг хоёр ч удаа Виндишийн цонхонд тулж доромжлон хашхирсан учрыг үл олох бөлгөө.

	Тэд Виндишийн бүжгийн хөгжим тавьж гашуудлын ёслолыг доромжилж буйг сонссоноос хойш дуу ч үгүй явж ирсэн билээ. Гагцхүү Цолленцол тэр үед, тэгж л байг, миний хүү, цаад муу чинь төдийлөн удахгүй. Өчигдөр оройны хурал дээр цаадхыг чинь золтой л халаад хаячхаагүй... гэхэд нь Ханнес дотроо чамайг би овоохойноос чинь тонилгоё доо хэмээн хорсолтойёо бодно. Түүний нүднээ хамт ажиллаж агсан Элберсийн бяц цохиулсан тархи, эцгийн нь яс нь гозойж арьс нь шарласан эрүү харагдах шиг болоход нэгэн жигтэй шалтгаанаар дагаж ирсэн үнэгэн зальт энэ Цолленцолыг үзэн явах бөлгөө. Цолленцол балгасаар дахин хундагалуулсаар хатуу архи түүнийг нуга дарж хэл нь суларч нүд нь онийн хачин жигтэй болоод амандаа орсныг чалчина.

	Тэрээр:

	— Би үнээгээ эргүүлж авна аа, өгнө ч гэж бодож байна. Тарианы талбайг яах вэ, түүнийг аль хэдийний сольчихсон юм. Ер нь удахгүй нийгэмчилнэ биз... Би чинь нэгэн өдөр малын эмч авчраад хэдэн үнээгээ яг л хүн шиг шинжилгээ хийлгэж гарлаа. Хамгийн их сүүтэй миний Хелма уулаас цусны даралт нь өндөр зүрхний цохилт нь бусдыгаа бодвол хурдан байдаг юм. Ер нь үүнээс үзэхэд ашиг шим сайн өгдөг мал аяндаа өөрийнхөө бие махбодыг өөрчилдөг юм шив дээ. За тэр сүү өгөх талаар ч ярих юм биш ээ. Би одоо яг хэмжиж үзсэн хүн шүү. Миний Хелма өнгөрсөн жил арван мянган литр сүү саалгалаа. Тэгэхээр хөөрхий Хелма минь арван жил амьдарчээ гэж бодоход түүний дэлэн хөх нь арван сая дахин ташуулж шувтруулах нь ээ дээ хэмээн шал пал чалчихад өдөр нь борви бохисхийлгүй бөгтгөнөсөн хөгшин их л ядарсан бололтой үүрэглэнэ.

	Ханнес түүнийг хараад Цолленцолыг зөөлөн ярихыг сануулж аман дээрээ долоовор хуруугаар заав.

	Гэвч Цолленцол ярьсаар байлаа. Ханнес улам гайхан гайхсаар, түүний санаанд аав нь аль хэдийнээс хойш сарвайсан жижигхэн цаасан дээр бичсэн бичиг тодорч түүнд Цолленцол номоос хуулсан тэжээлийн хольцыг өөрийн санаанаас зохиосон болгож бичсэнийг санав.

	Гэтэл Цолленцол яриагаа гэнэт тасалж нялуунаар:

	— Ханнес, чи надад туслахгүй юу? хэмээн асуухуйд Ханнес эхнээсээ аваад ийм л асуулт хүлээж сууснаа санаж одоо л мань эрийн салахгүй дагасны шалтгаан цухуйв бололтой хэмээн бодов.

	Цолленцол,

	— Чамайг чинь орост явах гэнэ гэж энд тэндгүй л шивэр авир хийлдэх юм. Тэнд очоод нэг хамтрал юм уу, сангийн аж ахуйг үзээрэй. Чи тосгоноос гарамгай, мөн тэнгэр бурхан таалсан чиний муу эцэг чинь онц идэвхтэй тариачин малчин хүн байсан юм. Тэнд цаадуул чинь сүүгээрээ чухам юү хийдгийг мэдэж ирээрэй... гэхэд Ханнесын сэтгэл хөдөлж ийм хүсэлт тавина гэж өчүүхэн ч бодоогүйгээ санав.

	Ээж нь толгойгоо өндийж нухчин,

	— Тийм, тийм... орост очно доо. Бас тэнд байгаа Берхард ахынхаа шарилыг олно. Довцог толгой дээр өнчин хайлаас мод бий гэж аав чинь үргэлж ярьдаг юм. Бас тэндхийн хүмүүс заримдаа цэцэг тавьдаг юм гэнэ билээ... гэж уйтгартайяа санаа алдав. Энэ нь хүүгээ ямагт хүсэн хүлээж эх болсон наддаа хүрээд ирнэ хэмээн мөрөөдөн суусан эхийн гомдол анх удаагаа тасарч байгаагийн тэмдэг бөлгөө. Тэрээр босож гал тогооны өрөөнд орж малын тэжээлийн төмс нухална. Цолленцол ч босож салах ёс гүйцэтгэх дээ:

	— Гэрт минь амтат мөөг, нэгдэлд минь үнээнүүд байна... Тийм ч учраас орост яаж сааж, яаж тэжээж байдгийг мэдэх гэсэн юм шүү дээ. Ер нь тэгээд надад малаас өөр чухал юм ч дээ... бараг л үгүй биз... хэмээн хашааны хаалга хүртэл үдэж хойноос нь ширтэн зогсоод зальт шар үнэг минь л орчин цагийн шаардлагад зохицохыг мөн ч мэрийж байна аа чи хэмээн бодлоо.

	 

	 

	Маргааш өглөөний манан бороотойд Ханнес Колраукшийнд очихоор явав. Тэрээр чухам ямар янзтай харьцахыгаа удаан хугацаагаар бодов. Мөн ч заримдаа огт зэвсэггүй байхын оронд алхаа ч бүсэндээ хавчуулж очдог юм бил үү гэж бодож амжив. Тэрээр аавынхаа газар дээр очоод ирье гэхэд ээж нь тэг гэв.

	Хэсгийн бүрэн эрхт төлөөлөгч өглөөнийхөө цай ууж суув. Түүний албан ажил хараахан эхлээгүй ажээ. Тэрээр сониучхан агаад үл хүссэн харцаар өглөө эртийн зочныг ажиглана.

	Ханнес орж очмогцоо,

	— Одоо чи бид хоёулаа төрийн хүчит зэвсэг боллоо. Би намын гишүүн, чи буутай. Оготныг нүхэнд нь нугаслахад тохиромжтой биз. Өчигдөр тэр бүжгийн хөгжмөөр наадаж байсан юм, өнөөдөр дуу дуулахыг нь үзье... гэвэл уулаас ээрүү Колрауш:

	— Х-хэнийг хэмээн сандран босож өмднийхөө мөрөвчийг товчлов. 

	— Виндишийг? гэвэл Колрауш:

	— Чи тэ-тэ-гээд я-яах гэ-сэн юм бэ? гэхэд Ханнес 

	— Намын багахан хурал хийе. Түүгээр тосгон даяар доромжлуулаад яах бил ээ дээ?! Хэрэв чи түүнийг хамгаалбал чи буруутан болно. Чи бид хоёр багадаа ногоон алим хулгайлж явсан шүү дээ. Түүнийг битгий мартаарай. Мэдэв үү? гэвэл Колрауш:

	— Ө-за гэв.

	Тэд нэгдлийн хашааны гадна очиж Виндишийн сууцны цонхыг тогшив.

	Алгаараа балбавч хүн ер гарч ирсэнгүй. Чих тавин чагнавал цаад талд нь хаалга нээгдэж хаагдаж буй чимээ гарахуйд Колрауш:

	— А-арта-лаар нь Ха-хан-нес. Цэцэрлэгийн хашаан дээгүүр гэв.

	— Тэд цэцэрлэгийн хашааны дээгүүр ортол Виндишийн авгай зогсож байв.

	Авгайн царай гөлийн цайж банзлын нь хоёр талаас хоёр охин салахгүй зуурчээ. Тэрээр аймтгай харцаар хоёр эрийг ширтэнэ.

	Ханнес:

	— Танай нөхөр гэртээ бий юу? гэж сууцанд орохоор зүтгэж Колраушийг хойноос хөтлөн урагшлахад авгай бараг сонстохооргүй зөөлнөөр

	— Та түүнээс юү хүс ээ вэ? гэж шивнэхэд Ханнес,

	— Түүнтэй ярих яриа байна гэж хатуухан шаардахад авгай толгой сэгсэрнэ.

	Ханнес:

	— Хаана тэр байна вэ? гэвэл авгай толгой сэгсэрнэ. Ханнес түүнийг замаасаа түлхэн зайлуулж босгонд тулж очиход авгай бүдрэн унахыг дөхөж,

	— Гэр орны тав алдуулан үймүүлэгч гэхэд Ханнес

	— Надтай цагдаа хамт яваа шүү гэв.

	Колрауш ч түүний хойноос дагав. Авгай ч хаалганы бариулаас угз татаж хаалга дэлгэн хаяв.

	Ханнес ширээн дээр тавьсан хавхаг нь нээлттэй авдар түүний доторх хэмжээгүй олон цагаан хэрэглэлийг харав. Бас хэдэн костюм өлгөөтэй харагдана. Эдгээрийг ямар нэгэн хүн боож цуглуулж байгаад л дутуу орхисон нь илт ажгуу:

	Ханнес эргэж:

	— Тэр байх нь л байгаа юм байна гэхэд Колрауш:

	— Я-ямар хэ-хэрэг байна вэ, Ха-Ханнес? Чи ха-рж байна шүү дээ, байхгүй л байна шүү дээ хэмээн хэлж дуусаагүй байтал хашааны хаалганы цоож дуугарч асар холгүй моторын дуу гарав. Ханнес агшнаа үсрэн очиж цонхоор харвал Виндиш мотоциклийн дээр бөхийн сууж шурдхийн алга болов.

	Герман орон асар хол хоцорчээ. Эх оронд нь гурван сарын нойтон чийглэг агаар нэвшрүүлэн буй цагт энэ орны хуурай хүйтэн агаарт амьсгалан тунгалаг тэнгэр өөд ширтэхэд сонин сайхан ч юм шиг.

	Шконагаас гарч Берлинээр дамжин Москвад ирэв. Маргааш Иркутск орно хэмээн бодохуйд дэлхийн гэдэг хэчнээн бага болж хүн төрөлхтний оюун ухаан хязгааргүй уудам мэт санагдана. Түүний хамт автобусаар хот үзэж яваа Катрин мөн тийнхүү бишрэн ярив.

	Москва хот өргөн уудам агаад дэлгэр тэнүүн, Белоруссын галт тэрэгний буудлын ойролцоо нарны туяа ягаан, шар ногоон өнгөөр солонгорон татаж, хааяа бөөн цагаан үүл бараан сүүдрээ газар буулган өнгөрөх нь байгалийн сонин сайхныг санагдуулна. Тийнхүү хот үзэх яаруу довтолгоонд бие чилэн алжаах агаад нэг үе урьд сонсож дуулж байсан нэр сонстоход сонирхон тавтай сайн ажиж чадалгүй шувт өнгөрөөд явчихна. Нэгэн мэдэхэд замын хойд талд нь хөх чулуун ханатай, сайд нарын зөвлөлийн барилга, урд талд нь хөх чулуун хана хэдэн тод баганатай «Москва» хэмээх зочид буудал үзэгдэнэ. Хэлмэрч бүсгүй жолоочийн арын шилэн ханыг зоогоороо налж зогсоод энэ тэрийг зогсоо зайгүй тайлбарлаж баруун зүүн тийшээ гараараа зааж дохиж ярина.

	Автобусыг зогсмогц, явган хүний замаар зорчигчдын царай дүрсийг сайтар ажиглаж болно. Тэдний хажуугаар бариад авмаар зайд ноосон болоод торгон алчуур зангидсан, узбекстаны эрээн угалзат малгай хэлтийлгэсхийгээд тавьсан хүмүүс шууд шууд өнгөрөх ажээ.

	Ханнес Катид:

	— Би ч одоо ёстой л буумаар байна... нэг хүнтэй ч болсон улаан нүүрээрээ учирч гар барилцан уулзах юм сан. Тэр нь дээр гэж та бас бодохгүй байна уу? Москва гэдэг чинь эцсийн бүлэгт музей биш шүү дээ гэв.

	Төв хотоос гарах тухай хэдхэн цагийн өмнө шийдсэн хэрэг байжээ. Яам болоод барилгын академийн найман хүний бүрэлдэхүүнтэй туршлага солилцох бүлгийнхний урьд өмнө гадаадад олон явж байсан зарим нэг нь хэлэхдээ "Явах цагаас хожимдож болохгүй" буцаж ирэхээсээ долоохон хоногийн өмнө юмаа бэлтгэж боосон байх хэрэгтэй гэлцэнэ.

	Берлин дэх Герман-Зөвлөлтийн найрамдлын ордонд тэдний хоолны зардлыг өдрийн таван рублиэр бодож олгосон бөгөөд зурагт хуудас, танилцуулга зэргийг дураар нь өгчээ.

	Түүний дотор аль зуу дахин уншиж үзэж харсан, Улаан талбай дахь Мавзолейд цувран зогссон олон хүн, Спаскийн сүм, Ломоносовын нэрэмжит их сургууль зэрэг зурсан танилцуулга байна.

	Катрин өөрийн орос хэлний мэдлэгийг шалгаж хэлмэрч хүүхэн, зочид буудлын давхрын жижүүр зэрэгтэй ярьж хүслээ солилцож чадаж байсандаа их л сэтгэл тэнүүн бөлгөө. Анх Катрин, Ханнес хоёр Шконагаас өглөө эрт гарч үдээс хойш нь Шеремьетвад буусан билээ.

	Тэндээ сайхан хооллож, зочин ёсоор нэлээд ярилцсаны эцэст хот үзэхээр явсан билээ.

	Тэд метрогоор нэг буудал явах болж Курскийн буудлаас хувьсгалын талбай хүртэл явж дээш гарахад тэд Кремлийн ханын өмнө зогсож байлаа. Тэд майзолейн хүндэт харуул солилцохыг, Спаскийн сүмийн цагны хонхны нэгэн жигд цохилтыг сонсож зогстол хэлмэрч бүсгүй тэднийг улсын төв дэлгүүр «ГУМ»-д оруулав, Тэнд ороод анхныхаа копейкээр мөхөөлдөс, улаан лоолийн шүүс худалдаж авлаа. Тэрхүү уудам цэлгэр дэлгүүрээс гарч явтал тэдний өмнө нэгэн залуу эр гэнэт зам хөндөлдөн зогсов. Тэрээр тун ч сурмаг байдалтай агаад инээмсэглэн хүнийрхэлгүйгээр англиар 

	— Foreigners, are you? Do you speak englisn?1 гэв.

	Сайх залуу түүнд нэг л хүйтэн харагдсан тул Катрин зөрж алхах гэсэн боловч Ханнесын гараас хөтөлснөө Кати сүүлд нь ухаарав. Сайх залуу марзан хээтэй богино пальто өмсжээ. Цагаан цамцны зөөлөн зах эрүүний нь дор үрчийн нугарчээ.

	— Excuse me, elease ... gare you selling shoes or dresses?2 гэдэг байгаа. 

	Хорь шүүрч яваа бол уу гэмээр залуу улам мэхэлзэн бөхөлзөж хумс нь маш урт ургасан туранхай хуруугаар Катигийн хүзүүний ороолт руу зааж: 

	— Nylon? duy if  pay good...3 хэмээхэд Катрин эхлээд энэ нутагт ингэж англиар шууд харилцана гэж бодож яваагүй болохоор баахан тэвдэж сайх залуугийн хүссэн гуйлтыг ч төдийлөн анхаарсангүй. Харин хэсэг азнаж уужраад сая ухаанаа олох шиг болов. Хажууд нь зогсох Ханнес түүний тийнхүү сандрахыг анзаарч юү болж буйг мэдэхийг хүсэн.

	— Наадах чинь юу гээд байгаа юм бэ? гэхэд, Катрин

	— Биднийг гутал хувцас зарах эсэхийг мэдэх гэсэн юм гэнэ... гэвэл нэлээд холдож байгаа хамт яваа нөхдийнхөө хойноос харсаар зогссон Ханнес:

	— Юү гэж тэгж байгаа бил ээ? хэмээн үл таних залууг сонирхсон байдлаар ширтэв.

	Сайх залуу шүдээ арзайлгаж өөртөө мөнгө байна хэмээн эрхий, долоовор хуруу хоёроо үрэн дохиход Ханнес тэр дор нь ойлгож Катид хандаж,

	— Бид барилгачин, шаварчин, чулуучинтай уулзаж танилцахыг хүсэхээс биш дамчидтай хүсэхгүй байна гэж наадахдаа хэлээдхээч гэхэд Кати:

	— Жаахан эвгүй биш үү? гэвэл Ханнес:

	— Баларсан юм... зүгээр! гэв.

	Катрин үл таних залууд хандаж, Ханнесын шуунаас барьсан гараа үл ялиг чичрүүлэх зуураа,

	— We wish fo decome acguaintsd Witn masong and carpenters, but not with proteers* гэхэд залуу чих тавин чагнавч ойлгохгүй байгаа нь илт бөгөөд түүний англи хэлний мэдлэг хэдхэн цээжилсэн үгнээс үл хальж буйг Катрин мэдмэгц Катрин хариултаа дахин оросоор: — Нам было бы приятнее познакомиться с каменшиками или плотниками, а не со спекулянтами... Вы меня понимаете?4 гэв.

	Үл таних хархүүгийн уруул дээр тодорч агсан нялуун инээмсэглэл агшин зуур царцаж шүлсээ хаян эргэж одов.

	Кати, Ханнес хоёр ч хүлээж байгаа нөхдөө гүйцэхээр яаран алхлав. Хэлмэрч эмэгтэй тэднийг хармагцаа тэсэж ядсан мэт бушуулахыг дохин дуудна. Тэд саяын уулзсан хүний тухай хүнд хэлэх байтугай өөрсдөө ч хоорондоо, тэр талаар дахин яриагүй нь түүний төлөөнөө ичсэн хэрэг биз ээ.

	 

	 

	Кати орой нь маргаашийнхаа явалтад сэтгэл хөдөлж шөнөжингөө эргэн хөрвөн олигтой унтаж чадсангүй. Катрин дотроо Эрхүүгээс буцаж ирэхдээ тавлан... «Гум» (их дэлгүүр)-д орно ер нь тухтай сайхан уулзалт болно хэмээн мөрөөдөн явна.

	Внуковын буудал нүд гялбам цагаан цасан дунд хучигдаж байшингийн дээвэр цэвэрхэн цагаан бүтээлэгтэй ширээ лүгээ адил харагдах ажгуу. 

	Тэнгэр саруул агаад цэнхэр туяа татан, ой мод үнэгэн улаан шаргал өнгөөр чимэгтэй сайхан үзэгдэнэ. Ханнес, Сибирийн гүн их тайгыг харж явъя гэсэн учраас Катрин өөрөө унтахаар шийдэж түүнийг онгоцны цонхон талд суулгав. Катрин мөн л анх удаагаа энэ нутагт ирж байгаа тул үзэж сонирхохын хүслэн оргиловч замын алжаалт нь сонирхлыг нь давсан ажээ.

	Онгоцны мотор хүнгэнэж түүний хүчинд онгоц тэр аяараа доргин чичирч хүч аван тасрах замын дагуу гүйхээр бэлтгэн зогстол үйлчлэгч гарч ирээд онгоц нисэх хугацаа, өндрийн хэмжээ сэлтийг таниулж суудлын бүс чангалж уяхыг зөвлөв.

	Онгоц гүйн гүйсээр газраас алгуурхан тасарч агаарт хөөрөв. Ханнес цонхоор холдон буй газрыг ширтэвч онгоцны дайвалтад төдийлөн сайн сэтгэл хантлаа харж үл чадах бөлгөө.

	Катрин нүдээ аньж нээрээ л унтахаар болов. Тэгэхдээ арын хэтэрхий босоо түшлэгийг налахад биед төвөгтэй болохуйд хажуу тал руугаа хэлтийж Ханнесын мөрийг дэрлэхэд Ханнес ч төдийлөн татгалзсангүй.

	Ханнес яахыгаа ч мэдсэнгүй.

	Харин Катрин цонхон талд өөрийнхөө хуучин суудалд суугаад хөшиг татаж буланд толгойгоо шахаж тавтай нойрсож болох байсан ажээ. Ийнхүү Ханнес танилцсанаас хойш Катринтай ойрхон, удаан байж үзээгүй билээ. Берлин хүрч ирэхдээ ч нэг машинд, Москва хүрч ирэх хотоор явах, зочид буудалд, энэ «ТУ—104» онгоцонд ч ямагт хоёулаа хамт. Катрин түүнээс салсангүй дагав. Тэр ч байтугай дамчинтай тааралдан түүнээс төвөгшөөхдөө ч Ханнесын гараас барьж л байлаа.

	Онгоцонд өгсөн хоол хэт тослог учир Кати тал хувийг нь тавагтаа буцаав. Ханнес ч энэ дөрвөн долоо хоногт Кати өөрөөс нь үл салан дагана гэдэгт эргэлзсэнгүй. Бүх машин, онгоц, зочид буудалд яг л одоогийнх шиг үүний хажууд Катрин суусаар байх болно.

	Ханнес өнгөрсөн түүхээ дурсан санахад олон жилийн тэртээх хэрэг шиг бодно. Тэрээр Катриныг нэг удаа зэрлэг зангаараа барьж авч үнсэх гэж ч үзэж билээ. Гэвч тэр бүхэн бол одоо зөвхөн дурсан ярих зүйл төдий болон үлдсэн билээ. Түүнээс хойш бүх зүйл өөрчлөгдсөн бөгөөд Ханнес ч одоо түүний дэр болон суух эсэхээ үл мэдэх бөлгөө.

	Тэдний хоорондуур Вернер хэмээгч намын үүрийн дарга орж Катрин түүнээс хүүхэдтэй болж төрүүлэн өсгөж байгаа билээ

	Ханнес тэдний замаас зайлж тэнд чөлөө тавьж өгсөн. Хэдийгээр Ханнес өөрийн санаанаас Катийг зайлуулахыг хичээвч болоогүй юм. Учир нь тэд хүйтний улирлын бэрхийг давж хамт ажиллаж, Вернер норм эвдэж түүнийг Катрин бодож, зураач Фоссынд түүнийг хүргэн өгч үргэлж ойр дотно явж байсан юм. 

	Катрин шатан дээр унахад Ханнес түүнийг өргөж авч эмнэлэгт хүргэсэн. Вернер Катриныг хүүхэдтэй болгож түүнийгээ гаргаад хэвтэж байгаа Катринд Ханнес цэцгийн баглаа барьсан одоо харин түүний хамт эх орноосоо алс хол аялж явна. Вернертэй ойд уулзаж ярилцсанаас хойш түүний бодолд амьдрал эхлэн ирээдүйн төлөв тодорч баясах бөлгөө. Түүний хажуугаар өөрийн бүтээсэн чулуун мөрийг анх удаа харсан Шкона хотын барилгын талбай түүний сэтгэлийн гүнд хадагдан үлджээ.

	Ийнхүү арван мянган өндрийн дээрээс газар дээр болсон амьдралын явдлыг бодож явав. Түүнд бололцоо дүүрэн бөгөөд дөрвөн долоо хоногийн турш Кати түүний хажууд явна. Ханнес цонхоор доош харвал байгалийн гоо үзэмж яг л барилгын зураг төсөл шиг тов тодорхой үзэгдэнэ. Түүний хажууд нүдээ анин суугаа Катрин унтаагүй, сэрүүн буйг мэдэв. Онгоцны эсрэг талын суудалд өөрийгөө Борж Васильевич гэж дуудахад дуртай Ангар дээрх барилгын дарга инженер Олисаренко нар дув дуугүй сууна.

	Өчигдөр орой тэр зочид буудалд хоёр хэлмэрчтэй ирж өөрийгөө төлөөлөгчдөд үйлчилнэ гэж танилцуулсан юм. Катриныг нойрмог байх үед нь Ханнес шивнэж,

	— Нэг ёсны орос Хесселбарт байна даа, цаадах чинь гэхэд Кати үл итгэсэн байдлаар толгой сэгсэрнэ.

	Аль ч байдлаараа Олисаренко Шконагийн инженертэй төсөөгүй ажээ. Хесселбарт бол өндөр нарийхан биетэй, гонзгой урт нүүртэй, дух руу нь буржгар хүрэн үс унжиж байдаг билээ. Тэгвэл Олисаренко бол намхавтар нуруутай, өргөн цээжтэй, яс бүдүүн, хүнд, зөөлөн шар үстэй ажээ, Түүний нэр ус, гаднын байдал төрхийг ажвал украины гаралтай хүн болов уу гэмээр. Гэтэл тэрээр өөрийгөө танилцуулахдаа «Сибиряк» (би сибирьд төрсөн хүн) гэж хэлж билээ.

	Түүний Хесселбарттай төстэй зүйл нь юү вэ гэвэл нүдэндээ шилтэй бас өмдний индүүг санамсаргүй ч гэсэн ямагт засаж тэгшилнэ. Ханнес, Кати хоёрын ойлгосноор бол дайны үед Олисаренко барилгын ажилчин байсан бөгөөд аюулд ороод байсан баруун хязгаараас бат хамгаалалттай Зүүн талдаа машин техникийг нүүлгэн байрлуулахад хүчин тусалж байсан хүн ажээ. Дараа нь тэрээр Уралын нэгэн техникумд суралцжээ. Түүний хамгийн дуртай зүйл бол хөдөлмөр бөгөөд түүнийхээ тухай ярихдаа салахаа мэдэхгүй, энэ талаар харин Хесселбартай тун ч адилхан ажээ.

	Тэрээр герман нөхдөдөө үйлчлэх болсондоо ихэд баяртай байгаа бөгөөд өөрөө герман хэлийг аль эртнээс сурч оролдож байгаа учраас өөрийн герман хэлний боловсролоо улам дээшлүүлэх бүрэн бололцоотой болсонд бүр ч баяртай байгаагаа ярив. Хэрэв муу орчуулбал чихнээс минь чангаа гэж тэрээр хошигнон өгүүлж нэг өгүүлбэр хэлээд л «германаар ингэж хэлж болно биз?» хэмээн асууна. Катрин суудлаа засаж инженер лүү хэлтгийдүүхэн харж суугаад яриа эхлэв.

	Ханнес яриаг чагнаж ярианы тал хувийг ойлгоно. Катрин оросоор ярьж Олисаренко германаар хариулна. Ер нь ийм маягаар тэд аль өчигдөр оройноос ярьж  эхэлсэн юм. Үйлчлэгч гарч ирээд төлөөлөгчдөд хандаж онгоц одоо Европ, Азийн хил болох Урал дээгүүр өнгөрч байна гэдгийг тайлбарлав.

	Ханнес доош харвал гүн өтгөн хар тайга бараантаж тэдний дунд цагаан цасан нөмрөгтэй өндөр шовх оргилууд үзэгдэнэ.

	Ханнесын чихэнд биеэ тайван байлгаарай, Байгал нуурын орчим манантай л байгаа болов уу хэмээх Олисаренкогийн үг, Катрин оросоор хариулах хариулт сонсогдоно.

	Олисаренко инээмсэглэж, итгэл төгс нөхөр ёсны дуугаар

	— Тэгвэл би чармайх л хэрэгтэй болно. Та бол миний зочин, таны хүсэл бол надад тушаал гэсэн үг. Германаар, бас ингэж хэлж болно биз? Зөвхөн, харин таны оросоор ярихыг хүсдэг тун харамсалтай байна, би хэлний мэргэжлээ дээшлүүлэх хүслээ биелүүлж чадахгүй нь гэнэ. Нарны хурц туяа эгц тусаж агаарын орчин мөнгөлөг тунгалаг өнгөөр цэлийн үзэгдэнэ. Далавчны доорх моторын дуу нэгэн жигд хүнгэнэж, бүхээгт сууж буй зорчигчдын ихэнх болох дотоодын иргэд, доор үзэгдэх байгалийн гуа сайхныг бараг үл анзаарнам.

	Сахал тавьж шил зүүсэн нэгэн эрдэмтэн маягийн шингэн царайтай хүн ном уншиж Владивосток хүрэхээр яваа усан цэргийн нэгэн дарга хажуудаа суугаа армян хөгжимчинтэй шатар тоглоно. Буриад ээжээсээ хүү нь байсхийгээд л сүү нэхэж үйлчлэгч шилтэй сүү авчирч өгөхөд чимээгүй болно.

	Ханнес гадагш ширтсээр байгаад баахан чилж нүдээ нухалсаар эргэж,

	— Үгүй ээ, энэ талаар би ойлгохгүй байна... хэмээх нь өчигдөр оройноос эхлээд ямар хэлээр ярилцах тухай Олисаренко, Катрин хоёрын маргааныг таслахыг хичээнэ.

	— Ер нь тэгээд Борис Васильевич биднийг хэлмэрчлэн үйлчилж байгаа болохоос биш таны хувийн багш биш шүү дээ гэж Катид хандахад Катрин

	— А, тийм үү? Танд нэг хүн шивнэчих вэ дээ? хэмээн хошигнож үйлчлэгчийн авчирч өмнө нь тавьсан тахианы мах, бяслаг, цагаан талх сэлтээр бүрдсэн хоолыг Ханнес руу түлхэж орос маягаар чанаж цитрон хийсэн халуун цай, конякийг өөрөө уучхав.

	Ханнес:

	— Би өөрөө яах бил ээ? Гадагшаа би харахад хөх тэнгэр өтгөн ойноос өөр юм юү ч үгүй... Нүд минь аль хэдийний эрээлжилж байна... гээд гадагшаа харж, — Харин одоо нэг гол харагдаж, нэг сонин юм үзэж байгаа нь энэ гэхэд Олисаренко инээмсэглэн толгой дохиж бугуйнхаа цагийг хараад

	— Миний цаг буруу яваагүй бол бид одоо Тобол дээгүүр гарч байна... гэвэл Кати гайхаж,

	— Тобол гэнэ ээ? Би ийм нэр ердөө сонсоогүй юм байна гэхэд Олисаренко:

	— Энэ гол бол Элбийн гуравны нэгийн хэртэй урт даа. Иртишд цутгаж тэндээс Обь... гэхэд Катрин:

	— Цаг хугацаа байгалийн өөрчлөлт хэмжээлшгүй юм. Энэ бол Сибирийн хэмжээг харуулж байгаа юм гэхэд Олисаренко огт өөр ярианд орж,

	— Харин Ханнесын түрүүний хэлдэг маш зөв. Бид германаар ярих нь зүйтэй байна. Та орос хэлийнхээ гарамгай сайн мэдлэгийг энэ удаа хэрэглэхээ түр хойшлуулж болох сон болов уу гэж хүснэ гэхэд Катрин:

	— Извините, пожалуйста, совершенно ничего не поняла хэмээн мөн л цохигдоогүй хэвээр,

	Олисаренко:

	— Би та нарыг угтаж гарахаас өмнөхөн бид нэгэн шинэ санаачилга туршсан маань бүтэлгүй болсон. Гэвч бид дахин туршихад болох болов уу гэж найдаж байгаа юм. Бид холоос удирдаж угсрах аргыг туршсан. Гэтэл анх удаагийн туршилтаар бетон хавтангийн булан нь эвдэрчихсэн учир дахиад л авах хэрэгтэй болсон. Тийм учраас миний сэтгэл баахан түгшүүртэй байна. Та ойлгож байгаа биз? Тэгэхлээр заримдаа та нарыг би хааяа орхиж явж байж магадгүй... гэвч та санаа зовох хэрэггүй. Эрхүү, Братскийн аль алинд ч зэрлэг баавгай байхгүй. Хэрэв та сибирийн хотуудын талаар иймэрхүү таамаглалтай бол түүнийгээ алсын алсад таягдан хаях хэрэгтэй... Германаар бас ингэж ярьж болно биз?Харин баавгай, чононоосоо Ангар орчмын шумуул хэцүү дээ... Хоёр жилийн өмнө зун барилгын ажил үргэлжлүүлж болохгүйгээр тийм бэрхтэй байсан юм гэж ярив.

	Онгоц өндрөө хасаж доошлон доошилсоор Новосибирскт буув. Онгоцны буудлын орчим өглөөний улаан туяа тусаж ханын том цагийг харвал Москвагийн цагаас дөрвөн цагаар түрүүлж явах ажээ.

	Хар сахалтай, боловсролтой маягийн шингэн царайт, армян хөгжимчин буулаа. Владивосток хүрэхээр яваа усан цэргийн дарга шатар дээр ганцаар тонгойсоор бөгөөд үйлчлэгч, гарч ирээд зорчигчдоос санал хүсэл асуухад тэрээр шатар тоглох хүн авчирч өгөхийг хүсэхүйд зорчигчид инээлдэв.

	Ту—104 онгоц дахин газраас тасарч өндөр авахад Катрин дахин унтахыг хүснэ. Тэрээр дахин Ханнесын мөрийг дэрлэж түүний бараг хөдлөхгүй гозойн суухыг анзаарна. Ханнес нэг жилийн өмнө анх уулзаж байдгийг бодвол одоо тийнхүү зэрлэг аашлах байтугай нэлээд ичимхийрэн дөлнө. Заримдаа Ханнес өөрийг нь сэм ширтэнэ. Тэрхэн агшнаа Катрины сэтгэл сэргэж түүнд улам ч аятайхан харагдахыг хүсэж энэ тэрийг ярьж бие төрхийг засах бөлгөө.

	Катрин өөрийнхөө хүүхдэрхүү зан төрхийг анзаарч санаа зовох шиг болно. Нэгдүгээрт өөрийгөө хайр дурлалын зол жаргалгүйд тооцож, хоёрт сибирь нутагт аальгүйтэхээр хүрч ирээгүй гэж бодмогцоо Катрины хөгжөөнт сэтгэл даруй гал дээр ус цацуулах лугаа адил болно. Олисаренког угсармал барилгыг холоос удирдаж барих тухай ярихад Ханнесын нүднээ цог золбоо гялалзаж ирэв. Тийнхүү сэтгэлийн сониучийг Катринаас Ханнес нууж ч чадсангүй.

	Шконад салах ёс гүйцэтгэхдээ Катрин Хесселбартад, би буцаж ирээд шинжлэх ухааныг эсэргүүцэгч бус Ханнестай Шконад буух болно гэж хэлсэн билээ. Катрин, тэр, хоёрын яриаг сонсож суухдаа бригадын ахлагчийн сэргэлэн ухааныг бишрэх ажээ. Тэрээр гэнэт хүүгээ санаж Дрезденд суугаа эцэг эх, хүү Стефандаа Эрхүүд буумагцаа ил захидал бичихээр шийдэв.

	Ханнес ч гэсэн Шконад захидал бичихээ мартсан хэрэг ээ.

	Тэд Эрхүүд бүтэн долоо хоногийг өнгөрөөлөө. Хотод хуучин модны үнэр газар сайгүй үнэртэж агаар ямагт чийгтэй нойтон байх бөлгөө. Төлөөлөгчдийн гишүүд зөвлөлтийн мэргэжилтэн нөхөдтэй уулзаж нэг үйлдвэр барилгаас нөгөөд очно. Зарим нь жинхэнэ барилгачидтай, зарим нь зохион байгуулагч механикжуулагч техник нартай уулзалт хийнэ.

	Тэд түр завсарлаж нэгэн өдөр хотоор зугаацахад Олисаренко, Ханнес, Катрин хоёртой хамт явав. Хотын төвийн барилга түүхийн янз бүрийн хэв маяг, эд материалаар баригдсан тул өөр хоорондоо огт төсөөгүй агаад тун ч шигүү ажээ. Янз бүрийн үндэстний хувцас өмссөн хотын оршин суугчид хоршоо дэлгүүрээр явж хоол ундны цүнхэндээ Байгал нуурын амтат загаснуудыг хийн хүлхэлзүүлэн явна.

	Олисаренко энэ мэтийг хараад Ханнес, Кати хоёрт:

	— Та нар манай Омул загасыг л идэж үзээрэй. Омул шиг амттай загас ер байхгүй шүү... гэв. Оройдоо тэд Ангар мөрөн дээрх гүүрэн дээр байгалийн сайхныг ширтэн зогсохуйд хөвөн урсах асар том цөн бие биетэйгээ мөргөлдөн дуугарах нь сүртэй бөгөөд соньхон ажээ. Мөрний хоёр эргээс тэлсэн, их хотын гэрэл өндөр байшингийн цонхоор анивалзан үзэгдэх нь мянга түмэн одод адил ажээ. Тэд хамгийн сүүлд Эрхүүгийн ардын аж ахуйн зөвлөлд очив. Үс нь бууралтсан, амнаасаа янжуур салгадаггүй Сапянцев, Катрин, Ханнес хоёрыг угтав. Энэ хүн Ангар дээр баригдаж байгаа усан цахилгаан станцын барилгын гол хариуцлагатан ажээ. Сапянцев тэднийг халуун дотно үгээр угтан мэндчилж дөлгөөн тайвнаар ярина. Өрөөн дотуур хөлхөж Эрхүү муж, Зөвлөлт Холбоот Улсын болон Сибирийн эдийн засагт ямар нөлөөтэй болохыг тодорхой ойлгомжтой ярьж. Тэр:

	— Бид коммунизм бол хамгийн сайн нийгмийн байгууллагын систем гэдгийг дэлхийд үзүүлэх гэсэн юм. Үүнийгээ аль болох түргэнээр батлахыг хүсэж байна. Яагаад ингэж яарч байна вэ? Яагаад бид капитализмын тэргүүн орон, Америкийн нэгдсэн улсыг үйлдвэрлэлийн бүтээгдэхүүнээр яарч гүйцэн түрүүлэхийг хүснэ вэ? гэвэл бид хэчнээн түргэн түрүүлж чадвал капиталист орны иргэд төдий чинээ бидний зорилгыг ойлгох болно... асар удахгүй, хэдхэн жилийн дотор Эрхүү, Зөвлөлт Холбоот Улсын үйлдвэрийн зүрх болно гэдэгт итгэж үзээрэй гэв. Энэ бүхнийг Олисаренко чөлөөтэй сайхан орчууллаа.

	Сапянцев цааш үргэлжлүүлж: 

	— Та нарын дараа үзэх тэр газар дэлхийд тэргүүлэх Братск гэдэг усан цахилгаан станц байгуулагдах юм. Одоо Америкт хамгийн хүчтэй цахилгаан станц нь нэг зуун хорин мянган киловатт хүчдэлтэй трубин хэрэглэж байхад бид тус бүр хоёр зуун мянган киловатт хүчдэлтэй хорин трубин холбож байгаа юм. Ингэснээр бид нүүрс, хөнгөн цагаан, төмөр, алт... энэ хэсэгт байгаа бүх зүйлд цахилгаан хангалттай боловсруулах болно гэж тэрээр газрын зурагт ойртон хуруугаараа хэсэг газар тойруулан заахад Олисаренко яриаг тодруулж энэ нь Бүгд Найрамдах Ардчилсан Герман улсын нутаг дэвсгэрээс долоо дахин их гэх бөгөөд Енесей мөрнөөс эхлэн Монголын хилийг дагаж Байгал нуур хүртэлх энэ газар баялаг бөгөөд үйлдвэрийн түүхий эдийн их нөөц бий гэж тайлбарлав.

	Ханнес, Катрин хоёрын Братскт очих хүслэн улам оргилж салах ёс гүйцэтгэх зуур талархал илэрхийлэв. Тэднийг хаалгаар гартал Сапянцев тэдний үйлчлэгч инженерийг дуудаж,

	— Не переводите, пожалуйста, товариш Олисаренко... Мне с вамы еше нужно поговорить. Недель вы не были на стройке. А в это время я распорядился прекратить испытания автоматического управления монтажа5... гэхэд Олисаренко чулуугаар цохиулсан мэт давхийн цочиж огцомхон эргээд:

	— Почему?6 гэж товчхон асуув. Сапянцев хөмсгөө зангидан дуугүй байхыг дохиж уруул дээрээ долоовор хуруугаа тавив.

	Катрин тэдний ярианаас Сапянцев автоматаар угсрах арга туршилтыг зогсоох тухай шийд өгсөн гэхийг бүгдийг ойлгов. Сапянцев,

	— Анх надад хэлснээр чинь бол таны шинэ санаачилга цаг хэмнэнэ гэсэн боловч амьдралд харин эсрэгээр тодорч цаг их гарздаж байна. Автоматаар угсармал барилга барих туршилт чинь амжилт олсонгүй. Таны мэдвэл зохих бетон шалгалтын үед булан нь эмтэрсэн. Тэгэхлээр тийм их гарз хохирол дахин гаргахыг хэн зөвшөөрөх бил ээ? гэвэл Олисаренко тасалгааны голд зогсож толгой дээш өргөж,

	— Бид тэр хэсгийг эргүүлж буулгасан. Тэгэхдээ бас тийм ч тэнэгээр хандсан биш ээ. Тэр арга сайн арга болох нь гарцаагүй үнэн. Харин нэг газар нь жижиг алдаа байна. Бид түүнийг илрүүлж засах болно. Бид цаашид ажиллах л бол тэр аргыг хэрэглэнэ... гэхэд Сапянцев:

	— Үгүй ээ. Одоо болъё. Гарч байгаа гарз нь хэмжээлшгүй юм гэвэл Олисаренко:

	— Нөхөр Сапянцев, та бидний хүчийг дутуу үнэлж байна. Зөвхөн илтгэх хуудас уншаад хангагдлаа гэж үзэж болохгүй, та хүмүүстэй биеэр уулзаж танилцах хэрэгтэй байна. Жишээлбэл Крассинын бригадтай уулзаач. Тэр бригадын бүрэлдэхүүнд Ангар хавьдаа шалгарсан өргөгч цамхаг жолоодогч байна гэвэл Сапянцев:

	— Мэднэ, мэднэ. Чухам тийм л учраас тэр хувь заяагүй туршилт үр дүнгүй боллоо гэхэд Олисаренко ч өөрийн санаанаас ухарсангүй маргахад Сапянцев хүн хүлээж байгааг сануулж маргаан таслав.

	Олисаренко тэдний хажууд хөмсөг зангидан хүйтэн царайлж хэсэг дуугүй явснаа бүр сүүлдээ Катигаас уул яриаг ойлгосон эсэхийг асуухад Катрин толгой дохив.

	Тийнхүү Олисаренко онгоцонд явж байхдаа ярьж байснаараа, үлдсэн хэдэн өдөр тэдэнтэй хамт явж чадахгүй болсноо хэлж барилгын контор луу утасдаад Крассинын бригадынхантай зөвлөхөөр шийдэв.

	 

	 

	Орой тэд хүнд машины үйлдвэрийн соёлын ордонд уригдан очив. Тэнд эмэгтэйчүүд орос ардын дуу дуулах, циркийн номерууд, баруун зүгийн хөнгөн хөгжим тоглохыг үзэж сонирхлоо. Төлөөлөгчид үйлдвэрийн зарим нэг инженер хэлмэрчийн хамт том өрөөний нэг талд тусгай бэлтгэсэн суудалд суув.

	Гагцхүү энд Олисаренко байсангүй, түүний явахыг ч Катрин зөвшөөрчээ. Катрин тэрүүхэн хавьдаа цорын ганц эмэгтэй байв. Тун ч арвин их ууцгаалаа. Герман орос найзууд хатуу цагаан архийг зуу зуун граммаар тулгаж сайн сайхан ерөөл дэвшүүлэн гулгуулна.

	Катрин анх удаа Ханнесыг «Чи» хэмээн:

	— Чи намайг архинд шахуулахаас авраач! Миний хундагатайг ууж байхгүй бол миний толгой манараад ирлээ... гэхэд Ханнес дуугүй л сууна.

	Ханнес түүнтэй бүжиг хийх зуур Катрины амнаас архины үнэр ханхийж заримдаа хөл алдаж хөнгөн нь аргагүй бөндгөнөнө.

	Бүжиг түр завсарлаж тэд суудал руугаа буцахад Катрин:

	— Намайг сайн бариарай... миний толгой эргээд байна гэвэл Ханнес:

	— Битгий их гуйвчаач, намайг бүү унагачхаарай, хэмээн яриагаа өөр тийш нь чиглүүлж, — Борис Васильевич юү болсон бэ? гэвэл Кати:

	— Ерийн л хэрэг Германд болдог маргаан Сибирьд бас гарна шүү дээ. Хоорондоо л ажил төрлийн маргаан хийж байна билээ гэхэд Ханнес:

	— Чи бүх яриаг яг тодорхойгоор, ойлгосон шүү дээ, ардын аж ахуйн зөвлөлд юү болсон бэ? гэхэд Катрин хөлчүүгээр:

	— Чи одоо л намайг «чи» гэх болов уу? гэж инээн хөл алдахад Ханнес:

	— Тэглээ гэв.

	Кати

	— Олисаренко Братск руу утсаар ярих юм байх. Тэндээс ирсэн мэдээ түүний сэтгэлийг түгшүүлсэн бололтой. Сапянцев туршилтыг зогсоох үүрэг өгсөн юм байх гэхэд Ханнес ойлгосонгүй дахин давтахыг гуйна. Катрин дахин хэлбэл Ханнес:

	— Тэгээд тэр одоо яах гэж байгаа бол? гэвэл Катрин:

	— Ерийн л юм. Тэр нэг бол тэмцэх байх, нэг бол тэгээд л дарагдах шүү дээ хэмээн огт анзаарсан янзгүй өгүүлэхэд Ханнесын дургүй хүрнэ. Тэрээр бас л Катриныг таниагүй хэвээр агаад түүнийг цоргитол ширтэх бөлгөө. Өнөөдрийг хүртэл түүнийг гэрэлтүүлэн баясуулж байсан гэрэл бөхөх шиг Ханнест санагдав. Катрины хүрэн үс нь дух руу буржийн унжиж нүдний нь харц бүүдийж манантан үзэгдэнэ. Ханнес дотроо өөрт ноогдсон хайр дурлалын зовлонг ийм замаар мартахыг хүсэж байгаа бол Сибирьд ингэдэг нь инээдэмтэй байна хэмээн сэтгэл түгшинэ. Тэд суудалдаа суумагц дахиад л уух хэрэгтэй болов. Ханнес хоёулын өмнөөс ганцаараа ууна.

	Гэтэл Катрины царай цайж дотор нь хараажийн муу байсанд Ханнес хөлсний тэрэг авч зочид буудалд түүнийг хүргэв. Ханнес Катигийн өрөөнөөс хэдхэн хаалганы зайтай өрөөнд байсан бөгөөд Катриныг сонирхож оролдсон бол төдийлөн их татгалзахгүй л байсан болов уу?

	 

	 

	Катрин өглөө нь харилцуурын хонхоор сэрэв. Тэрээр өчигдөр оройны болсон явдлыг санахад мананд төөрсөн мэт бүдэг бадаг ажгуу.

	Аргагүй л их согтсоноо санаж, хөгжмийн аянд бүдчин бүжиглэж байснаа бодоход чухам юү болсныг мэдэхийг хүсэвч, төсөөлөн бодож үл чадна. Ганц мэдэх юм гэвэл хэтэртлээ ууж, олиггүй бүжиглэж байснаа л мэднэ.

	Катрин хэнээс ч үл эмээн хэний ч шахалтгүйгээр өөрийн дураар аашилж байснаа санахад гагцхүү өөрөө өөрийгөө доромжилсон хэрэг мэт бодогдоно.

	Өглөө сэрэхэд өрөөний хаалга гадна талаасаа цоожтой байсан нь түүний сэтгэлийг ихээр зовоолоо. Тэрээр нэг ёсондоо хоригджээ. Өглөө Ханнес үүд нээж өгөхөд тэрээр түлхүүр хэрхэн авсныг нь үл санах учир их л санаа зовох ажээ. Тэрээр хундагатай архи тулган үнсэлцэж байснаа санах боловч түүнээс хойш юу болсныг үл мэднэ... 

	Тэрээр өглөө «Победа» машинд суугаад явахдаа Ханнесын хажуугаас харж өнгөрсөн орой юү болсныг сэтгэл түгшин бодолхийлж явна.

	Өглөө Олисаренко түүнийг утсаар дуудан сэрээж эелдгээр мэндэлсний дараа түргэлэхийг сануулсан билээ. Тэрээр Эрхүүгээс Братск хүртэл машинаар бүтэн өдөр явдаг гэж ярихыг сонсоод түүний тийнхүү эрт сэрээсэн учрыг олов. Олисаренко барилгынхантай ярьсан тухай юү ч ярихгүй боловч түүний бодлогоширсон байдал урьдын адил хэвээр тул мөнөөх л санаа зовоосон нь хэвээр байгаа ажээ.

	Тэрээр тэмдэглэлийнхээ дэвтрийг гаргаж хянамгай бичиж бодсон тоо сэлтийг дахин тооцоолж буй байртай дэвтрийн хуудсыг байн байн эргүүлнэ.

	Тэд Черемхово хүртэл төмөр замын дагуу давхиж цааш гүн тайгад оров. Жолоочоос Братскт хүрэх дөхөж буй эсэхийг асуухад талдаа орж байна гэхэд Катрин уудам энэ нутгийн хотууд хоорондоо хэчнээн их зайтай байдгийг эх оронтойгоо зүйрлүүлж Дрезденээс Росток хүртэлх газрын багцаа болов уу гэж бодоход энэ нутагт ирсээр түүний санаанд Вернер анх удаа оров. Гэхдээ Вернерт дурласаар л байсны улмаас өчигдөр тэгж хамаагаа алдлаа гэж үү? Үгүй ээ... Харин түүнээс холдсоноос хойш Катрины бодож эрхэмлэж явдаг санаа эвдэрч хазайсан нь илт билээ. Тэрээр чухамхүү яаж дурлахыг бодовч үл мэдэх ажээ.

	Жолооч дорхноо Катриныг оросоор ярьдгийг мэдээд Герман орны тухай асууж лавлаж, дайны үед Берлиний ойролцоо танкчнаар явж байсан өөрийн түүхээс ярилаа. Тэрээр нэгэн хотын нэр хэлэх гэж ядахад Катрин тэр хотын нь нэрийг олохыг хичээж: 

	— Подсдам, Бранденбург, Франкфурт гэхэд тэрээр толгой сэгсэрч,

	— Нет, нет7 гэснээ арай гэж түүний санаанд орж: — Нордхаузен гэв.

	Катрин инээж,

	— Та андуурчээ, энэ чинь таны хэлснээр Берлиний ойролцоо биш ээ, Берлинээс хоёр зуугаад километрийн зайтай оршдог юм... гэвэл жолооч

	— Харин тийм, ердөө хоёр зуугаад километр юухан байх вэ дээ. Ийм учраас би Берлиний хажууханд гэж хэлсэн юм гэв.

	Мэдээжийн Сибирийн уудам нутгийнханд тэгж бодогдолгүй яах вэ? Братск ч гэсэн Эрхүүгийн хажууханд л гэж ярина биз дээ. Тэд явсаар тайгын гүнд орж жолооч

	— Хэсэгхэн зуур нүдээ аньж хэвтэн амаръя, үргэлж зам ширтэж давхихад нүд чилээд байна гэхэд Олисаренко дурамжхан боловч арга буюу бууж явган алхав.

	Ханнес, Катрин хоёр тайгаар явж зугаалъя гэвэл жолооч,

	— Та нар хол явчхаж болохгүй шүү, төөрнө шүү гэв.

	Тэд тайгын гүнд орох тутам мод улам шигүү болж модод бүдүүрэх ажээ.

	Кати модны хожуул дээр сууж,

	— Цаашаа явахаа ч болих уу даа... гэв.

	Ханнес түүний ар талд сууж Катрины нарийхан нурууг харж дотроо өчигдөр орой намайг өрөөнд оруулж цоожилсныг мэдэж байгаа болов уу гэж бодно. Өглөө түлхүүр оруулж өгөөд Катрин харцаа ичингүйрэн буруулж гар нь үл ялиг салгалж билээ.

	Машинд явах зуураа Ханнес өчигдөр оройны явдлыг бодож явлаа.

	Ханнес түүнийгээ санаж гэнэт:

	— Наддаа үнэнээ хэлээч, би гуйя. Өнгөрсөн шөнө юу болсон бэ? гэхэд Катрин гартаа модны хугархай барин базалж,

	— Юү болсон гэж? Чи намайг зочид буудалд авчирсан. Чи түлхүүр авсан. Өөр юү болсон бэ? гэж зовсон байдлаар хэлээд алсыг ширтэнэ.

	Тийнхүү Катрины сэтгэл зовон буйг анзаарч,

	— Үүний төлөө санаа зовж байгаа бол... Тэр талаар битгий зов... харин... гэж шүдээ зууна. Ханнес өчигдөр орой Катрины согтсонд уур хүрч байсан бөгөөд энэ удаа ч тэр хэвээр ажээ.

	Катрин

	— Харин гэдэг чинь юү гэсэн үг бил ээ? гэвэл Ханнес:

	— Юү ч гэсэн юмгүй, зүгээр... гэвэл Кати уртаар санаа алдах нь тэрхүү Ханнесын үг өнгөрөөсөн хариултад үл итгэх ажээ.

	— Хэрвээ тэгээд... хэмээн Ханнес эхэлмэгц Катрины дотор хүйт оргин сандрахыг ажин хэсэг зуур азнаснаа дахин уул яриаг эхлэхийг завдавч Ханнес ерөөсөө бүтэн оройны талаар тодорхой ойлгоц авахаар шийдэж,

	— Чи өөрийгөө буруутнаар бодож чадах уу? гэж асуувал Катрин гайхан түүний асуулт чухам хаашаа, юу руу чиглэж буйг мэдэхийг хүсэвч ямар ч юм байлаа гэсэн хоёр жилийн өмнө амьдралаа буруу эхэлснээс гоц буруу юм өөрөө хийгээгүйг батлан итгэмэгц,

	— Үгүй ээ, би чадахгүй, бие ер нь хэзээ ч чадаж байгаагүй юм... хэмээн хэлж өөрийн амьдралд тохиолдсон хоёр эрийн тухай агшин зуур бодож амжив. Нэгийг нь Катрин өөрөө хөөж явуулсан. Нэг нь Катрины амьдралд хэзээ ч үл эдгэх сорви үлдээн хөндийрсөн билээ.

	Гагцхүү Катрин тэр талаар эх нутгаасаа хол орших энэ гүн тайгад дурсан санаснаа бодоход сонин ч юм шиг санагдана.

	Ханнес

	— Хүн өөрийгөө буруутнаар бодон шаналах хүнийг би ойлгодоггүй юм. Энэ явдлыг Вернер надад сургасан юм гэхэд Кати дуугүй суусаар бөгөөд Вернерийн нэр дурсагдсан нь түүний дотор нар гийх шиг болно.

	Ханнес үргэлжлүүлж: 

	— Би мэдэж байна аа, бүгдийг мэднэ гэхэд Катрин чагнаж өөрөөсөө Вернер бид хоёрын явдлыг Ханнес хаанаас яаж мэддэг бил ээ? хэмээн асуун бодлогоширно. Ер нь эрчүүд эмэгтэйчүүдийг ялангуяа Катийг бодвол сул үг ярихдаа дуртай байж болно. Катрин өөрийн амьдралд тохиолдсон бүтэлгүй дурлал, түүнээс уламжилсан уйтгар гунигийг гагцхүү өөртөө шингээж сүүлд түүнийг амьдралынхаа замын хажууд булшилсан билээ.

	— Би өчигдөр орой ганцаараа үлдлээ хэмээн Ханнес, — Чи согтуу байлаа, бусад маань бүгдээр бас адил Сибирийнхэн намайг их л гайхан харж байсан. Академийн нөгөөх дууч нөхөрт хэдэн хундага дараагаар тулгаж дууг нь намжааж авлаа. Би чамайг авч явсан. Харин энэ үед хүмүүсийн нүдний харцаас тун ч их зовж далдирсан даа. Энэ маань өөрийгөө буруутнаар бодож байсан хэрэг мөн эсэхийг мэдэхгүй юм, бодвол харийн оронд болсон учир тэгж зовсон байж болно биз гэж ярихад Катрин сая учрыг нь олж түүний асуулт Катрины бодсоноос өөр утгатай байсанд сэтгэл тайвшрав.

	Тэрээр өмнөө тавьсан зорилгоо санахад Ханнес юмыг үндэстэйгээр ойлгодог ухаалаг болох ёстой байлаа. Катрин түүнд тусалж болох оо доо. Гэнэт тэрээр Ханнес руу эргэж,

	— Дайн аль хэдийний дууссан. Би түүнийг мэдэхгүй. Урьд өмнө цагт Зөвлөлт Улсад ирж байсангүй. Эндхийн хүмүүс биднээс сайн юм уу, аль эсвэл муу гэж би ялгаж чадахгүй. Хэрэв сайн муу, өөрөөр хэлбэл тэд муу хүмүүс гэж голох байсан бол би энд ирэхгүй байсан.

	Миний санаанд юү байна вэ гэвэл дайн гэдэг аюулт зүйл одоо устаад алга болжээ... гэхэд Ханнес:

	— Гэвч дайныг хүн мартаж болох уу? гэвэл Катрин

	— Үгүй ээ, тэр ч бас л Парисын Коммуна, Хиросимагийн адил түүх бидэнд сургаж болгоомжлуулдаг юм гэхэд, Ханнес:

	— Буруутай хамт олны сайн муу төрөх гэж байхгүй биз? гэвэл Катрин:

	— Тэр буруутнуудын бүрэлдэхүүнд орсон хүмүүсээс шалтгаалах юм. Би бол түүнд огт хамаарахгүй юм хэмээн өөрийгөө хамгаалахад Ханнес:

	— Чи тэгэхдээ л герман хүн шүү дээ гэхэд Катрин: 

	— Маркс, Энгельс ч бас адил гэхэд Ханнес

	— Бид тэдэнтэй өөрсдийг зүйрлүүлж болох гэж үү? гэвэл Катрин,

	— Тэдэнтэй болохгүй нь үнэн. Чиний зөв: Учир нь бид бол орчин үеийнх. Гэхдээ бид дайны дараа бүтээсэн их бүтээлээрээ бардамнаж болох юм. Би ч тэр. Чи ч тэр адил. Одоо хоёр Герман хуваагдмал чигээрээ өдий хүрч ирээд эцсийн бүлэгт чи, бид хоёрын Герман орон хүчирхэг болж үлдлээ. Тэр үеэс эхлэн фашистууд амбан явахаа больсон билээ хэмээн Катрин яг л мэдэх хүний буурь сууриар ярилаа.

	Ханнес ч түүнд хариулах боломжгүй болов. Гэтэл Олисаренко тэднийг дуудахад Ханнес огцом үсрэн босож Катрины гараас хөтлөн гүйв.

	 

	 

	Сонин сайхан явдал нэг нь нөгөөтэйгөө залгана. Братскт өнгөрүүлсэн өдөр нисэх лугаа адил шувтрав. Хүчит усан цахилгаан станцын барилга, ирээдүйн төлөвийг Олисаренко Ханнес, Катрин хоёрт танилцуулж, бүрэн бүтэн техникжинэ гэдэг нь хүн төрөлхтний баяр бахдал юм гэдгийг тэд ч нүдээр үзэн бишрэх бөлгөө. Олисаренко ч Сапянцевын өрөөнд уурласнаа мартан, тайвширч инээмсэглэх агаад Ханнес, Кати хоёр, бидний төлөө хэтэрхий их цагаа гарздах нь гэж нөхрийн төлөө санаа тавихад Олисаренко:

	— Та нар бол мэргэжлийн улс, ингэж германаар хэлнэ биз? Тэгэхээр та нар уургын улаагаар шууд давхин өнгөрч болохгүй, тийм биз дээ? гэв. Тэд ажилчдын нийтийн сууцны зэргэлдээ хоёр өрөөнд орж хувцсаа солиод булан тохой алдалгүй явж үзнэ. Хоол ундны газар олон сайн найзуудтай уулзаж ярилцлаа. Катрин цэцэрлэгч нэгэн авгайтай уулзахад тэрээр,

	— Германия — Западная или Восточная?8 хэмээн Катринаас асууж зүүн германаас гэхэд хүн болгоны адил гэртээ урьж халуун цай амтат усаар дайлна. Тэд явсаар хүүр оршуулах газарт хүрч тэднийг даган яваа үйлчлэгч Олисаренко гүн санаа алдаж,

	— Барилгачин ажилчид ирэх нь ирж явах нь явж л байдаг юм. Гэхдээ тэд бас хүчит цахилгаан станцыг бариад зогсохгүй хэд гурван шарил үлдээдэг юм даа... гэв.

	Шарил дээр хатгасан бичигт аль нутгийн хүн байгааг тодорхойлсныг уншвал тэнд Москвагийн, Казахийн, Украины Одессын гэх зэргээр бичжээ.

	Үүнийг үзээд Ханнес дотроо усчин хүн усандаа үхдэг гэдэг шиг барилгачин хүн бас барилгынхаа дэргэд үхдэг байх нь ээ... хэмээн бодлоо. Тэрээр бас ахын шарилыг олох эхийн захиасыг санав.

	Катрин Братскт ирсээр хэчнээн их сонин сайхан байгааг инженерт ярина. Олисаренко ч түүнийг ширтэж Сапянцевтай маргасан тухайгаа илэн далангүй ярив. Крассинтай ярилаа. Сапянцев л дахин туршиж эд хөрөнгө сүйтгэж болохгүй... гэж хэлжээ гэхэд Ханнес энэхэн боломжийг ашиглаж автоматаар удирдаж угсрах аргын тухай тайлбарлуулж сэтгэл амрав.

	Ханнес, Олисаренкогийн үгийг сонсож ойлгоод ирээдүйдээ итгэлтэйгээр давшин буй энэ орны иргэдийн эх оронч санаачилгыг бишрэх бөлгөө. Өдөр нь бетон зуурч буй хүүхнүүдтэй ажлын талбар дээр уулзан ярилцаж орой нь бүжгийн танхимд учран бүжиглэнэ.

	Хэдийгээр уушны газар, бүжгийн байр газар сайгүй боловч охид хөвгүүд нь гөлийтөл зассан цементэн талбай дээр бүжиглэн дуулахад дуртай ажээ. Эрэгтэй эмэгтэй буриад залуус гар гараасаа барин ёохор бүжгээ тойрон наадна. Нэг нь эхлэн дуулж нөгөөдүүл нь даган аялна. Энд тэндгүй дуу хөгжим болж харманы олон радио газар бүр хангинах нь үнэхээр сэтгэл сэргэмээр бөлгөө.

	Энэ орой тэд бас Олисаренкогоос нэрийг нь олон дахин сонссон Крассинтай уулзаж танилцав. Энэ хүний нэр барилгын талбайд цуурайтаж, очсон газар бүхэндээ хүндлүүлэн баяр хүргүүлж байдаг ажээ. Тэрээр саравчтай малгайг духаа далд ортол даран өмсжээ. Сэргэлэн хурц харцтай энэ хүн баясан инээхэд нь өтгөн хүрэн хөмсөг нь нэгэн жигд сөхөгдөж цав цагаан шүд ярсхийх бөлгөө. Тэр хүнийг Ханнестай гар барихад тэр хоёр гар төдийлөн их ялгаатай бус юм шиг Катринд санагдав.

	Крассин инженерийг хармагцаа түүнийг гараар дохиж тэнүүн сайхнаар инээж өөрийгөө ч танилцуулалгүйгээр Олисаренкод хандаж,

	— Бүх юм тодорхой Борис Васильевич. Алдаа ч бид олсон. Одоо, цааш уул ажлаа үргэлжлүүлнэ... гэв.

	 

	 

	Хоёр дахь удаагийн туршилт дөрвөн сарын эхээр Катрин, Ханнес хоёрыг Братскаас явахын урьд өдөр хийгдэв. Олисаренко хоёр дахь удаагийн туршилтад заавал өөрөө байлцана гэжээ. Турших өдөр дөхөх тусам Ханнесын хүлээх хүслэн улам ихэднэ. Катрин түүнийг ажиглан мэдэж Хесселбарттай ярьсан яриа биелэгдэж байгаад сэтгэл хангалуун байх бөлгөө. Учир иймээс Катрин хэдийгээр өөрөө хөдөлмөрийн болоод технологийн зохион байгуулалтыг судалж зав муутай боловч Ханнест туслахыг чин сэтгэлээс хүснэ. Олисаренко тэдэнд туршилтын бэлтгэлийн тухай танилцуулж өөрийнхөө чөлөө муутай байгаад уучлалт гуйна.

	Сапянцевээс зэмлэл авахгүйн төлөө шаргуу ажиллах ажээ.

	Ханнес өдөр бүр өргөгч цамхаг өөд авирч Крассинтай уулзаж ярилцахын тулд ойлголцохгүйн эрхэнд Катриныг дагуулан өгсөж өөрийн өдий төдий олон асуултаа орчуулуулах ажээ.

	Крассиныч тэдний амьдрал ажлаас сонирхон ярилцсаар дотно нөхдийн ёсоор дасан танилцаж Кати Ханнес хоёрыг гэртээ урив. Тэрээр жаахан зайдуу орших дан улаан байшинд суух ажээ. Гал тогооноос гадна хоёр өрөөтэй энэ сууцанд цахилгаан, хий ашиглаж болох боловч утас залгаагүй байгаа ажээ. Өрөөний дотор керосины гэрэл сүүмийн Крассины гэргий Лена Михайловна мод түлж цай чанана. Цонхны цаана цасан цагаан өнгөтэй үзэсгэлэнт сайхан хээ бүхий хөшиг байна. Хананд тултал завсар зайгүй шүүгээ, номын тавиур тавьж тоолж баршгүй ном ярайтал өржээ.

	Катрин очиж сонирхвол Бальзак, Толстой, Гюго болон Горький, Шолохов, Анна Зегерсийн романууд болон барилгын ухаанд мэргэжлийн олон ном байлаа. Крассин өөрөө оройн сургуульд сурдаг, гэргий нь биологи, математикийн багш ажээ. Леночка хэмээн нөхөр нь дууддаг энэ эмэгтэй тас хар үсээ ар тийш самнаж өмнө зүгийн орны нүд нь ямагт чийглэг гялалзаж, тэгш сайхан биеэр чийрэг алхална. Тэрээр багш хүн хүүхэдтэй ярих маягаар ярьж сурчээ. Хоёр жилийн турш нийтийн сууцны нэг өрөөнд сууж байснаа хэдхэн долоо хоногийн өмнө шинэ байранд орсон ажээ.

	Крассин:

	— Тэгээд ер нь ямар ч хэрэг байх билээ дээ, энд дөнгөж суурьшиж эхлэв, үгүй юү, дахиад л өөр нэг газар очих болно. Ангарын дагуу л нүүх байх. Бидэнд цэцэрлэг тарьж амтат жимс идэх бололцоо үгүй. Та энэ номын тавиур, шүүгээг хар л даа, хэд нүүж холхиулсны сүүлд ингээд зай завсар гарч холхидог болдог юм. Заримыг нь би өөрөө нүүдэлд тохируулж хийсэн гэр ахуйн төхөөрөмж дэлгүүрт нэгэнт байхгүйгээс хойш яая гэхэв дээ.

	Нүүх болохоор л манай авгайн удирдлагатай ширүүн тэмцэл үүсдэг юм. Тэд ингэж сургууль сольж өөрчлөхөд тун ч дургүй учир хүүхэдтэй нь багшийг дасгана. Хүүхэд бол манай ирээдүй гээд л маргаж гарна. Тэгэхээр нь би цахилгаан станцгүйгээр манай хүүхэд сайн сурч сайхан ирээдүйг угтаж чадахгүй гээд гуйлтын захидал бичдэг юм. Тэр бичиг нэг даргаас нөгөө даргад дамжин явж байхад Леночка бид хоёр авдар саваа баглачхаад мэдээ хүлээгээд сууж байдаг юм.

	Анх би Сочид, дайны дараа Леночкатайгаа хамт ажиллаж байхаас ингэж эхэлсэн юм. Зарим хүн хэлэхдээ, энэ Крассин, Крассинна хоёр бүх насаа барилгын шаварт өнгөрөөж байгаа улс гэдэг л байх... гэхэд Лена Михойловна хөгжилтэйеэ инээж нөхрийнхөө толгойг илж:

	— Та бодоод үзээч, би ч Эрхүүд сууж байсан юм... Гэтэл манай Митя амралтаа аваад Братскт ирж сонирхох гээд хамаг цаг бардаг хүн шүү дээ, тэгэхэд тэр үед Братск байгуулагдах байтугай анхны шон ч суулгаагүй байсан үе шүү. Хүмүүс амралтаа аваад Крым, төрсөн нутгаа хүртэл явахад бид энд ирж зэлүүд газар үзэж байсан юм гэхэд Катрин ч инээд нь хүрэхийн эрхэнд инээж Ханнест хэлмэрчлэхэд тэрээр жаахан сүүлдсэн боловч хөгжин инээж бөлгөө.

	Ханнес:

	— Бид ёстой л нүүдлийн шувуу юм даа... бид адилхан улс юм гэж хэлээч гэхэд Катрин дотроо түүнийг егөөтэй үгийг Орост яаж орчуулж ойлгуулахаа хэсэг зуур бодол хийж түгдэрсхийн:

	— Он говорит, что очень уважает вас... В прочем, он очень похож на вас...9 гэхэд өргөх цамхгийн жолооч орчуулгын будилаантайг таамаглаж Ханнесыг ширтсэнээ:

	— Жаль, я с вами не могу объсниться, но я обязательно займусь немецким языком гэвэл Катрин:

	— Чамтай шууд ярилцаж ойлголцохгүй байгаадаа харамсаж байна гэнэ. Бас тэгээд герман хэл сурахыг хүсдэг гэнэ гэхэд Ханнес:

	— Зөв, үүний зөв хэмээн толгой дохиж: — Би ч бас орос хэл сурна, чи надад туслаарай гэхэд Ханнес ийнхүү шийдэж байгаа нь түүний хувьд хэчнээн их өөрчлөлт болохыг Катрин ойлгох бөлгөө. Катрин түүнийг үл итгэсэн харцаар ширтэвч Ханнес аргагүй л өөрийн үнэн санаанаас хэлж буйг ойлголоо.

	Тийнхүү Катрины итгэл найдвар энэ залууд минутаас минутад хүрэх тутам ихсэх бөлгөө. Ханнес мөн дорхноо Крассинтай шинжлэх ухааны үндэстэйгээр маргаан эхлэхэд Катрины сэтгэл улам ч тэнүүн болов. Эцэст нь тэрээр саяхан туршсан ажлын юу нь болохгүй, бүтэлгүй болсныг сонирхов.

	Туршилт зогсоох тухай тэрээр ардын аж ахуйн зөвлөлийн тушаалыг санаж тэнд бас шинжлэх ухаан дээр түшиглэдэггүй юм байна хэмээн итгэв.

	Крассин гэнэт бодлогоширч дурамжхан маягаар өтгөн хөмсгөө сэгийлгэж ийн хариулруун:

	— Шинэ зүйл ямагт хуучны эсэргүүцэлтэй тулгардаг юм. Нэгэн юманд дасал болно гэдэг бол шинжлэх ухааны аймшигт дайсан мөн. Гэвч оюун мэдлэгийн зөв эсэхийг ардын аж ахуйн зөвлөл шийддэггүй. Тэр талаар зөвхөн амьдралын туршлага шийдвэрлэдэг юм. 

	— Туршилтын үед монтажилсан хэсгийн ирмэгийг эмтэлсэн юм. Тэгэхдээ бүр эхлээд биш юм шүү. Бүр арав болов уу арван хоёр дахь удаагийн явалтад юм даг. Өргөсөн бетон мурийж гэнэт эвдрэхэд хүрсэн юм. Тэгэхээр нь би рамыг шалгаж үзлээ. Ердөө мэдэгдэх юмгүй. Дараа нь цахилгаанчдыг ч зэмлэж үзлээ, ердөө тус болсонгүй. Бүр сүүлд нь угсрах бетоноор хэмжээд үзсэн чинь харин тэнд байна. Тэр бусдаасаа миллиметрийн зөрүүтэй цутгагдсан байсан юм. Тэгээд л эмтэрсэн байлаа. Бид үүнээс хойш бетоныг яг цав нэгэн хэмжээнд цутгуулахаар захиалга өгсөн гэхэд Ханнес:

	— Тэгэхээр шинжлэх ухааны зөв буруу нь миллиметрийн хэмжээнээс шалтгаалах байж ээ дээ? хэмээн Ханнесын эргэлзэхүйд Крассин:

	— Үгүй ээ, бид өөрсдөө бодон сэтгэдэг хүн төрөлхтөн бид шийдэх ёстой юм гэв.

	Хоёр өдрийн дараа Крассины нөгөө монтажлах бетоныг автоматаар удирдаж байгааг Катрин Ханнес хоёр харав. Ханнес түүнийг нүд салгалгүй ширтэнэ.

	Крассин нэг бетоныг нөгөөгийн хойноос угсруулан зөөсөөр агаад амжилттай ажээ. Тэр шатаар доош буун ирж малгайгаа шилэн хүзүү рүүгээ хаяад тамхи асаамагц,

	— Туршилт бүтлээ гэв. 

	Бүр сүүлд Ханнес Эрхүү буцах замдаа Катринд:

	— Би тэр үед юү бодож байсныг мэдэж байна уу, чи? гэхэд Катрин чухам юу ярьж буйг үл санах тул

	— Хэзээ? Хаана? гэхэд, Ханнес:

	— Бетон угсралт турших үед... хэмээн гүн амьсгаа авч, — Ростокт, Шконад би эх орны дундуур татсан чулуун мөрийг харсан юм. Харин энд би одоо манай өмнө зурайн байгаа чулууны мөрийг үзэх шиг боллоо... гэв.

	Тийнхүү гүн сэтгэгдэл Катриныг уяраахуйд тэрээр хоёр нүдээ тас аниад, баяр хүргэж байгаа юм шиг Ханнесын гарыг тэмтчин бариад цонх руу харав. Түүний цаана гүн тайга дүнсийнэ.

	Энэ гар барилтаас хойш Ханнес бүсгүйн гарыг мартахаа болив. Хэдийгээр Ханнес урьд түүний нүүр, нүд уруул, үсийг санан боддог байсан боловч түүний гарыг хэзээ ч ингэж барьж үзээгүй билээ. Бүсгүйн гар нь ялдамхан зөөлөн, нарийхан туяхан агаад дун цагаан арьсны дор цэнхэр судлууд гүрэлзэх түүний гарт агшин зуур боловч хүрсэн нь Ханнесын зүрх сэтгэлийг хөдөлгөлөө.

	Катрин хорин гурав хүрсэн, хэзээний хөндөгдсөн хүүхэн агаад охин хэмээгдэх үеэс нэгэнт хэтэрсэн билээ. Ханнес зураач Фоссын зурсан Катрины зургийг санаж Катрин өдөр бүр нэгэн өөр дүртэй байсныг сэтгэн бодолхийлнэ.

	Төлөөлөгчид Эрхүүд дахин цугларцгаахад Олисаренко урамгүй байдлаар түр салах ёс гүйцэтгэх нь Ардын аж ахуйн зөвлөлд бас л очиж Сапянцевтай шийдээгүй асуудлаа ярилцахаар явах гэж байгаа нь тэр ажээ.

	Ханнес түүнийг сонсож Олисаренког өмөөрч Катринд:

	— Нөгөө л улигт яриа биз? Хүмүүс бие биетэйгээ зууралдаж л байдаг даа... гэхэд Катрин их л сандарч түүний чихэнд

	— Дуугүй байгаач, гуйя чамаас. Бидэн дундаа л ярихаас биш өөр хүнд ярьж болохгүй шүү дээ гэж шивнэхэд Ханнес дотроо эртээрийн тэр орой болсон завхарсан явдал л бидний дунд үлдэх биз ээ... хэмээн бодов.

	Бүтэн долоо хоногийн турш Москвагаар тэд хөлхлөө. Тэд дахиад Лениний өндөрлөгт авирч их хотын байдлыг эргэн тойрон ажиглан сонирхов. Голын дээгүүр нимгэн саарал манан хөшиглөн татсаар агаад нэг сарын өмнө хүрэнтэн, сэрүүвтэр байсан цэцэрлэг өнөөдөр жигдхэн ногоорч үзэгдэнэ. Тэд хааяа «Гум» хэмээх их дэлгүүрээр орж олон хүмүүсийн урсгалд түрэгдэн дэлгүүрийн төв дунд нь ч явна. Катрин нөгөөх панзчин шиг хүнтэй дахин дайралдахгүй гэдгээ үзүүлэх гэсэн шиг байн байн тэр газраар өнгөрөхийг Ханнес дотроо анзаарах ажээ. Сүүлд нь Катрин их театрт «Илбэт лимбэ» хэмээх дуурийн хоёр билет авав. Ханнес анх удаа хөгжмийн концертод Хесселбарттай орсноо санаж дахин ийм юманд орж суухаас туйлаас дургүйцэн Катид хандан хошигнож:

	— Алх цүүц барьдаг над шиг хүнд таарахгүй тоглоом... хэмээхэд Катрин түүнд учрыг ойлгуулахыг ядаж Крассиныг дурдаж түүний номын их арвин сангийн тухай ярина.

	Катрин түүнийг ухуулж,

	— Автомат угсралтыг нэвтрүүлэх гэж байгаа чам шиг мэргэжлийн хүн урлагаас айх юм бол яс хугарснаас дор эрэмдэг хүн болж үзэгдэх байх аа гэхэд Ханнес дотроо түүнд зөвийг өгч уран зургийг үзэн яддаг байснаа түүнд одоо үнэхээр сонирхдог болсноо бодов. Тэгээд бас уран зургийн үзэсгэлэнд орсон хүн чинь яагаад театрт нь орж болдоггүй билээ хэмээн бодохын хамт Катид театрт орох хүсэлтэй байгаагаа хэлэхэд Катрин туйлаас баясан баярлаж номын худалдаанаас нөгөөх үзэх дуурийн танилцуулгыг авч уншиж тайлбарлаж өглөө.

	Дуурийн театрт орсон нь хүний нутагт тэр хоёрын хамт юм үзэх эцсийн орой байлаа. Ханнес энэ аяллынхаа тухай эргэн бодно.

	Вернертэй ойд уулзаж ярилцсан тэр шөнөөс хойш Ханнес Катрины тухай сэтгэлийн гүндээ бодон шаналавч бүтэж гүйцсэн зүйл огт үгүй билээ.

	Гагцхүү тэр орой Катрины өрөөнд Ханнес оройтохыг завдсан маргааш нь түүний гараас хөтөлж явсан. Түүнийг Ханнес жаргалын дээдэд тооцож нэгэн насны туршид тийнхүү зугаацах мэт бодон баясаж билээ. Гэтэл тэдний дунд Братскийн сонин үйл явдал орж Крассин, шинжлэх ухаан анхаарал татаж өнгөрүүлэв. Одоо харин өөрийнхөө сэтгэлийн нууцыг хэлж хариу хүсэхэд түүнд чухамхүү юү саад болох бил ээ? Залуу эр зориг хүчээ шавхахдаа чухамдаа одоо юү хүлээж байгаа бол?

	Театрын доторх үзэсгэлэнт сайхан гэрэлт чимэглэл алгуураар бүүдийж аажмаар үзэгчдийн байрнаа харанхуйлж түүний урд зөвхөн хөгжимчдийн байранд гэрэл содон үзэгдэнэ. Хүмүүс хөшиг нээгдэхийг хүлээн сэтгэл хөдлөн чив чимээгүй сууцгаана. Тайзан дээр байц хад бүхий үзэсгэлэнт байгаль тодрон гарав. Зургийг ажиглатал хөгжмийн чих дөжрүүлэм огцом чанга дуу хангинаж, анхаарлаа тийш нь хандуулахаас өөр аргагүй боллоо. Гүн ойд төөрсөн Принц Тамино бачимдаж сандарсан хатуу чанга аялгуугаар тусламж эрэн дуулна. Хөгжимч түүний сэтгэлийн хөдөлгөөнийг илчлэхээр эгшиглэнэ.

	Дараа нь түүнд асар том могой алгуураар ойртож аймшигт явдал нэрвэхэд хөгжим улам ч ширүүсэж сэтгэл бачимдуулна. Аюулт амьтан устгагдаж хөгжимтэй хүү хөгжин гарна. Ханнес театрын дурангаар нэгд нэггүй ажиглана. Ханнес хэдийгээр үгийг ойлгохгүй боловч Катрин түүнд тайлбарлаж ойлгуулахыг оролдоно. Харин Ханнес, Катрины цэвэрхэн цогцсыг ажиглан ширтэхүйд Катрин ухаалаг агаад цэвэрхэн үнэнд дуртай, нөхөртөө тусламтгай, хатуу зарчимч ажээ.

	Ханнес гэнэт түүнтэй хамт өнгөрүүлсэн зол жаргалант мөчийг эргэн санаж Москва, Братск, онгоц, гүн тайга... энэ хоорондох хугацаа хэчнээн хурдан өнгөрснийг бодож сууна. Тэд маргааш буцна тэгээд дараа нь юү болох бол?

	Гэтэл хүмүүс алга нийлүүлэн ташиж Тамино дуулсан арийгаа дахих хэрэгтэй боллоо. Тэрхүү алга нийлүүлэн ташилт Ханнесыг бодлоос нь хөндийрүүллээ. Катрин ч бас алга ташна.

	Катрин тайз руу харсан хэвээр Ханнест:

	— Чи юу бодов оо, энэ хэсэгт хүн заавал өөртөө хамаарах зүйлээс боддог юм... гэхэд Ханнес юү гэж хэлэхээ сайн мэдэхгүй байв. Тэрээр хэдийгээр Катийн гарыг барихыг хүсэвч үл зүрхлэн:

	— Фоссын зурсан чиний зургийг бодож байлаа гэвэл Кати инээмсэглэж толгой дохиход Ханнес түүний яралзах цагаан шүд, чийглэгээр гялалзах нимгэн уруулыг шуналтайяа ширтэн суув.

	Катрин:

	— Би адилхан шүү гэв.

	Катрин тайлбарласаар Ханнес ч бас зах зухаас нь ойлгов. Ханнесын нүдэнд танилцуулгын хуудас эргүүлэн буй жижиг цагаан гар тусаж түүний сэтгэлийг хөдөлгөв.

	Тэрээр Ханнесыг Фоссынд дагуулан очиж уран зургийн гүн үндэстэй танилцуулсан. Ханнес түүний туслалцаатайгаар хуучин технологийг өөрчилсөн. Харийн орны хэлийг гарамгай сайн эзэмшсэний хувьд одоо Ханнест хэлмэрчилж түүнийг энэ нутгийн байдалтай танилцахад сэтгэлийн гүнээс туслав. Ер нь бодоод үзвэл Катрин хоёр жилийн дотор Ханнест ямагт тусалж явжээ. Учир иймээс түүний хүнлэг сайхан чанарыг Ханнес одоо хажууд нь суун биширнэм. Тэрээр одоо нарийхан өмд өмссөн, хэг ег хийсэн хариултын үгээ төгсгөдөг охины дүрээс аль хэдийний өнгөрчээ. Катрин бол гашуун амьдралыг туулсан эмэгтэй хүн болжээ хэмээн Ханнес бодно. Нэг мэдэх нь ээ Катрин ч нөгөө танилцуулгын хуудас ч эргүүлэхээ мартсан бололтой суух агаад нэгэн дуу өндөрт өргөж аажмаар намдав... 

	Завсарлагаар тэд дээд давхраас гарч ундааны газар оров. Ханнес хүйтэн ундааны оочирт зогсохдоо Хесселбарттай хамт орсон өөрийн нутгийн театрын байдлыг зэрэгцүүлэн харах ажээ.

	Эндхийн хүмүүс Герман нутгийнхныг бодвол энгийн даруугаар хувцаслажээ. Тэд өөрийн дураар чөлөөтэй тайвуун байх агаад өөр хоорондоо ярилцан ямар нэгэн юм маргаж, хөөрөлдөж буй үзэгдэнэ. Ханнес тэдний юү ярьж байгааг мэдэхийг хүсэж сонирховч өнгөрсөн энэ хэд хоногт сурсан хэдэн үг нь гамтай наймаа хийх, хэдэн мөнгөө алдаагүй тооцоолохоос үл халина. Катрин ширээнд суун түүнийг хүлээнэ. Ханнес ирж түүний захисан амтат усыг өгч янжуурыг нь асаав. Катрин цүнхнээсээ алчуур гаргаж, Ханнесын нааш гарахаасаа урьдхан хийлгэсэн хар костюм дээр унасан тамхины үнсийг арилгахад Ханнес бүсгүйн сэргэлэн жавхаалаг харцтай тулгарч харцаа буруулав. Катрин ширээн дээр тавьсан сүрлэн гуурсаар амтат ус шимж суухдаа ч Ханнесыг ширтэнэ.

	Катрин хэсэг ажигласнаа инээмсэглэж,

	— Чи их өөр болсон юм шиг санагдах юм. Чиний нөгөөх хайрга, банз хулгайлж явсан үеийг бодвол ч чи их өөр болжээ... чиний наадах костюм тэгж өөр болгож харуулаад байгаа юм уу? хэмээн хөгжилтэй асуух наргиант үгэнд Ханнес баярласан ч үгүй гомдсон ч үгүй, гагцхүү өөрийн сэтгэлийн шаналгааг хэлж хэдийгээр тэдний энгийн нөхөрлөл эвдрэхийг мэдэвч Катрин заавал мэдэж байх ёстой гэж бодно.

	Хэрэв Ханнес түүнд сэтгэлийн угаас дурлаагүй сэн бол тэр орой Катрины өрөөнөөс гарахгүй байсан билээ. Чиний байдал өөрчлөгдсөнийг би одоо л мэдлээ хэмээн Катрин нэгэн чухал юм олсон мэт баярлан хашхирах дөхөж, — Нөгөөх ээмэг... чиний ээмэг чинь байхгүй байгаа юм байна шүү дээ. Чи хэзээ авчихсан юм бэ? гэвэл

	Ханнес:

	— Тэр тухай чамд ярих хэрэгтэй юм уу? Тэр бол миний хувьд ихээхэн түүхтэй зүйл болсон юм... гэтэл орох хонх дуугарч ярих чөлөө өгсөнгүй.

	Хоёрдугаар хэсэг эхэллээ.

	Ханнесын хувьд өөрчлөгдсөн зүйлгүй бөгөөд Катрин өөрийнх нь болох болов уу... гэдэг мөнөөх л бодолтойгоо ажээ. Катрин одоо эзэнгүй. Вернер түүнд дурлах зориггүй байжээ. Ханнес түүний эсрэг хатуу зогсох агаад Катриныг хэнд ч доромжлуулахыг үл хүсэх бөлгөө. Ханнес юү гэж түүнд хэлэх үгээ эрэвч заримдаа тэгж үг эрэхийн ашигтай эсэхэд мөн ч эргэлзэнэ. Гэтэл Таминогийн хайр дурлалаа сонгох хэсэгт Катрин мэгшин уйлж суугааг Ханнес анзаарав.

	Ханнес их л сандарч бүсгүйн чичрэн буй туяхан гарыг дэмий л гөлийн ширтэхээс өөр юү ч үл дуугарна. Катрин чимээ гаргалгүй дотроо мэгшин уйлж гүн санаа байн байн алдана. Уйтгарт хөгжим түүний гол зүрхийг уяраажээ. Катрин тийнхүү шаналан зовохуйд Ханнес мөн л хамт шаналах ажээ. Чухамхүү яагаад уйлсан байх учиртай вэ? Хөөрхий бүсгүйн сэтгэлийн сорви дахин өвдсөн юм болов уу?

	Заримдаа Ханнес, Катриныг хэзээ ч уйлахгүйгээр хатуужсан мэт санадаг байсан юм. Тэрээр саяхан хүртэл өөрийн нь эртний зэрлэг байдлыг дурсан хөгжиж байсныг нь санана. Гэвч Кати уйлсаар бөгөөд Ханнес аргадавч амжилтгүй. Тийнхүү Ханнес дуугүй байхыг хичээн түүний ойрхон байхыг хүсэн хүлээсэн хүүхэн өөрөөс нь улам улмаар холдон салах шиг болов. Тэрээр уйтгарт хөгжим сонсож өнгөрсөн явдал түүний санаанд тодрон уйтгарлах бөлгөө. Ханнес түүний гарыг ширгэвч түүнд хүрэхийг зүрхэлсэнгүй бөгөөд Катринд өөр хүн туслах байтугай өөрөө өөртөө ч тусалж чадахааргүй үзэгдэнэ. Ханнесын тайвшруулахаар хэлэх үг бүрд Катрин цочин давхийнэ... Гэрэл асахуйд Катрины сэтгэл уужрав. Ханнес түүний нүдийг ажвал нулимс нь хатаж зовхи нь улайн үлджээ.

	Катрин дурлалын гашуун түүхээ мартаагүйгээр үл барам өөрийн биеийг хүчлэн барьж явдгийг Ханнес тийнхүү сайтар ойлгов.

	Москва саруулхан агаад хөдөлгөөнтэй. Катрин явган явахыг хүсэх тул Ханнес дуугүйхэн алхахад Кати түүнээс аяархан сугадав. Горькийн гудамжны уртыг хэлээд үл барам агаад Катрин:

	— Би жаахан сонирхоодохъё. Би эмэгтэй хүн шүү дээ. Үзвэрийн цонхыг бүгдийг үзмээр байна гэв. Ханнес түүнээс чухам яагаад уйлсныг асууж зүрхэлсэнгүй гагцхүү дотроо эх орноо дурсан санаж Вернерийг зэмлэнэ.

	 

	Тэр оройдоо тэд юмаа цэгцэлж явахад бэлтгэв. Маргааш өглөө эрт нисэх онгоцны буудал руу тэднийг явахад өглөөний нарны ягаан туяа алс дорнодоос сацран дэлгэрнэ. Онгоцны хөдөлгүүрийн нүсэр дуу агаар доргитол хүржигнэж буудлын зоогийн газрыг хүртэл донсолгох шиг ажээ. Тэд орос ёсоор, явахын өмнө орос нутагт уух энэ удаагийн хувьд эцсийн хэмээгдэх кофе ууж сууна. Энэхэн үе бол салах, дахин уулзах хоёрын завсрын үе. Үйлчилж байсан хүн зуу дахин удаагаа тэднээс аятай тавтай байсан эсэхийг асууна.

	Хүмүүс сүүлчийн копейкоо шавхаж хайрцаг янжуур хүрэх эсэхийг тоолно. Хажуугийн ширээнд сууж буй англи, франц хүмүүс өргөн хэмжээний сонины хуудас эргүүлнэ.

	Катрин өөртэй нь ярих хүнгүйд гоморхоно. Тэрээр хэтэрхий баяр ёслолын байдалтай байна, жирийн уянгат хөгжим ч радиогоор явахгүй байна гэж үглэнэ. Үйлчлэгч, одоо радиогоор сүүлийн үеийн чухал мэдээ явж байна гэхэд Катрин:

	— Юун чухал юм байх бил ээ? гэвэл үйлчлэгч мөрөө далжийсхийж:

	— Ямар чухал юм байх билээ, дайн, энх тайван л биз гэхэд Кати учрыг нь төдийлөн сайн ойлгосонгүй.

	Тэрээр хажуудаа дув дуугүй суугаа Ханнест хандаж:

	— Хүүе, сэрээч, чи надад нэг түүх ярих өртэй шүү гэхэд Ханнес:

	— Юун түүх бил ээ? гэвэл Катрин:

	— Ээмэгний тухай гэж шаардахад Ханнес тийм юм ярихад дурамжхан байгаа тул түүний хүсэлтийг өнгөрөөхийг ядаж:

	— Юү болох вэ дээ, чи санаж байгаа байх, нөгөөх Рихардыг хэлэлцсэн намын гишүүдийн хурал болсон шүү дээ, түүний дараагаар л би ээмгээ авсан юм гэвэл Катрин хөгжилтэйеэ инээж:

	— За боль доо, яасан худалч юм бэ хэмээн түүнд улам ойртож, — Тийм ч амархан, чи тэр хайрт чимэглэлээсээ салахгүй байсан биз. Яасныг чинь би таах уу? гэхэд Ханнес:

	— Тэг... чадвал болно оо гэв.

	Катрин

	— За тэгвэл... Чи эхлээд намын гишүүдийн хурлаас тараад өрөөндөө очжээ. Тэгэхдээ Блайбтройн худалдсан тэмдэгтэйгээ шүү. Урьд нь чи тэр тэмдгийг зүүгээгүй, чи харин барилгачин хүний хар тансран цамцны энгэрт ямаршуу харагдахыг чи үзэхийг хүсжээ.

	Тэгээд чи хүнээс нууцгайгаар толинд очиж харсан. Чи бүр хаалгаа ч түгжсэн байх. Би бүр сайн мэдэж байна. Гэтэл чи тэмдгээ зүүж амжаагүй байтал толинд чиний ээмэг харагджээ. Энэхэн үед энэ хоёр зүйл хоорондоо огт таарахгүй юм байна гэдгийг чи санасан байх ёстой.

	Нэг нь хэтэрхий зэрлэг бүдүүлэг, нөгөө нь хэтэрхий соёлч харагджээ. Тэгээд чиний санаа эргэлзэх байдалд орж энд тэнд нь тавьж авч үзсэн.

	Нэг удаа чи намын гишүүнийхээ тэмдгийг зүүчхээд ээмгээ аваад үзсэн, тэгснээ болиод тэмдгээ авчхаад ээмгээ зүүж нэг үзсэн. Ямар ч гэсэн чи хоёулыг нь зүүгээд ажилд явж чадахгүй байсан юм даа. Намын гишүүний тэмдэг, ээмэг хоёр зүүсэн хүнийг хүн ер нь тэр дороо анхаарах байсан. Ингээд л чи тэр тэмдгийг зүүмэгц л чиний хуучин зүүж байсан ээмэг чамд тээр болсон гээд Катрин хариу хүлээж суув. Ханнес дотроо намайг ингэж сайн мэдэж байдаг юм байжээ хэмээн бодтол дуу өсгөгч тодхон цуурайтаж, Уважаемые пассажиры! Разрешите вас познакомить с важным сообшением ТАСС, с девяти часов семи минут Московского! Времени в первые в историн человечество в космосе находится человек: Пилот космического корабля Восток гражданин Советского Союза Юрий Алексеевич Гагарин!10 гэтэл чив чимээгүй, сэтгэл хөдлөн чагнаж суусан хүмүүс сүүлийн өгүүлбэрийг дуусав уу үгүй юу алга ташин шуугилдаж өөр хоорондоо баяр хөөртэйгөөр ярилцана. Хүмүүс ийш тийшээ гүйлдэн зарим нь тэврэлцэж, зарим нь үнсэлцэнэ.

	Орос, хасаг, украин, армян хүмүүсийн нүд цог жавхаа баяр хөөрөөр гялалзана. Харин тэнд байсан хүмүүсээс англи, франц хүмүүс дуу шуугүй сонин руугаа тонгойсон хэвээр байлаа.

	Ханнес учраа олохгүй байртай зогсоно. Зарлалыг дэлхийн хэл болгон дээр дамжуулна. Англи франц дээр зарлаж дараагийн хэлээр дамжуулах хүртэл хэт удмаар санагдсанд Ханнес тэсэлгүй Катриныг дуудаж орчуулж өгөхийг шаардав. Кати үсрэн босож герман төлөөлөгчийн үйлчлэгчтэй гар барьж баяр хүргэв.

	Ханнес түүний хойноос дуудахад Кати арай гэж дуулаад эргэн ирж:

	— Манай нэг хүн орчлон ертөнцөд хөөрчээ. Хагас цагийн турш манай дэлхийг тойрч байна гэхэд Ханнес огцом босож, хөшөө лугаа хөдөлгөөнгүй зогсоно. Тэрээр уул мэдээг сонсож яах учраа үл олох ажээ.

	Кати түүнийг ширтэж мөн л баярлаасай хэмээн хүсэвч түүний амнаас ганц үг цухуйсангүйд, «Гум»-ын хажууд уулзсан нөгөөх панзчины тухай бодож байгаа юм биш байгаа даа хэмээн санамагц тэрээр:

	— Гагарин... сонсож байна уу? Түүний нэрийг Гагарин гэдэг юм байна гэхэд Ханнесын бодолд гэнэт Олисаренко, Крассин хоёр орж ирэв.

	Тэрээр, яагаад тэр хоёрын хэлсэн үг өөрийн нь санаад орж буй учрыг өөрөө ч эс ойлгох бөлгөө.

	Олисаренко, бид тохиолдлын зүйлд итгэхгүй ээ... Крассин, шинжлэх ухаан ялах эсэхийг хүн шийддэг... хэмээсэн энэ өгүүлбэр түүний санаанаас үл салах бөлгөө.

	Баяр хөөрт шуугиан намдахтай зэрэг онгоц нисэх боллоо. Онгоц газраас тасрахад ч Гагарин орчлонгийн өндөрт ниссээр явлаа. Ханнес цонхоор харвал тэнгэр цэлмэг сайхан агаад хурган цагаан үүл энд тэнд бөртийнө. Газар улам холдон холдсоор... 

	 

	 

	Энэ хооронд Шконад олон үйл явдал болжээ.

	Ханнес тэр бүгдийг франц Бюхнерийн амнаас сонсов. Клаймерт, өвгөн хоёр буудал дээр хүлээн зогсов. Тэд бригадынхаа ахлагчийг хармагц далбагар хар бүрх малгайгаараа даллаж хүмүүсийн дундуур шулуун зүсэн угтаж явааг харахдаа сэтгэл баясан хариу дохио өгнө.

	Бюхнер уулзмагцаа:

	— Бид хоёр оройн ээлжид яваа. Харин чи минь оройн ээлж юү гэдгийг мэдэж л байгаа байх даа. Тэгээд бид уйдаж үхэхийн даваан дээр онгоцны ирэлт, галт тэрэгний явалтыг сурагласан юм. Ачаагаа зөөлгөх хүн ирсэнд баярлаа биз, чи минь. Бид хоёр... хэмээн Клаймерт руу эрхий хуруугаар зааж: Бид хоёр ч тэгээд хамгийн сүүлчийн... гэж угсруулан ярина.

	Берлинд Катрин, Ханнес хоёр салжээ. Катрин тэндээсээ шууд эцэг эх, хүүдээ очихоор Дрезден рүү явсан байна.

	Ханнес галт тэрэгний Купений буланд сууж дуу шуу үгүй гадагшаа ширтэж Москвад байсан, үзсэнээ бодохуйд Шконагаас гараад жил болсон шиг бодогдоно. Хуучин эх орон нь их л өөрчлөгдсөн юм шиг үзэгдэнэ.

	Цэцэг ногоо жигдрэн ургаж цэцэрлэгийн модны мөчир сагсайн ногоорч шинэхэн ургамлын содон үнэр галт тэрэгний дотор шууд орж ирнэ. Түүний анх явахад хүйтэн сэрүүн агаад хөрс цасны хайлсан мөхөөлдсөөр хучигдсан билээ. Тэрээр гэнэт Зөвлөлт Улсад биелүүлэх хоёр чухал зүйлийг мартсанаа санав.

	Нэг нь ахын шарилыг олох эхийн үг, нөгөө нь саалийн үнээг хэрхэн малладгийг мэдэх ёстой. Цолленцолын захисан зүйл байлаа. Гэвч сибирийн сонин сайхан аж төрөл амьдрал түүнд төдийлөн их зав чөлөөг өгөөгүйг санана.

	Энэ удаад харин Бюхнерийн «Бид хоёр ч хамгийн сүүлчийн...» хэмээх үгийг сонсмогц Ханнес:

	— Юү гэсэн үг вэ? гэхэд өвгөн хариу асуун:

	— Орост тэгээд пиво нь ямаршуу юм бэ дээ? гэхэд Ханнес дотроо өвгөн өөрийн хэлэх гэсэн зүйлээ больж өөр зүйлийг асуусныг анзаарч:

	— Зүйтэй, чиний зөв, ганц шил коньяк авчирсан. Харин пиво гэвэл тэнд надад хамгийн тааламжгүй зүйл байсан... гэв. Тэд зочдын өрөөнд орж сууцгаан коньякаа задлав. Ханнес нөхдөө орос янжуураар дайлж өвгөн ч түрүүчийнхээ яриаг үргэлжлүүлэв.

	Тэрээр

	— Энэхүү Клаймерт ч гэсэн мөдхөн эндээс тоосоо гозойлгох биз. Чи үүнийг сайхан үгээр үдэж болно. Цаадах чинь сургуульд сурах байх. Ёхманн, Ник хоёрыг танина биз дээ? Тэднийг нөгөөх залуучуудын эвлэл аваад явчихсан... гэхэд Ханнес:

	— Хэн гэнэ ээ? гэхэд өвгөн: 

	— Миний яриаг битгий таслаад бай, одоо би тавин долоотой хүн, буурал толгой, чамайг ингэж яриа таслаад байхад би учраа олохоо болих юм... залуучуудын байгууллага гэж би хэлж байна шүү. Ёхманн нэг тийшээ, нэгэн намын сургуульд сурахаар явсан. Түүний хойноос бодохын хэрэггүй, Ханнес минь. Тэр ч ер нь үргэлж тийм санаатай хүн байсан юм. Ник цэрэгт орсон, тэгэхдээ сайн дураараа шүү. Өргөгч цамхгийн сургуулийг тэндээ хий гэж хэлсэн юм байх. Тэгэхээр одоо хэн үлдсэн болохыг харж байгаа биз дээ.

	Хуучин цэргийн даргын тухай бодох ч хэрэг юу байх вэ? Болбиг, Галонский хоёрын хэрэг шийдэгдсэн. Болбиг, Галонский хоригдох ял авсан. Хэтэрхий бага байна гэж би хэлмээр байна. Болбиг шүүхэд очоод ердөө зөвшөөрөөгүй гэнэ лээ. Тэр маань өөрийгөө Америкчуудаар чөлөөлүүлнэ гэсэн юм гэнэ билээ. Түүнээс ийм тэнэг үг гарна гэж чи бодсон уу? Ёхманн бид хоёр гэрчээр дуудагдсан. Би ч бас торгууль хүлээсэн... хэмээн хоолой нь чичрэн хундагатай коньякийг хөнтөрч орхиод:

	— Клаймерт сургуульд сурна гээд байгаа юм. Би тэгэхэд нь сурах хэрэгцээ алга аа, чи Ханнесыг хараач, диплом өвөртлөөгүй атлаа дэлхийн сонин сайхныг үзэн жуулчилж бас тэгээд одонгоор шагнуулж... гэтэл Ханнес:

	— Юү үү? хэмээн тэсэлгүй өвгөний яриаг таслахад өвгөн дургүйцэж:

	— Чи мөн л намайг самууруулж худал хэлүүлэх нь, ер нь чамд нэг том дутагдал байна, юу вэ гэвэл чи муу өвгөнийгөө хэтэрхий анхаарахгүй байна шүү. Би чиний эцэг, настайг хүн Болбиг Галонский хоёроос бусад нь та нар бүгдээрээ миний хүүхдүүд байхаар билээ. Тэр хоёр ч яах вэ дээ, биднийг баллаж дууссан юм... за одоо миний санаанд орлоо... чи ч ердөө мэдээгүй яваа биз... хэмээн тэрүүхэндээ чахран инээж: — Одоо л чиний царай ямар болох бол гэдгийг би их сонирхож байна. За, алив чи нүдээ урьтаж харуулаадах... Хесселбарт та хоёр хоёулаа Хөдөлмөрийн баатар болсон. Энэ талаар үйлдвэрчний гишүүдийн хурал хэлэлцэхэд би үг хэлэх зөвшөөрөл авч «Тэр бол ажиллахын хувьд аргагүй ажилладаг хүн, алмаасаар бор шувууны сүүл тас цавчиж ч чадна» гэж би хэлээд «Харин зөвхөн хөдөлмөрийн баатар болж болдог юм уу? гэж асууснаа болиод би чинь «Ханнес ч миний л урьд өмнө үзээгүй гавшгай хүн дээ» гэж хэлсэн. Ер нь би зориуд тэгж бөөрөнхийлсөн болж байгаад хамгаалахыг бодсон юм гэв.

	Ханнесын зүрх догдлон сэтгэл хөдлөв. Тэрээр танхай үеийг санаж Вернерт хэлж байснаа бодно. Тэрээр Вернерт: «Хаана миний хөдөлмөр үнэлэгдэж хаана надад тохиромжтой бөгөөд намайг зовоохгүй газар байна вэ, би тийшээ явна...» гэж хэлж байж билээ. Эндээс өөр хаана түүний хөдөлмөрийг илүү сайхан анхаарах байж вэ? хэмээн бодохуйд Ханнест гэнэт баяр хөөр бялхан дүүрч бүх санаа бодлын дээгүүр халин бялхав.

	Гэвч өвгөний яриаг саатуулахгүйг хичээн дотроо, амьдралын байр сууриа эзэлсэн өөрийн нөхөд Ник, Ёхманн, Клаймерт нар нь цөм тухтай сайхан амьдрах ажээ. Харин өөрөө бол? Өөрөө хөдөлмөрийн баатар гэдгийг зүүдлээ ч үгүй билээ.

	Тэрээр рестораны үйлчлэгчийг дуудаж амтат сайн коньяк тус бүр нэг хундага захив. Бюхнер үргэлжлүүлэн ярьсаар: 

	— Иж бүрэн үйлдвэрлэлийн аргыг нэвтрүүлсний төлөө чи одон авч байгаа юм гэнэ билээ. Чиний ажилч хичээнгүй зүтгэл, хөдөлмөрч зориг хатуужил, хөдөлмөрийн бүтээлийг дээшлүүлсэн явдал, ер нь тэгээд бүх юм хамтарч дүгнэгдэж байгаа гэж ярьж байна лээ. 

	Харин нөгөөх гайхал Хоннигмунд нүднээсээ усч гоожуулж байгаад л чамайг хүйтэн улиралд бетон хана ганц долоо хоногийн өмнө хийх шаардлагатай гэдгийг мэддэггүй хүн гээд л муулна билээ, харин Циймер түүний эсрэг чамайг царайгаа чилдийлгэж байгаад хамгаалсан даа. Тэрээр «Зориг! Нөхдөө үүнийг ялангуяа Рихардын үед хүн эзэмших шаардлагатай байсан юм» гэж тэрээр хашхирч «Бидний дунд нуугдаж байсан хүнд суртлын буртгийг илрүүлсний дүнд манайд эдийн засгийн гачигдал байсан бол одоо харин улс төрийн суртал дутагдаж эхлэх нь. Харин чи одоо зоригийг барьж түүнийгээ Блайбтройн эсрэг чиглүүлэх хэрэгтэй байна. Вернерийн хувьд гэвэл учир явдал өөр хэрэг, тэр шийдэгдсэн асуудал... гэтэл Ханнес онц сонирхож: 

	— Юу гэсэн үг бил ээ? гэвэл өвгөн

	— А, тийм... чи бас мэдэхгүй шүү дээ. Өрөвдмөөр ч юм аа. Золиг шиг ч юм аа даа, огцорсоон! Гүүрийн барилга дээр туслах ажилчнаар ажиллаж байгаа. Яах вэ дээ, эмсийн хэргээр л... гэхэд Ханнесын сэтгэл туйлаас зовж Бюхнерийн ярьсан бүх мэдээнүүдээс чухалчлан сайх мэдээг анхаарах бөлгөө. Тэрээр өвгөний шуунаас барьж сэгсчин:

	— Юу гэсэн үг вэ энэ чинь?.. гэхэд өвгөн үгээ дахин давтаж Клаймерт, үнэн болохыг давхар батлахаас өөр юм тэр хоёр мэдсэнгүй. Ханнес тэднээс Вернер ямар ээлжид ажиллаж байгааг асуухад Бюхнер:

	— Гүүрийн барилга дээр үү? Тэнд дахиад л баларч байгаа. Нөгөөх л гурван ээлжийн системээс тэдний ажил урагшгүй л байгаа байх гэв.

	Маргааш өглөө нь Ханнес захиргаанд очиж өөрийн ирснийг мэдээлэхээс өмнө гүүрний барилга руу очив. Тэрээр Вернертэй уулзаж ямар асуудал болсныг өөрийн биеэр мэдэхийг хүснэ. Хэдийгээр Ханнес тэр оройгоо гэрт нь очиж Вернертэй уулзахыг хүссэн боловч замд алжаасан тул гүн нойронд дарагдан таг унтжээ. Харин өглөө сэрмэгц Вернер түүний санаанд орж их л сандрав. Тэрээр Вернертэй улаан нүүрээрээ учирч хоёулхнаа тавтай ярилцахыг хүсэх учир өглөөний жихүүн хүйтэнд цамцныхаа захыг босгож хоёр гараа өмдний хармаанд хийгээд гүүрний барилгын өмнө зогсоно. Өглөөний тунгалаг улаан наран алгуур дээшилсээр урт урт сүүдэр энд тэндгүй тусна. Хавь орчмыг ажвал энд тэнд техник үзэгдэх агаад энэхүү байдлыг Хесселбарт инженер харсан бол хэчнээн их санаа зовох бол хэмээн Ханнес бодох бөлгөө. Гэтэл түүний ар талд байсан барилгачны бүхээгт нэгэн юм хөдлөх шиг болохуйд эргэж очоод хаалгыг татвал тас харанхуй ажээ. Гэрэл асаавал хоёр сандал зэрэгцүүлэн тавьж түүний дээр нэгэн хүн унтаж байснаа шар толгойгоо өндийлгөж нүдээ нухачна.

	 

	 

	Вернер хаалга нээгдэж гэрэл асахуйд цочин сэржээ. Тэрээр Ханнесыг танимагц өөр хүн байгаагүйд сэтгэл уужран гүн амьсгаа авна. Түүний байдлыг ажвал барилгачин Ханнесыг аль хэдийнээс аваад хүлээсэн шиг агаад чухам иймээс энэ удаад сэтгэл хөдөлсөн янзгүй ажээ.

	Тэрээр Ханнесын хэлсэн үг, ойд ярилцсан яриа, олонтоо бодон дурссан ажээ. Вернер мөн ч дотроо намын үүрийн дарга хоёр нүүрт Вернер халагдсан болохыг сонсоод Ханнес яахыг төсөөлөн бодож билээ.

	Вернерт Ханнесаас нуух юм үгүй бөгөөд ийнхүү уулзан золгохыг мөрөөдөж байсан байж магадгүй. Гэвч тэр огт хайхраагүй янзаар хажуу дахь модон ширээн дээр тавьсан цаг харж хэт унтсандаа их л тэвдэж байгаа бололтой ажээ.

	Вернер барилгын энэ бригадад ирж ажилласнаас хойш хүмүүс түүний алхах гишгэхийг хүртэл ажиглана. Харин тэрээр хүчин үл хайрлан гарын хөрсийг зулгартал ажилласны сүүлд хүмүүс түүнтэй сэтгэл нийлэн ажиллах төлөвтэй... цагийн цохилт нэгэн хэмжээнд дуугарч урт богино зүү алгуур урагшилна. Түүнийг энд унтсаныг хэн ч мэдээгүй байх нь ээ дээ? «Жүжиг тоглож байгаа чинь энэ үү, Вернер чамайг бид хумсын чинээ болтол чинь залхаана даа? хэмээн занан өгүүлэх Блайбтрой хүртэл мэдээгүй байх нь ээ? Учир иймээс тэрээр энэ удаа ч мөн сэтгэл зовж, харин гагцхүү Ханнес бусдад ярихгүй гэж итгэх бөлгөө. Тэрээр сүүлийн хэдэн оройн турш харанхуй сүүдэр даган ирж унтдаг байлаа. Харин хаалга ямагт түгжээтэй байдаг боловч энэ удаад түгжээгүй байсныг Вернер мэдсэнгүй.

	Мариане хэдийгээр доголон нулимс унагалгүй өрөөнөөс гарсан боловч түүнийг хэзээд эргэж, шийдсэн санаагаа өөрчилнө гэж Вернер хүсэн хүлээжээ.

	Тэрээр өөрийн гэргийн санааг бүрэн мэдэхээсээ өмнө мужийн намын хорооны удирдлагад очихыг хүсээгүй юм. Мариане тайвнаар ухаарч гэр бүлээ аюулаас аврахын төлөө санаа тавиасай гэдгийг хүсэх бөлгөө. Вернер хамгаас чухалчилна.

	«Чиний амьдралд хоёр дахь байранд суухыг би  хэрхэвч хүсэхгүй» гэсэн тэр оройноос хойш Мариане салах ажилд бэлтгэв. Тэрээр ороо салган зайлуулж Вернерийг диван дээр унтаж бай гэлээ. Тэрээр Вернерийн хажууд хэвтэхийг үл хүсэх бөлгөө.

	Вернер түүнийг яг энэ үе шигээ ойлгож яваагүй бөгөөд түүний сэтгэлийн сэв, түүний зовлон шаналгааг багаар хэмжсэн ч байж болох юм.

	Хэрвээ Мариане өөртөө Вернерийг дурласаар буйг мэдсэн сэн бол түүний бүх бурууг уучлахаар барахгүй Катриныг мартахад нь тусалсан ч байж болох сон. Хэрэв Катрин эр нөхрийн нь замд түр дайралдан ганц удаа сонирхон өнгөрсөн бол Мариане мөн л түүнийг тэвчих сэн. Гэтэл Мариане нөхрөөсөө үнэн санааг нь асуун өөрийн бодлыг үнэнчээр хэлэхийг шаардсанд Вернер, Катринд өр зүрхнээсээ дурлаж түүнд очихыг хүснэ гэж хэлсэн билээ.

	Энэхүү хариултыг Мариане сонсмогцоо огло үсрэн босож түүний хажуугаас үүрд холдохоор шийдсэн билээ. Түүний үг дуу ч үгүй, хөндий харьцаа Вернерийг туйлаас зовооно. Мариане түүнтэй гэртээ ч болов уулзахгүй байхыг аль болохоор хичээж буйг Вернер мэдэв. Вернерийг өрөөнөөсөө гармагц Марианегийн сууж буй өрөөний түгжээ тасхийн дуугарна. Вернер, Катринд гучин настан бидэнд амьдрал хоёр удаагаа эхэллээ гэж хэлж байсан бол түүгээр түүний амьдрал жанчуулсан мэт болж өнгөрч арчаагаа алдан дахин гурав дахь удаагаа эхлэх тавилан үгүй болжээ.

	Улаан өндөгний баярын өмнөхөн Мариане таньдаг айлдаа байлгахаар Муммелийг гэрээс авч гарав. Марианегийн энэ шийдвэрийг тэрээр зөвтгөж Мариане охиныхоо сэтгэл санааг тайван байлгахын төлөө хэчнээн их санаа тавьдгийг сая л мэдлээ. Тийм учраас ч Вернер, Марианегаас хүүхдийн хувь заяаны төлөө гэр бүлээ хамгаалан хамт амьдралыг үргэлжлүүлж болох эсэхийг асуув. Муммелийг буцаж ирэх хүртэл хойшдын амьдралын тухай тодорхой шийдэж болох байлаа.

	Вернер:

	— Бид одоогоос бие биеэс нуугдан зугтах болж байна. Чи надаас улам холдсоор байгааг би мэдэж байна аа. Би чамайгаа улам анхааран ширтэж хайрлаж байна. Мариане минь, гэхдээ би тэр анхаарал халамжаа занал хорслоор солихыг хүсэхгүй байна. Бидний эртний эелдэг зөөлөн харьцаа уур хилэнгээр солигдон биесээс тусгаарлагдах мөчөөс би айж байна. Бид ийм байдлаар хамт байсан ч хэцүү, салсан ч хэцүү байна. Амьдралын зам тийм ч урт биш... хэмээн өрөөнөөс гарч угтвал Мариане аль хэдийний гарахыг завдан хаалганы бариулыг доош даран:

	— Бид одоо юу хүлээж байгаа бил ээ? Түргэхэн салъя даа. Харин хүүхдийг өнгөц байдлаар өрөвдөн хайрлаж байгаа чинь гэмт хэрэг мөн шүү. Хоёул занал зүхэл болохоо больё, тийм биз дээ? Харин хэзээ хоёулаа учрыг ойлгосны үндсэнд салж явах вэ? Чи үүнийг надад хэлж аль... гэв.

	Вернерийн хийсэн хэрэг өөрт нь эргээд заналхийлж өдөр хоног өнгөрсөөр Мариане, Вернер хоёр шүүхийн нүсэр том байшингийн өндөр чулуун довжоон дээр уулзаж төдгүй байдлаар мэнд усаа мэдэлцэв. Мариане их л тэвдэнгүйгээр гар хөл нь чичирнэ.

	Тэд шалны тос, хуучин цаас сэлт үнэртсэн нэгэн өрөөнд түр хүлээх болов.

	Тэд хоёрхон цагийг тэвчээд өнгөрүүлнэ гэж бодож байсан нь талаар болж элдвийн асуултаар ороогдон хамтын амьдралаа үрэн сүйтгэж байгаадаа хүйтэн зэмлэл хүлээнэ. Шүүгч эмэгтэй тэдний буруу ойлгоцыг ухамсарлуулах үндсэн дээр ятгаж Маркс, Лениний сургаалаас ч эш татаж ярина. Харин тэрээр Энгельсийг мартав бололтой.

	Тэр шүүгч эмэгтэй эхнээс нь аваад сална гэдгийг огтхон ч үл зөвшөөрөх бөлгөө. Салах үндэс, хуулийн өмнөөс, аваад үзэхэд ч байсангүй. Катриныг ер анхаарсангүй, түүнийг өнгөрсөн үед тооцно. Шүүгч эмэгтэй тодорхой баталгаа эрж улсын нэрийн өмнөөс асуун их бага олон асуултыг асуун лавлаж Мариане, Вернер хоёрыг уяртал ярина. Мариане уйлна. Түүний өнөөдрийг хүртэл хатуу зориг гарган явсан сэтгэлийн хатуу зовлон энд жолоогоо алдав бололтой. Вернер Марианегийн хүслийг даган нэгэнт насанд хүрсэн хүмүүс тул өөрсдийн асуудлыг шийдэж болохоос гадна хайр дурлалд шахалт нэмэр болохгүй түүнийг хүний дотоод сэтгэхүй ч захирахгүй гэж ярихад шүүгч эмэгтэй түүнийг зарчимтай байхыг шаардаж, сэтгэл хангалуунаар инээмсэглэнэ.

	Вернер шүүгчээс, салах үндэс чухам юу байж болох вэ? Эхнэрээ зодсон бол салах үндэс болох юм шив дээ хэмээн асуувал шүүгч эмэгтэй:

	— Ямар ч гэсэн та нарын энэ харилцан ярилцаж тохиролцсоноос өөрөөр үзэгдэх байх... гэв. 

	Вернер мужийн намын хорооны нарийн бичгийн даргыг орлож байгаа хүн дээр орвол бас л шүүгч эмэгтэйгээс ялгагдах юм хэлсэнгүй.

	Тэрээр анх Вернерийг хуурсныг сонсож сэтгэл их л тавгүй байдалтай болсноо сургаж эхлэв. Тэрээр Мариане, Вернер хоёр гэр бүлийнхээ харьцааг дахин сайжруулахыг нийгэм журамч ёс суртахуун шаардаж байна гэнэ. Тэрээр:

	— Юу байдгийг итгэхгүй байна. Гэвч тэр болгон алгуур алгуураар зүг чигээ олдог юм. Нээрээ шүү... Ямар сонин үйл явдалтай миний ажил тулгарч байдаг гэж чи санана.

	Би өнөө хүртэл миний санаанаас гардаггүй нэгэн асуудалтай тулгарсан юм. Нэгэн хүн, охин нь арван найм хүрсэн эмэгтэйтэй гэр бүл болжээ. Гэтэл тэр эмэгтэй уйлж унжсаар намын хороонд ирлээ. Учрыг магадалбал тэр эмэгтэй, өөрийнхөө нөхрийг охиныг нь чангаана гэж огт бодоогүй юм байна. Одоо нэгэнт тийм хэрэг болсноос хойш хамт амьдарч чадахгүй гэсэн.

	Гэвч бид учрыг олж асуудлыг шийдэж өгснөөс хойш авгай нөхөр хоёр эелдэг сайхан харьцаатайгаар сайн амьдарч байна. Харин ч одоо авгай нь нөхрийнхөө намын шийтгэлийн цагаатгах хугацааг хүлээж сууна гэхэд Вернер өөрийгөө тийм хүнтэй зүйрлүүлсэнд дурамжхан байх ажээ.

	Вернер, түүнээс хайр дурлалыг бузарласнаар шийтгэж болох уу гэж асуухад нөгөөх л шүүгч эмэгтэйн хэлдэг үгийн адилаар:

	— Чи авгайтайгаа хэрхэн харьцаж учраа ололцоно вэ? Түүгээр чиний хүн төрөлхтний оюун ухааныг хэрхэн эзэмшсэнийг тодорхойлох болно гэвэл Вернер:

	— Үгүй бид хоёр хоёулаа энэ асуудалд санаа нэгтэй байгаа улс шүү дээ. Гэр бүлийг бэхжүүлэх хэрэгт гагцхүү санаа тавилт огтхон ч хангагдахгүй гэвэл нарийн бичгийн дарга залхуутайгаар болихыг дохиж байгааг ажвал тэрээр зөвхөн хайр дурлалыг биш харин Марианегийн тухай, өөр юм бодож байгаа нь илт ажээ.

	Хэдэн өдрийн дараа Вернер, Блайбтройг өөр дээрээ дуудав. Намын үүрийн товчоо, ялангуяа орлогч нь тул хэргийг мэдсэн байх ёстой байсан тул тэрээр,

	— Би мужийн намын хороонд очоод ирлээ... манай гэр бүл задарлаа... хэмээн үгээ тасалж хэсэг бодолхийлснээ: — Гэвч энэ бол чамд хамаагүй, үүнийг хэлэх гэж ч чамайг дуудаагүй. Би намыг, чамайг, бүх товчоог хуурсан хүн, үүнийг л чи мэдэх ёстой юм... гээд суудлаас босож сэтгэлийн хөдөлгөөнөө барьж Блайбтройг ширээнд суу, би өрөөн дотуур явмаар байна. Ийм л байх нь надад хялбар санагдаж байна. Наад суудлаа чи тэртэй тэргүй мөдхөн эзэмших болно... хэмээн хэдийгээр Блайбтрой тэнд суугаад өөдтэй юм болж чадахгүй гэдгийг мэдэвч биеийг барин яриагаа цааш үргэлжлүүлж, — Эртээдийн Катрины асуудлыг хэлэлцсэн явдлыг дахин санаарай... гэвэл Блайбтрой гайхаж тэр дор нь: 

	— Яагаад Катрин... гэхэд нь Вернер хүйтнээр инээж:

	— Чиний сэргийлэгч хүний сэргэлэн ухааныг гайхмаар сонин юм. Үнэнийг хэлэхэд чамд төсөөлөх ч юмгүй л байгаа биз. Гэвч чи сайн анхаарч бай, би одоохон хэлээд өгье хэмээн түүний өмнө ирж зогсоод, — Би тэр үед бүхнийг шийдэх нэгэн асуулт Катринаас асуусан. Хүүхдийн эцэг хэн болохыг би асуусан. Би чинь өөрөө эцэг нь байсан юм шүү дээ гэв.

	Блайбтрой ширээний цаанаас далжийн хэлтийсээр босож гайхахаа ч мэдэхгүй, зэмлэхээ ч мэдэхгүй зогссоноо:

	— Ямар учиртай юм болсныг өөрөө мэдэж байна уу?гэхэд Вернер:

	— Тийм ээ, яг сайн мэдэж байна, чухам тиймээс л саатуулахыг хүсэж байна гэвэл Блайбтрой:

	— Юуг саатуулахыг хүсэж байна вэ? гэхэд нь Вернер:

	— Чамайг намын үүрийн дарга болохыг... гэснээ нэмж, — Хэдийгээр чи түр хийх байлаа ч гэсэн... гэхэд Блайбтройн уур хүрч,

	— Тэгэхээр чи өөрийгөө, нэр төрийн төлөө дээд зэргийн тэмцэгч болохыг хүлээх хэрэгтэй гэхэд Вернер:

	— Үгүй ээ, би хуурч амьдарч байснаа хүлээж байна, намын өмнө, гэргийнхээ өмнө хүлээж байна. Энэ хууралт миний амьдралыг хүндрүүлэв. Ялангуяа Катринтай холбогдсон амьдралыг хүндрүүлж бид хоёрыг салгахад ч хүргэсэн юм... гэвэл Блайбтрой түүний үгийг хүйтнээр тастаж:

	— Чиний заваан ажил надаас холуур байг гэхэд Вернерийн уур хэдийгээр хүрч дотроо барьж цохиод авмаар боловч ядахдаа Блайбтройтой тэмцэлдэж чадахгүйдээ гутрах шиг болов.

	Блайбтрой ч өөрийн гашуун үгний нөлөөг мэдэхийг больж сандлын түшлэгийг эзний ёсоор түшин маадайж, 

	— Чиний чухам юу болохыг нам шийдэхээс биш чи шийдэх биш ээ... хэмээх нь тэрээр Вернертэй хэрхэн харьцах санаатай нь илт ажгуу. Яг л Рихардтай харьцаж байсан хатуу шаардлага мөн ажээ.

	Блайбтрой:

	— Миний дээр үед мэдэж байсан эсэхийг чи сонирхож байж магадгүй юм. Өөрийгөө чи итгэж байсан эсэхийг сонирхож байж ч магадгүй. Би чамайг аждаг байсан юм, нөхөр чи харин тун ч гэмгүй царайлдаг байсан шүү. Рихард, Катриныг шийтгэх санал гаргахад чи үрж өнгөрөөсөн шүү. Би гэрчилнэ.

	Намын үүрийн товчооны хуралд чиний хэрэг илрээд ирсэн тэрхэн үед чи амаа сая ангайж эхэлсэн. Энэ бол надад тодорхой байсан. Чи бүх талын асуудалд хэт зөөлөн хандлага гаргаж байсан. Тэр ч байтугай чи тэр Ханнес гэгч этгээдийг ажил хаяад байхад хамгаалж байсан шүү дээ. Тийм учраас хүүхдийн эцэг чи мөн гэдэгт би эргэлзээгүй итгэж байсан юм, гэхэд Вернер дахин хойш урагш хөлхөж егөөтэйхэн байдлаар:

	— Одоо бол түүнийг хэн ч хэлж чадна, баталж ч чадна. Харин тэгэхдээ чи намайг намын удирдлагад зарчимч байсан гэдгийг баталбал зохино... гэтэл Блайбтройн зүрх нь хөөрч үсрэн босов. 

	Вернер түүнийг тийнхүү бусниулсандаа сэтгэл дүүрэн ажээ. Блайбтрой хашхирч,

	— Чи надад итгэхгүй байна аа?! Би чамд батлаад өгье. Чамаас нэг зүйлийг асууя, би Рихард та хоёроос мөнгө зээлсэн. Түүнийг чи юү гэж бодож байна? гэвэл Вернер:

	— Юү гэж боддог юм бэ, чамд мөнгөний хэрэгцээ л гарсан биз гэвэл Блайбтрой ёжтой гэгч нь инээж уурын улмаас тэрээр хамаг байдгаа задалж,

	— Хэзээ ч үгүй! Ойлгож байна уу? Би бол хэзээ ч мөнгөний бэрхшээлд орохгүй. Эмстэй арчаагүйтэх явдалд орлоо ч гэсэн дутагдахгүй. Үзэл санаагаар дульхан этгээдүүд мөнгөний шуналд автагддаг учир ангийн дайснууд түүнийг гол зэвсэг болгон хэрэглэдэг юм. Хэрвээ тийм хүн бидний амьдралд өчүүхэн боловч хар толбо үзвэл түүнийгээ улс төрийн болгон хувиргаж байна. Цэвэр тунгалаг бөгөөд үнэнч санаа бол хувьсгалын нэг цэг мөн. Би тэр үед чиний мөнгө хүрэлцээтэй байдаг эсэх, түүнээсээ надад зээлүүлэх чадалтай эсэхийг чинь мэдэхийг хүссэн юм шүү... харин тэр үед чамайг төдийлөн их санаачилга тавьж хянаагүйдээ би одоо харамсаж байна гэв.

	Вернер учрыг тэр дор нь сайн ойлгосонгүй. Харин сүүлд мөнгө зээлсэн шалтгааныг хэлэхэд сая учрыг олов. Блайбтройн тэр муу санаа Вернерийн сэтгэлийг туйлаас хүндрүүлэв. Түүний өнгөрсөн явдлыг дүгнэсэн муу санааны үг Вернерийн сэтгэлийг гүнээ гомдоолоо. Вернер Блайбтройн саяын үгийг мэддэг бөгөөд мөн тийм дүгнэлт зарим хүн дээр хийж байсан боловч нөхөр бусаар ил доромжлох маягаар чичилж байсан удаагүй. Өөрийн нь ширээнд сууж буй тэр хүн эхлээд туслан өршөөгчийн дүр үзүүлэвч хүчлэн доромжлохыг эрхэм болгожээ. Гэвч Вернер өөрөө түүнийг саатуулах чадал байхгүй учир нь Вернер эрхээ нэгэнт алдсан билээ. Вернер бодлогошрон сандалдаа суумагцаа хүйтэн, хорсолтойгоор тачигнатал инээв.

	Блайбтрой

	— Чи инээ, гайгүй. Чиний инээд ханиад болно оо гэж занав.

	Вернер:

	— Би мэднэ. Би тэр ч байтугай хуурч эхлэхдээ мэдэж байсан юм гэв. 

	Түүний өнөөдрийг хүртэл өөрөө сайн мэдэж байсан аюул нэгэнт тулгаран ирж нүүрээ харуулахуйд сэтгэл зовоож байсан нь устан үгүй болжээ. Тэрээр өөрт ноогдох шийтгэл, зэмлэлийг алганы хээ лугаа тод харах бөлгөө. Тэрээр одоо хайран сайхан амьдралаа бусниулж, дуртай хүсэлтэй ажлаасаа хөндийрч, нам түүнийг түлхэн зайлуулах болно. Гэвч тэрээр үнэний тал баримталсан хүн, хэдий хэмжээний гүнд хаягдаж унадгаа үзэхийг хүснэ.

	Уул нь Вернер өөрөө өөрийгөө шударгаар илчилж үнэнийг баримтлахыг хүссэн билээ. Хэрвээ Вернер дуугүй явсаар байсан сан бол чухам юу болох байсан бол.

	Хэдийгээр Вернер мартсан боловч нам түүнд итгэсэн бөгөөд тэр итгэл төдийлөн умартахгүй байсан билээ. Авааль хайрт гэргийтэйгээ тохитой сайхан амьдарч хөөрхий Мариане ч сэтгэл төвшин байх сан.

	Түүний бодол санааны төв болсон Катрин хэдийгээр түүнд чадагдсан боловч чимээгүй өнгөрч болох сон билээ. Гэвч ганц хүссэн бол тэрээр Ханнесыг тийнхүү эргэлзсэн бодолд удаанаар шаналгаж болохгүй байсан. Энэ л үнэнийг хэлэхийн гол сурвалж мөн бөлгөө. Харин би буруугаа хүлээж хийсэн хэргээ илчилбэл намын үүрийн удирдлага өөрийн чадлын хэмжээг үл мэдэгч хэтрүүлэгч үзэлтэн Блайбтройн гарт орж үзэл санааны зөв сэжүүрээс дөнгөж чимхэж байгаа ажилчин сэхээтнийг «трактороор» дайрах болно. Энэ нь даанч харамсалтай юм, би үүнийг харамсаж, намайг тэдэнтэй ажиллах бололцоо өгөөч... гэж гуйвал яах сан бол?..

	Гэвч Вернер үүнийг хүсээгүй ажээ. Тэрээр өөрийн биеэр жишээ үзүүлж хуурсан хүн юу болдгийг харуулахаар шийджээ. Асар удсангүй Вернер намын үүрийн даргаас огцорч хатуу донгодуулж шийтгүүлэв.

	Блайбтрой түүнийг намаас хөөхийг шаардсан боловч түүний саналаар болсонгүй. Одоо Вернер барилга дээр туслах ажилчнаар ажиллаж элс шигшиж, шуудайтай цемент гулдран чирч, шавар зуурч хутгана. Хэдийгээр түүнийг химийн үйлдвэр Шконагийн техник засварын газар очиж ажиллахыг зөвлөсөн боловч тэрээр Блайбтройгоос эхлээд мужийн намын хорооны нарийн бичгийн дарга нарт өөрийн алдаа хийсэн чухам тэр газраа очиж ажиллах хүслээ тавьсан билээ. Харин тэрээр өөрийнхөө амжилт, уналтын талбар болсон барилгад үнэн санаанаас дур сонирхолтойгоо зөвхөн өөртөө хадгалсан юм. Учир нь тэрээр хүнд буруу ойлгоц өгч доог болохыг хүсээгүй билээ.

	Харин ганцхан Катя түүний санааг ойлгож болох сон билээ. Учир нь Вернерийн «Миний ялалт, ялагдалт, ялагдлыг давах ялалт аль алинд нь дуртай...» гэж хэлсэн үгийг мэдэх билээ. Хатуу бэрхийг Вернер өөрөө сонгон авчээ. Вернерийн гэр бүл салсангүй ээ. Шүүх байгууллагаас тэднийг ухуулж нэг үзэж, зэмлэж нэг үзэж эцсийн бүлэгт салгахгүй шийд гаргав. Тэрээр гэрээсээ гарч нэг өрөө олж түүндээ нэг ор, нэг ширээ сандал, ганц шүүгээ тавьж суухыг хүсэвч гэр бүлийн баталгаатай хүнд тийм ч амархан байр суурь олддоггүй гэнэ. Тэр ч байтугай ажилчдын нийтийн сууцанд зайгүй учир зарим хүн сууцны хонгилд сүрэл дэвсэж дэвсгэр засаад хэвтэж байгаа гээд хавируулсангүй. Түүний ингэж зовж явааг сонссон Мариане Вернерт нэг өрөөнд суух зөвшөөрөл өгөвч Вернер талархал хүргэж хүлээн, авсангүй, тэгэхдээ бас ялимгүй зовсон байртай байлаа. Учир нь тэрээр охиныхоо дэргэд хэрүүл маргаан гарах болов уу гэхээс санаа зовох бөгөөд Муммелийг улаан өндөгний баяраас буцаж ирэхээс өмнө нэгэн «нүх» олохыг хичээсээр байж гүүрний барилгын пинд шөнөдөө цонхоор нь орж унтах болов.

	Түүнээс өмнө нэгэн шөнө гудамжаар дэмий тэнэж өнгөрөөж нэгэн шөнө цементийн шуудайнуудаар хучиж хөлдчихсөнгүй, дараагийн шөнө нь цэцэрлэгт навчинд хучиж өнгөрөөлөө. Тэрээр гэрээсээ чанга гэгч дуугардаг сэрүүлэгтэй ганцхан цаг авч гарсан юм. Түүний гол зорилго нь ажлаас хожимдохгүй байх, сэлгүүцэгч гэдэг зэмлэл авахгүй байх явдал байлаа.

	Цаг ямагт тэрээр Катриныг бодно. Заримдаа тэрээр өнгөрсөн «ашиггүй тоглоом»-ныхоо тухай төсөөлөн бодно.

	Тэрээр дотроо, Катрин түүний бүтэлгүй хувь заяаны тухай сонсож өөрийг нь уучлаад буцаж ирэх байх гэж бодовч Катрины «Зовлон хуваалцахын тулд хүнтэй амьдарч ердөө чадахгүй...» гэдэг үг түүний санаанд хадагдан үлдсэн учир сэтгэлийг зовоох нэгэн гачлал болох ажээ. Гэвч Катриныг мөрөөдөх түүний мөрөөдөлт буурсангүй.

	Ихэнхдээ ажил тараад нэгэн уушны газар орж пиво ууж дараагаар кинонд орох зэргээр аль болохоор цаг нөхцөөнө. Бүтэн сайн өдөр тэрээр өнгөрөөх газаргүй тул газар ухах ажилчдад хөлсгүйгээр сайн дураар тусална. Нэгэн бямба гарагт тэрээр өөрийн сууцны хонхыг дарж бараг хүний хүн шиг ороод хэсэг дуугүй зогссоноо муу хувцсаа тайлж орхиод цэвэрхэн сайн хувцас сольж өмсөөд гарав. 

	Дараа нь тэрээр Дрездений галт тэргэнд суун гарч өглөө. Энэ үед Катрин Зөвлөлтөд байсан бөгөөд түүнийг Катрины эцэг эх суух энэ хэсэгт таних хүн огт үгүй билээ.

	Харин тэрээр дугуйн дэлхийн аварга шалгаруулах уралдаанаас Дрезденд ирдэг байж хэмээн гэмшин бодно. Тэр үед Вернер хулчгар аймхай байсан нь одоо түүний санаанд орно. Нар тунгалаг агаад хурцаар тусахуйд ногоорон буй цэцэг навч үзэмжтэй сайхнаар алагланхан харагдана.

	Вернер цэцэрлэгийн цонхоор халти харсан ч гэсэн өөрийн хүүг төсөөлөн таних болов уу гэж найдах ажээ. Тэрээр гудамжаар аажуу тайвнаар алхах агаад хүмүүс ажиглаад байх шиг санагдавч өөрийн нь хий санаа ажээ.

	Дугаараар нь, эрсэн байшингаа олоод хажууд нь очиж цонхоор харавч үзэгдэж харагдах юм үгүй. Тэрээр хоёр цаг хэртэй хүлээж агснаа буцлаа. Нэгэн удаа цэцэрлэгийн дунд Катигийн ярьдгаар эх нь болов уу гэмээр нэгэн авгай гартаа услуур сав барьж хөрс усалж байхыг харав. Түүний хажууд нэгэн хүүхдийн тэрэг байх бөлгөө... 

	Хэдийгээр Вернер цэцэрлэгт шууд орж өөрийгөө танилцуулж болох боловч тэрээр хүссэнгүй. Учир нь Катриныг байхгүй хоорондуур эцэг эхэд нь тал олох гэсэн болов уу гэх санаа Катрин авч магадгүй байлаа... тэгээд Вернер дахиад барилга дээрээ ч ирлээ. Ханнес ч түүний өмнө зогсож байлаа. Вернер өндийж цагаа харвал цаг эрт ажээ. Тэрээр инээмсэглэж ядна.

	 

	 

	Ханнес, Вернерийн царайг ажиглавал цонхигор туранхай агаад сүүлийн удаа үзсэнээ санахад хэдэн жилээр хөгширсөн мэт бөлгөө. Нүүрэнд нь тодрох гүн үрчлээ сэтгэлийн шаналгааг сийлсэн мэт зурайна. Цусгүй нимгэн уруул нь зураасан төдий мушийж ямагт цог золбоогоор гялалзан байдаг тунгалаг цэнхэр нүдний нь харц уйтгартай ажээ. Ханнес дотроо энэ хүнд чухам ямар үйл явдал болсон юм бол... хэмээн бодно. Вернер мушилзсан инээмсэглэлээс салж ядан:

	— Сайн байна уу? 

	Ханнес хариу мэндэлж сандал руу дөхөн очиж суув.

	Вернер зөв явна гэж Ханнес хэзээ ч бодоогүй билээ. Вернер өөртөө тохиолдох бүх хэргийг мэдэж байсан бөгөөд тэр нь бүгд батлагдаж биеллээ олжээ. Тэрээр өөрийн ажил, хайр дурлалаа хоёуланг хамгаалахыг хүссэн боловч хоёуланг алджээ. Вернер даавуун боолт нь хиртсэн гараараа өвдгөө салаавчлан дуугүй суух нь гэртээ хариагүй удсан болов уу гэмээр ажээ.

	Ханнес:

	— Чи яачихаа вэ?.. гэхэд Вернер мөрөө хавчисхийж дуугүй сууна.

	Ханнес

	— Чи хамгийн сүүлд нүүрээ хэдийд угаасан бэ? гэвэл

	Вернер:

	— Угаасан бэ, гэнэ ээ? Би өглөө бүр л хийдэг ажилдаа зуурах машины гоожуурын дор очоод угаачихдаг юм гэхэд Ханнес:

	— Катриныг ямар болгосны чинь хувьд чамайг хэд сайн алгадмаар байна. Би түүнтэй хэдэн долоо хоногийн турш хамт байлаа. Сибирийн хот, тайгад ч байлаа. Тэр бүр хүнээ алджээ. Чи түүний дотоод зүрх сэтгэлийг сийчжээ. Чиний хийсэн хамгийн буруу явдал мөн. Би буцаж ирэх замдаа чамтай нэлээд тооцоотой ирсэн юм. Гэтэл энэ хооронд чиний хувьд ямар асуудал болсныг харж байна. Чи олигтой биш байна. Катринаас илүүрхэх юм алга. Ёстой баларсан юм, би учрыг нь ер олохоо байлаа. Чухам та хоёрын хэн нь буруутан юм бэ? Чи юү аль эсвэл Катрин уу? Хэн нь хэнийгээ сүйтгэчхэв ээ?.. гэвэл Вернер санаа алдсанаа:

	— Түүнд битгий буруу өг, надад ч битгий буруу өг гэвэл Ханнес:

	— Тэгээд хэнд? хэмээн ширтэхүйд Вернер:

	— Хэрэв ачит бурхан гэж байдаг сан бол түүнд л ... гэвэл Ханнес:

	— Чиний санаа үл зовохгүй байгаа чинь намайг тарчлаасаар ирсэн, одоо мөн хэвээр байна. Чиний хувьд гэвэл арай өөрөөр ухаан сийлж болохгүй гэж үү. Үгүй ээ, чи аан гэж байгаач... би яагаад ингэж байгаагаа ч мэдэхгүй байна. Би сонирхох ч үгүй, түүнийг. Би чамайг өөрийнхөө байранд нийтийн байранд аваачъя, ядахдаа толгойгоо шургуулах газартай бол л доо. Ёхманн сургуульд явснаас хойш бидэнд нэг ор суларсан. Тэгээд би тосгонд гэртээ очихдоо чамайг бас гэртээ хамт очиж байхыг урья. Үнэнийг хэлэхэд чиний байдлыг мэдсэн нохой ч гэсэн улимаар байна шүү хэмээн босож хаалга руу очиж дэлэн зогссоноо хөдлөлгүй суусаар байгаа Вернер лүү очиж цамцных нь захнаас өргөж босгохыг оролдсоноо:

	— Би чиний «нүдний цагааныг» хэзээ хаана анх үзсэнийг чи санаж байна уу? Яг л ийм пинд шүү дээ гэхэд Вернер толгой дохино.

	Ханнес тушаангуйгаар:

	— За тэгвэл ийм муу пинд би чамайг орхихгүй, хамт явна, за алив гэв. 

	Химийн үйлдвэрийн төв хот Шкона эргэж зарчимдаа орлоо. Бүх машин техник дуу дуугаа авалцан хүржигнэв.

	Бригадын авьяаслаг ахлагч Циймер, ухаалаг, ерөнхий дарга Бертрам мэтийн ажилсаг нөхөд ч ажилдаа даслаа. Харин Вернер намын үүрийн даргаас огцорсон явдал нэгэн талын дутагдал тэр болно. Одоогоор тэрээр Ханнестай нэг дор суух бөлгөө. Катрин ч Дрезденээс ирж ажилдаа өнгөрсөн хугацаанд болсон өөрчлөлтийн талаар товч түргэн танилцав. Сураг сонсвол тэрээр Блайбтройн шийдвэрээр намыг мэхэлсний хувьд хариуцлагад татагдах ажээ.

	Хесселбарт байсхийгээд л шинийг сэдэгчдийн комиссыг цуглуулж инженерүүд, угсармал барилгад шаргуу бэлтгэж байгаа тэргүүний ажилчид ирцгээнэ.

	Газар ухах ажил хоцорсоор бөгөөд үүрийн барилгын ажил бараг бүтэн сараар хоцорч яваа ажээ.

	Гол нь багаж үгүйгээр зогсож тэр нь одоо хаа нэгэн газар замд яваа гэнэ. Ажил ийм бүтэмжгүй байгаа энэ хэсэгт шаргуу ажил зохиохыг Блайбтрой намын үүрийн товчооны нэрийн өмнөөс хатуу шаарджээ. Тэрээр, хэрэв машин зогсвол бид гараараа ажиллах хэрэгтэй, социализмын байгуулалт зогсож болохгүй гэж тушаана. Энэ тушаал хүмүүсийн санаанд тусаж мөн ч зарим нь нийтийн субботник зохиож нүх шуудуу ухна.

	Ханнес барилга дээр ирээд анх удаа Вернертэй уулзсан бол хоёр дахь нь Хесселбарт инженер байлаа

	Инженер, бичгийн ширээний цаана сууж нүдээ эргэлдүүлэн ууртай байдлаар сууж агснаа Ханнесыг орж ирмэгц нүднийхээ шилийг авч арчиж эхлэв.

	Тэрээр Сибирьд юү болж байгаа. Ханнес тэндээс юү үзэж сурч ирснийг үл мэдэх бөлгөө.

	Катринтай ч тэр талаар ярьж чадаагүй билээ. Ханнес түүний тэвдэн сандарч байгааг ажмагц дотроо яг л герман Олисаренко юм даа, гагцхүү Хесселбартад Олисаренко шиг мэдлэгээ ашиглаж хүнд сурталтантай хатуу тэмцэх зориг дутмаг болохыг сэтгэж амжив. Ханнес, хэрэв Хесселбартад Олисаренко шиг өөрийн мэдэц, саналын төлөө хатуу тэмцэгч болгогч хүч өгвөл алтаар ч төлж баршгүй хүн ээ дээ... хэмээн бодсоноо хөгжилтэйеэ инээж дахин уулзахын баяр хөөрөөр дүүрч; Хесселбартын гарыг барин сэгсчиж:

	— Би явахынхаа өмнө угсармалын тухай нэгэн номыг таны ширээн дээр тавьсныг санаж байна уу? Түүнийг би одоо сайн ашиглах байх гэж найдаж байна гэв. Үүгээр л бүх асуудал шийдэгдэв. Хесселбарт тэр дороо ширээнийхээ нүдийг ухаж олон ном онгичиж эрж байснаа толгойгоо өндийж

	— Тэгээд таны мэргэжил юү бил ээ? Барилгачин гэдгийг хананд хадаад дурсахыг мэдэж байгаа биз? гэхэд Ханнес

	— Тэр болоогүй ээ, хадаас гай болох цаг ирээгүй байна гээд сурсан зангаараа чихнийхээ гэдсийг имэрвэл ээмэг нь нэгэнт алга болжээ. Ханнес оройгоос оройд номоос салахаа больж заримдаа Ёхманн, Ник нарын захидалд хариу бичнэ.

	Бяцхан Ник цэргийн албаны тухай илтгэж цэрэг хүний амьдралын тухай сонирхуулан бичнэ... тэрээр бичиж сурсандаа баярлан түүнийг илчлэхийг хичээн бичихдээ

	 

	«Хүндэт ах. Ханнес минь ээ, чи бол миний хамгийн итгэлт хүн. Би чамд хэчнээн их баярлаж байдгийг чи мэдэхгүй. Хэрэв би чамаар заалгаж сураагүй сэн бол өнөөдөр ингэж захидал бичиж чадахгүй байсан...» 

	 

	гэж бичжээ.

	Ханнес Братск руу захидал илгээж түүндээ 

	 

	«Хүндэт нөхөр Митя! 

	Нөхөр ёсны мэндчилгээ хүргэж сайн сайхан үйлчилсэнд чинь дахин баяр талархлаа дэвшүүлье.

	Та нарын туршилт ямар явцтай байгаа бол гэдгийг би туйлаас хүсэн хүлээж байна. Автомат угсралтын тухай мэдэгдээрэй. Учир нь би та нарын туршиж байгаа санаачилгад огтхон ч эргэлзэхгүй байна. Тэр бол орчин үеийн чухал асуудал мөн. Гэхдээ өөрсдөдөө байгаа хүчийг бид орчин үеэ урагш татахын тулд зарцуулах ёстой сон. Энэ талаар бид хоёр санаа нэгтэй болов уу? гэж бодож байна...» 

	 

	гэж бичжээ.

	Хесселбарт Ханнесыг шинэ санаачилгын комисст орж ажиллахыг хүсэхүйд Ханнес төдийлөн татгалзсангүй. «Бид тохиолдолд итгэхгүй» гэсэн Братскийн инженер Олисаренкогийн үг үнэний хувьтай болохыг Ханнес өдрөөс өдөрт ухаарав. Дэлхий ертөнц бол танигдан судлагдахуйц агаад тохиолдлоор бүтэж тогтсон бус аа. Харин шинжлэх ухааны зүй ёсноос гажууд зүйлийг хүн, сэтгэгчийн хувьд зэрлэг байгальд туслах журмаар тогтоох ёстой... 

	Анхны үед Ханнес комиссынхны дунд баахан тэвдэж зөвхөн асуусан асуултыг хариулах маягаар яривч сүүл сүүлдээ дас дассаар туршлага дадлагатай хүний нүдээр тайлагдах асуудлыг өөрөө сэдэж тавих болов. Тэрээр угсралтын бетон хэсгүүдийг хооронд яаж холбохыг санаачилж холбоос төмрийг гагнах болж өөрөө гагнуурын түр сургуульд саналаа өглөө.

	Тэрээр бас бетон хэсгүүдийн хэмжээг яг адил байхыг зөвлөж Братскт тулгарсан явдлыг дурсаж ярина. Заримдаа Ханнес шинэ санаачилгын комиссын хурал дээр ирээдүйгээ зөгнөн бодож байшингийн хаалга, фабрикийн танхим зэргийг химийн үйлдвэрийн бүтээгдэхүүнээр хийж болох үндэстэй бөгөөд одоо түүнд бэлтгэх, ядахдаа тэр талаар бодолтой баймаар... гэнэ. Заримдаа, ялангуяа Вернертэй хоёулхнаа байх орой нөхөртөө өөрийнх нь хэлдгээр «Дэлхийн шинэ нээлт» хэмээх Братскт үзэж харсан зүйлээс ярьж ойлгуулахыг хичээнэ.

	Гэвч Вернер орондоо хэвтэн бүтэн цагаар ч юү ч ярилгүй тааз ширтэж тамхи татаж бодлогошрох үе олонтоо тохиолдоно. Энэ үед Ханнес:

	— Чи жаахан ч гэсэн юм хиймээр байна. Чиний энэ булингарт бодол миний мэдрэлд тусах боллоо гэвэл Вернер:

	— Би юугаа хийх бил ээ? Би өөрийнхөө зам дээр гарсан хүн. Миний бүх баяр баясгалан надаас тонилж устсан. Тэгээд ч надад өтгөсийн бодол санаа шингэжээ. Харин би одоо зөвхөн өнгөрсөн үеийн дуртгалаар амьдарч байна гэвэл Ханнес түүний санааг эсэргүүцэж, 

	— Би чамайг энд тэгж балайруулахаар авчраагүй гэв. 

	Нэгэн орой бас Ханнес:

	— Үгүй ээ, ер нь би чамаас нэгэн юм асууя гэж бодсон юм... ер нь чи өөрийгөө зөв байсан гэж боддоггүй биз? гэхэд Вернер:

	— Үгүй ээ, үгүй гэж шулуухан хариулбал Ханнес:

	— Тэгвэл чи түүнийхээ эсрэг, алдааны эсрэг ширүүн тэмцэх ёстой биш үү? хэмээн гүнээ санаа алдахуйд Вернер:

	— Чи үнэхээр мэргэн ярилаа. Чиний амьдралын эхлэлт болжээ. Би сохор биш учраас харж байна. За даа, би ч дээ? Миний хувьд амьдрал төгсгөл тийшээ ханджээ. Магадгүй юм, арав арван таван жилийн дараа... дахин сэргэж болох юм. Тэр хүртэл миний хүч, хоёр гараа тэнийлгэхээргүй болсон байх биз. Учир нь Блайбтрой мэтийн хүмүүс намын удирдлагад дэвхцэж байх үед би гэдэг хүн юу ч биш байх юм.

	Намайг тийм хүмүүс эсэргүү гэж нэрлэх бөгөөд заналхийлэх болно... гэхэд Ханнес хариу үг ч хэлсэнгүй гагцхүү дотроо Вернерийг зөв ойлгоцод хүрч, замдаа орох хүртэл нь нүднээсээ салгахгүй байхаар шийдэв.

	— Чухамхүү ийм бодолтойгоор майн нэгний баяраас хэдхэн өдрийн өмнө Ханнес Хесселбартын хамт төрийн зөвлөлд орохоор Берлиний зүг явав.

	 

	 

	Өөрийн нь эзгүй хойгуур Шконад юү болсныг Ханнес төдийлөн сайн мэдсэнгүй.

	Намын үүрийн товчооноос газар ухах ажилд туслахад даргаас эхлээд туслах ажилчид хүртэл оролцох шийдвэр гаргажээ. Блайбтрой өөрөө ч өглөө бүр хүрз ёотуу авч газар ухна. Тэрээр гагцхүү бусдад үлгэр дуурайлал болохыг хичээж нэгэн сонины сурвалжлагчаар өөрийнхөө тухай бичүүлэхийг хичээж тэр газар ухаж байгаа хэсэгт очихыг зөвлөнө.

	Шинэ санаачилгын комиссынхон дөрвөн сарын сүүлчээр зохион бүтээх товчооноос мэргэжилтэн урьж ирүүлэв. Ярьж зөвлөх зүйл туйлын их тул нөгөөх Блайбтройн шийдвэрийг эсэргүүцэх бөлгөө. Намын үүрийн товчооны гишүүн цонхигор Дрегер комиссынхонд намын шийдвэр ойлгуулж чадахгүйгээ илтгэж ялангуяа нөгөөх инженер хүүхэн бүр ч нөхцөлгүй эсэргүүцэж байна хэмээн түгдчин гуншгинана.

	Блайбтрой:

	— Сэхээтний биеэ тоосон арчаагүй үзэл... за сайн байна. Чиний хэлдэг сайн байна. Тэр цэвэрхэн хүүхнийг би өөрөө дааж авъя. Арга ч үгүй биз, намыг эсэргүүцэх үндэс түүнд бий байх аа ... хэмээснээ гартаа байсан ёотууг шидэж комиссынхны кабинет руу гүйв. Тэнд нэгэн хэвийн барилгын тухай ид маргалдаж байлаа.

	Зураг төслүүд ширээний энгээр дэлгээстэй агаад үл таних нэгэн хүн зохион бүтээх товчооны саналыг хамгаална. Тэрээр Блайбтройг хармагц яриагаа таслав. Блайбтрой шавар шавхайтай гуталтайгаа шуудхан орж очиход тэнд байсан бүх хүмүүс толгойгоо өргөн ширтэв.

	Тэрээр эелдгээр мэндэлж:

	— Би та нөхдийг ойлгохгүй байна. Майн баяр хаяанд тулчхаад байдаг. Барилгын бүх салбар хэсэг түүнийг ажил хөдөлмөрийн өндөр амжилтаар угтаж байдаг. Бодоод үзээч нөхөд минь, манай инженерүүд огт хэрэгсэхгүй байгааг олон түмэн мэдвэл юу болох вэ? гэхэд нэгэн хүн: 

	— Инженер Хесселбарт биднийг зохион бүтээх товчооны хүнтэй угсармалын тухай төлөвлөгөөг хэлэлцээрэй гэсэн юм. Нэгэнт тэр өөрөө энд байхгүй болохоор түүний хэлсэн үгнээс зөрж гомдоож яахан болох билээ. Бид ч ашгүй зохион бүтээх товчооны хүнтэй ярилцах бололцоо оллоо... гэв.

	Катрин ч хурцаар:

	— Төлөвлөгөөний алдагдлыг гарын алгаар нөхнө гэдгийг би ер арчаагүй арга гэж үзэж байна. Энэ бол халуун чулуун дээр ганц дусал ус дусааснаас өөрцгүй юм. Түүнээс гадна бид газар ухсаны хөлс ч авахгүй шүү дээ гэх агшинд Блайбтрой умгар амаа умалзуулан түүнийг шазууртайхан ширтэнэ. Гэвч тэрээр өөрийн биеийг сурсан зангаар барьж тайвуун дүр үзүүлж:

	— За яах вэ, намын үүрийн товчооны шийдвэрийг эсэргүүцэж болох л бол... хойш суун хоцорч болох л юм биз. Би бодохдоо шинэ санаачилгын асуудал нэг их хоцрохгүй байх. Харин зарим нэгэн ажлын хоцрогдлыг нөхөх нь одоогоор бидэнд юунаас ч илүү эрхэм байна. Энэ бол бүх барилгын уриаг хойш татаж байгаа юм... гэвч би хэнийг ч албадахгүй, хүндэт нөхөд та нарын саналыг асуух гэсэн юм гэхэд Дрегер намын үүрийн даргад туслах үүргийн дагуу

	— Тэгэлгүй яах вэ, бид хоцорч болохгүй... гэхэд хоёр сандал хөдөлж хоёр хүн боссон нь бригадын ахлагч Циймер, Дрегер хоёр босоход Блайбтрой ялсандаа баярлаж гараа өргөж:

	— Гэхдээ нөхөд минь, би уучлалт гуйя, зохион бүтээх товчооны зочинд эвгүй харьцахыг хүсэхгүй байна... хэмээн бугуйн цагийг харж: — Авах юмыг бүгдийг авцгаа, нэг цагийн дараа та нарыг би хүхрийн барилга дээр хүлээж байх болно... гэж салах ёс гүйцэтгэж гарах зуур Катриныг түр ярих юм байна уулзъя гэхэд Катрин түүнийг дагаж явав. 

	Блайтброй хаалгаа тухтайхан цоожилж энд намын чухал яриа үүсэх гэсэн маягтай тавлаж:

	— За, нөхөр намын гишүүн Катрин! Чи ер нь хэрээсээ хэтэрч байна. Чи хувийнхаа эрх танхи чанарыг өөртөө хадгалж байна. Түүнээс гадна намын үүрийн дарга Вернер биш болсон гэдгийг чи мартсан байна шүү гэхэд Катрины нүүр өөд шатам улаан туяа харвах нь түүний ялагдлыг илчлэх бөлгөө.

	Катрин юу ч гэж хамгаалахаа үл мэдэн дуугүй зогсоно. Түүнд дахиад л шинэ зэмлэл ирэх шиг болов. Катрины ийнхүү зовж буйг ажсан Блайбтрой түүнийг улам сайн гартаа оруулахыг зорьж:

	— За тэгэхээр түүнийг сайн бод. Намын сахилга бат энэ бол хамгийн чухал! гэв.

	 

	 

	Нидершөнхаусены ордонд баяр ёслолын ажиллагаа явагдаж төрийн зөвлөлийн дарга зоогт урив.

	Хүмүүс цав цагаан бүтээлэгтэй ширээнүүд цувуулан зассан нарийвтар жижиг өрөөнд орцгоов. Ширээн дээр алим, жимс, архи дарс сэлтийг алаглуулан өрж зассан нь тэнд уригдсан хэн хүний сэтгэл сэргэмээр ажээ.

	Үйлчлэгч нар дуу шуугүй алхалж таваг халбага аяархан дуугарна. Хүмүүс нэг нэгээр босож үг хэлж хундага тулгана.

	Ханнес, Хесселбарт хоёр төрийн зөвлөлийн даргын хажууханд суужээ. Херман бас иржээ. Тэрээр Ханнесыг хармагцаа намалзуур алхаагаар түүнд ойртон ирж:

	— Чи эргээд хараач, Хесселбарт та хоёр, зөвхөн та хоёр л хөдөлмөрийн баатар биш байх нь байна шүү. Манай улс тэднээр баян юм. Тэдний ихэнх нь анх яг л чам шиг байсан юм... гэв. Багцаалбал хорь орчим насны эрэгтэй, эмэгтэй хүмүүс шагнагдсаны дотор энгэр дээрээ одон медаль гялалзуулсан уурхайчид, химич, машин зохион бүтээгчид, шинжлэх ухааны институтийнхэн, зохиолч, тариачид байжээ. Ёслолд засгийн газраас хүмүүс оролцож байгааг сонины зургаар танигдах ажээ.

	Төрийн зөвлөлийн дарга Хесселбарттай ярина. Тэрээр үдээс хойш Америкийн сурвалжлагчдын төлөөлөгчдийг хүлээж авна гэхийн чацуу цагаар хэдий хавчигдавч Хесселбартын үгийг анхааралтайяа сонсоно.

	Тэрээр сурсан зангаар Хесселбартын яриан дундуур учир үндсийг нь сайн олохыг хичээн лавлан асууж баясах үедээ баясаж, гайхах үедээ гайхна. Ханнес тэдний яриаг чагнаж сууна.

	Төрийн зөвлөлийн дарга хажуу тийшээ бөхийсхийж:

	— Би яагаад үүнийг хэлэв ээ гэвэл өөр ямар нэг оронд барилгын шинэ арга гармагц тэр даруй хүн бүр санаа тавьдаггүй явдал бидний дутагдал юм гэж хэлэх гэсэн юм. Юуны тулд яам, ардын аж ахуйн зөвлөл, засгийн газар гэж байгаа бил ээ? Та тэдэнтэй холбоо барьж тэргүүний туршлагыг дэлгэрүүлэх аль бололцоотой хурдан аргыг хэрэглэх хэрэгтэй. Бид зорьсон зорилгоо биелүүлэхийн төлөө өргөн шугамаар давших юм шүү, энэ замд хүчтэй нь хүчгүйгээ хамт авч гулдчин явах юм... хэмээн тодорхой утга санаатайгаар ярихад Ханнесын санаанд Херман бас Вернер орж эд нар бүгдээрээ нэгэн жигдийн ажил хэрэгч, санаачлангуй яриатай байх юм хэмээн бодлоо. Хесселбарт санаа нийлсэн байртайгаар толгой дохих агаад нэгэн юм хэлэх нь Ханнест үл сонстов.

	Төрийн зөвлөлийн дарга сэтгэл хангалуунаар инээхэд нимгэн уруул нь үл ялиг хөдлөх ажээ. Тэрээр

	— Та юү гэж бодож байна даа? хэмээн Хесселбартаас эхлээд Херман хүртэл ширтсэнээ цааш үргэлжлүүлж:

	— Бид амьдралын турш хөдөлмөрийнхөө талбарыг солино. Тэр тухай бүрд их бага хэмжээгээр хагас дутуу бүтээл орхиж байна... бид юманд бодлоготой ухаантай хандаж сурах хэрэгтэй юм. Бид зөвхөн өөрсдөдөө итгэх биш бид олон түмэн ардын бүтээлч хөдөлмөрт итгэх ёстой.

	Хүн төрөлхтний аль ухаалаг, аятай зүйтэй бүхнийг туг лугаа адил тахих ёстой. Үүнээс өөрөөр социализмын ялалт бодохын хэрэггүй юм. Та нөхөд бодоод үз л дээ, дэлхий ертөнц Маркс-Энгельсийн үеэс өнөөдрийг хүртэлх бүтэн зууны хугацаандаа хэчнээн их өөрчлөгдсөнийг хараач! гэх нь тэрхүү үйл явдлыг үзүүлэхээр инженерээ аялалд явуулахаар захиж байгаа юм шиг ажээ. Ханнес дарга нарын нүдэнд ойрхон сууж өмдний харманд гараа хийж хөлөө жийж ч болохгүйд бие нь их л алжаан ядарч цэвэр агаарт гарч байшингийн орой дээрээс орчны сонин сайхныг ажмаар санагдана.

	Гэтэл тэрээр хажуугийн хүмүүс урьтан зөвшөөрөл авалгүйгээр шууд төрийн зөвлөлийн даргад очиж өдөр тутмын ажлаас таниулж байгааг мэдэж Ханнесын дотор онгойн сэргэх шиг болов. Гэтэл ч Херман түүнийг дуудаж төрийн зөвлөлийн даргын хажуугийн сул сандал руу дохиход Ханнес их л цочих шиг болж нэг янжуур асааж аваад намайг сандарч тэвдвэл Херман гуай тусална байгаа гэж бодно.

	Ханнес, даргын дэргэд тун ч ойрхон суулаа, дарга ч түүнийг нэлээд яггүй хянуур байдлаар ширтэн ажиглана. Ханнес даргын царайг зургаас тоолж баршгүй олон удаа үзжээ. Зураг дээрхийг бодвол үс нь тийм ч бараан биш агаад арьс нь тийм ч гялгар биш ажээ. Дух нь товгор бөгөөд эрүүний сахал нь хөх судал татжээ.

	Төрийн зөвлөлийн дарга:

	— Инженер Хесселбарт иж бүрэн үйлдвэрлэлийн аргын тухай ярилаа. Би энэ асуудлыг тийм ч огт мэдэхгүй биш. Та барилгачин хүн би бас дээр үед модтой ажиллаж байсан хүн... гэхэд дарга мужаан хүн байсан нь Ханнесын санаанд оров. Дарга яриагаа үргэлжлүүлж:

	— Нөхөр Ханнес, таны хувьд амаргүй гэдгийг би төсөөлж байна. Хүн сурсан дадсан хөрөө, шаврын нийвийг хаяад шууд угсармалтай ажиллахад тийм ч яггүй л байх хэмээн Ханнесын хэзээнээс аваад эргэлзэж явсан бодлыг нэвт харах шиг хэлээд мөн цааш нь үргэлжлүүлж: — Гэхдээ та итгээрэй, бидний хэн маань ч шинэ үйлсийг бүтээх, шинэ төрийг удирдахдаа түүнээс зүрхшээж ухраагүй юм. Ер нь бид, тухайлбал нийт ажилчин анги ухарч бэрхшээх болбоос өөр хэн хийх бил ээ? гэв. 

	Хажуудаа суугаа Херманд хандаж, 

	— Тийм биз дээ, Херман аа? гэж ерийн байдлаар өгүүлэхэд Херман толгой дохиж Ханнес руу харав.

	Дарга

	— Тэгэхээр... Хэрэв инженер Хесселбарт, та хоёр өөрийн сурсан мэдсэн дадлага мэргэжлээ өөр үйлдвэрүүдэд сургах бол та юү гэж бодож байна даа? Яам мэдээжийн заримдаа хөдөлшгүй төвөгтэй асуудалтай тулгардаг биз. Гэхдээ төрийн зөвлөлийн заалтыг манай сайд ширээндээ хийгээд арай мартчихгүй болов уу гэж итгэж байна гэж хөгжилтэйгөөр инээнэ.

	Ханнес тэр дор нь:

	— Дахиад хэсэлтэд орох гэж үү? гэхэд дарга толгой дохиж:

	— Тийм, тийм... би барилгачдыг мэднэ. Сонсож дуулаагүй биш байгаа биз? Урьд цагт тэд явуулын улс байсан юм. Харин өнөөдөр бол тэд улсын ашиг тусын тулд явуулын ухуулагч нар мөн. Тэд зөвхөн ганц үйлдвэр дээр биш, бүх улс даяар шинжлэх ухааны арга туршлагатайгаар явах ёстой. Шинжлэх ухаанаас бусад нь шашны нөлөө, түүнийг холдуулан хаях хэрэгтэй гэвэл Ханнес сэтгэл хөдлөн гайхна.

	Ханнесын нүдэнд Балтийн далайн боомт, уул нуруунд байгуулсан өндөр сүрлэг барилга нь тодрох шиг болов. Тогтнож суурьшихыг бодохоос өмнө тэрээр Харцаас аваад Балтийн тэнгис хүртэл хөндлөн гулд нүүхдээ л нүүж дуртай газраа ажиллана гэж боддог байж билээ. Харин тэрээр Сибирьд очиж шинэ газар, шинжлэх ухааны сонин сайханд нүд тайлснаас хойш эх орондоо жижиг боловч Сибирь шиг газар олохоор шийдсэн билээ. Гэвч Шкона шиг түүний зүрхэнд шингэсэн газар хаа ч үгүй сэн. Энд тэрээр хуучин нөхдөө хаяж шинэ нөхдөө олж өөрөө ч Ханнес өөр хүн болж хувирсан юм. Тэгэхэд одоо чухам юү гэж хариулахаа Ханнес үл мэдэх бөлгөө... 

	Гэтэл төрийн зөвлөлийн нарийн бичгийн дарга Ханнест аргагүй л түр боловч тус болов. Тэрээр төрийн зөвлөлийн даргад ирж Америкийн сурвалжлагч нартай уулзах цаг боллоо гэсэнд дарга цагаа харж Ханнест хандаж: 

	— За та сайн бодоорой. Гэхдээ тэгж их удахгүй шүү. Бидэнд цаг алдах боломж ердөө алга. Өнөөдөр ч ер нь хэзээ ч цаг алдаж болохгүй. Орой хүлээн авалт дээр бид дахин уулзах болно. Тэгэхэд би танаас асууя... гэв.

	 

	 

	Шинэ санаачилгын комиссын гишүүд тогтоосон цагтаа гүүрний барилга дээр цугларцгаав. Тэд бүсэндээ хүрз ёотуу хавчуулаад нүхэнд орцгоов. Зөөлөн бороо шавшин хувцсанд шингэж хөдлөхүйеэ төвөг удтал хүндрүүлнэ.

	Блайбтрой инженерүүдийг цуглармагц албаныхаа ажлыг гүйцээхээр яаран явлаа. Катрин хэдийгээр намын үүрийн товчооны шийдвэрийг эсэргүүцэвч намын үүрийн даргын тушаалыг дагав.

	Тэрээр дахиад сонинд бичиж эсэргүүцмээр санагдана. Гэвч өөрийн зөрүүд занг өөртөө хадгалахаар шийдэв.

	Тэрээр төмөр хүрзээр газар гишгэж шороо шидсээр газрын хөрс норж шороо хүндэрч хоёр гар нь эцэж нуруу нь хөших бөлгөө.

	Заримдаа Катрин нүхний нөгөө тал руу харж Вернерийг ажиглана.

	Тэрээр энд ирмэгцээ Вернерийг олж таньжээ. Вернер цементийн шуудай тэргэнд ачиж, шавар цэвэрлэх агаад хувцас нь бороонд норсон байртай бараантан үзэгдэж шар үс нь туг тугаараа бөөгнөрөн нүүр лүү нь унжих ажээ.

	Катрин түүнийг харж өрөвдөн сэтгэл зовно. Түүний донгодуулж шийтгүүлснийг сонсоод Катрин хэзээд болох байсан зүйлийг ердөө ч гайхсангүй. Гагцхүү тэрээр өөрийн худал хэлээд Вернерт тусалж чадаагүйдээ харамсана. Блайбтройн нүдэнд Вернер, Катрин хоёр хоёулаа тодорч өөрсдийн хайр дурлалаа хамгаалах гэсэн тэдний оролдлогыг хэзээ ч уучилшгүйгээр занаж байж билээ... 

	Катрины хажууд Циймер ажиллах агаад бүтэн нэг цаг юү ч үл дуугаран гагцхүү хүрзнийхээ толгой руу харж зогсолтгүй ажилласаар ажээ.

	Гэнэт Циймер хүрзээ нойтон хөрсөнд шигтгэж:

	— Намайг ер нь хэн энд авчирч барьж байна вэ?.. Энэ заваан шороон зуурмагт... үүнийг л би мэдмээр байна. Цахилгаан станц дээр бригад маань намайг хүлээж байдаг. Бид тэнд гар сул тавихын чөлөөгүй ажилтай. Гэтэл би түүнийг огт хэрэгсэхгүй энд байдаг... Ер нь комиссынхон юү гэж бодож байгаа бол... гэснээ Катринд хандаж ууртайгаар,

	— Бүсгүй минь, чинийх зуун хувь зөв... чи үүний төлөө сохор зоос ч авахгүй, би ч авахгүй... гээд нүхнээс үсрэн гарч гараа шалбаагт угаагаад биеэ шилгээж хувцасныхаа усыг сэгсэрч гүйхэд Катрин хойноос нь харвал тэрээр Вернер лүү очиж гараа гозолзуулж их л юм ярьж байгаа харагдлаа.

	Катрин чих тавин чагнавал тэдний яриа хагас дутуу сонстоно. Циймер «Би энэ новшийн ажлыг сонирхож байна... Анхны өдрөөс эхлэн би чамайг өөрөөр бодсон юм. Ганцхан чи л биднийг аварч чадна...» гэхэд Вернер «би энд хэлэх үггүй хүн. Миний үг явц ч байхгүй. Би огцорсон хүн...» гэх ажээ.

	Түүний дууг Катрин сонсолгүй уджээ. Түүний хуучны шийдмэг дуу хоолой хүртэл үгүй болсон шиг Катринд санагдана. Сүүлд нь тэрээр нүх ухаж байгаа инженерүүд рүү ирэхэд Циймер хажууд нь үглэсээр явах ажээ.

	Вернер нүхний амсар дээр ирж Катрины харцаас буруулж байгааг Катрин өөрөө сайн мэдлээ. Катрин ч түүнийг удаан харж зовоохыг зүрхэлсэнгүй. Тонгойж шороо хүрздэв. Гэтэл Вернер дээрээс чангаар:

	— Юун дэмий ажил хийж байдаг улс вэ, та нарын үүрэг бол шинэ санаачилга байх ёстой. Та нар буцаж ажилдаа оч. Угсармалын тухай анхаарлаа тавьцгаа гэвэл барилгын хэсгийн дарга Дрегер:

	— Бид хариуцлагад орохоос биш, чи биш ээ... гэхэд Вернер дургүй нь хүрсэн байртай,

	— Чи санаагаа битгий зовоо. Хариуцлагыг би өөртөө хүлээе. Түүний бурууг үүрэх зай миний нуруунд байна хэмээх нь Катринд зовлонтой, гашуудсан хүний үг шиг сонстов.

	Тэрээр нүхэнд орж комиссынхонтой ярилцаж учрыг ойлгуулж явах бөгөөд Катринд ойртох чимээгээр Катрин нүхнээс үсрэн гарав. Катрин түүнтэй уулзахыг үл хүсэх бөгөөд ямар хэрэг байх билээ хэмээн бодно.

	Катрин өөрөө намын үүрийн товчооны шийдвэрийг Вернерийн адил эсэргүүцсэн билээ. Харин тэдний дурлалцаж байсан үе нь үхмэл ертөнц лугаа адил бодогдоно. Тэрээр эргэн харвал инженерүүд нүхнээс нэг нэгээрээ цуварч гарч байгаа үзэгдэнэ. Тийнхүү Катрин дотроо Вернерийн үг мөнөөх л үнэтэй хэвээр хэмээн бодно.

	 

	 

	Төрийн зөвлөлийн даргыг явснаас хойш урт хар тэргүүд ордны үүдээр намалзан орж ирсээр, хашааны хаалгаар цуварсаар ажээ. Үдээс хойш Халле орох гэж байсан Херман тэргээ хүлээж зогсоно.

	Тэрээр даргын хэлсэн үгийн дараа Ханнес бодлогод орсныг ажиж бидэнд чиний төвөг тарихгүй байх нь... Чи өнөө оройг хүртэл зөв шийдвэр гаргаж хариу олох нь... хэмээн сануулахад Ханнес шийдтэй бусаар толгой сэгсэрнэ. Ханнес тогтож суурьшсанаа санаж дахиад үймээнд орно гэдгийг бодохоос сэтгэл үймж урьд өмнө ууж үзээгүйгээр их ууна. Түүний эсрэг суугаа Хесселбарт хажуу дахь химичтэйгээ ярилцаж сэтгэл хөхиүнээр тайван сайхан инээмсэглэнэ. Ханнес түүнийг ажиглаж нүдний нь улаан зовхи хэзээд талбиун сайхан үзэгдэж байсныг санана.

	Ханнес түүнтэй хэзээ ч салалгүй хамт явж хаана ч очиж болох боловч бусдаасаа... Чухам ямар сэтгэгдэлтэйгээр Вернерийг орхихыгоо дотроо төсөөлөх ажээ. Тэрээр «Миний хувьд бол амьдрал төгсөх тийшээ оржээ» хэмээсэн Вернерийн үгийг санаад Вернерийн биеэ хаясан байдлыг санахуйд түүнийг орхиж явна гэхээс үл зүрхлэх ажээ. Тийнхүү хувь заяандаа гомдсон нөхрийн төлөө сэтгэл зовох бөлгөө.

	Ханнес хэдийгээр Вернерт учирлаж Вернер ч түүний сайхан санааг гомдоохгүйн тулд Ханнесын үгэнд орсон боловч одоо ганцаарыг орхивоос өөрийн нь хэлсэн үг, ярьсан яриа талаар болох сон билээ.

	Учир иймээс Ханнес 

	— Би мэдэхгүй байна, би үнэндээ мэдэхгүй байна. Харин хагас жилийн дараа, түүнээс арай өмнө ч байж магадгүй явахад бол татгалзахгүй байна. Энэ удаад гэвэл арай л өөр хэрэг... гэвэл Херман:

	— Чамайг юү хойш татаад байна вэ? гэв. Ханнес үнэнээ хэлэхийг хүсэж түүний санаанд мужийн намын хорооны шийдвэрт эргэлзсэн санаа дахин тодрохуйд огцом эргэж товчхоноор:

	— Вернер гэв.

	Херманын духанд, сэтгэл нь тавгүй болсны тэмдэг том үрчлээнүүд тодров. Түүний нөхөрсөг дуу агшнаа өөрчлөгдөн хатуу ширүүн болж,

	— Түүнийг дахин битгий сануул. Тэр бол худалч... гэсэнд Ханнес

	— Хаана? Хэзээ тэр вэ? гэж асуухад Херман:

	— Тэр чинь намыг хуурсан хүн гэж зэмлэн уурлахад Ханнес:

	— Тэр худлаа. Тэр маань харин бүхэл бүтэн үнэний талд зогсож байсан юм гэхэд Херман түүнийг гайхсан маягаар ажиглан ширтэнэ.

	Тэрээр товчхоноор:

	— Яагаад... тодорхой тайлбарлаач, чи тэгвэл гэхэд Ханнес:

	— Энэ тухай хэн ч мэдээгүй юм... Вернер Катрин хоёрын хоорондын харилцааны талаар шүү. Хэн ч мэдээгүй. Хянан шалгах ч мужийн намын хороо ч мэдээгүй юм. Блайбтрой ч, та ч, бас гэргий нь ч мэдээгүй юм. Яг л өнөөдрийг хүрсэн шигээ өөрөөс ч мөн цаашид нуусаар өнгөрнө байх. Тэр хоёрын хооронд ямар учир байсныг хэн ч мэдэхгүй билээ. Тэр ч маш тайвуунаар дуугүй явсаар байх юм. Инженер хүүхэн түүнийг гэрээсээ явуулсан. Энэ бол тань шиг намайг итгэхгүй байгаа хүнд бичмэл протокол болох биз. Тэгэхдээ бүх асуудал чив чимээгүй болсон үед шүү.

	Хэрэв тэр үнэнийг хүсээгүй сэн бол намд өөрөө ирж учраа хэлэхгүй байсан юм шүү... Хэрэв тэр өөрийн алдааг үнэнээр ойлгож буруушаагаагүй сэн бол намд өөрөө үнэнээ тоочихгүй сэн билээ. Тэр одоо бол арай л өөрөөр хандаж л болно доо гэхэд Херман:

	— Тэгээд? Цааш нь гэж сониучхан ажиглахад Ханнес:

	— Тэгэхлээр шийтгэл нь түүнийг гомдоохоос өөр юм болсонгүй... тэр шийтгэл эргэлзээгүй магад үнэн хэрэг дээр буужээ гэж бодон Ханнесын сэтгэл хөдлөн, — Би намд орсоор удаагүй, залуу байна, коммунистууд өөр хоорондоо зарчимч хатуу байх нь надад таалагдаж байгаа юм. Вернер бол коммунист хүн. Алдаагүй хүн гэж байдаггүй юм. Өөрөө өөртэйгөө ингэж хатуу тэмцдэг хүнийг би үнэхээр үзээгүй. Энэ нь юунаас ч чухал юм. Нөхөр Херман, би үнэнийг хэлэхэд түүнийг шийтгэсэн явдлыг буруу гэж үзэж байна. Тэр шийтгэл бол намын дотор үнэнч бус ёсыг дэлгэрүүлэх хэрэг болж байна. Учир нь Вернер дуугүй л байсан бол түүнийг анхаарах байсан гэж үү?! гэвэл Херман:

	— Чи бодитой ээдрээт үйл явдлыг мартжээ гэв. 

	Ханнес эрс татгалзаж:

	— Үгүй ээ, би үгүй. Харин түүнийг дүгнэсэн хүмүүс мартсан юм. Би түүний амьдралыг мэднэ, түүний дотор гадаахыг бүхэлд нь харж байна. Би заримдаа, нам хүний төлөө хэтэрхий бага цаг зарцуулж байгаа юм уу гэж бодох юм гэхэд Херман:

	— Хэрэв бид Вернерийг хариуцлагад татаагүй сэн бол намын нэр хүндэд туйлын харштай болох байлаа. Тэр өөрөө намын үүрийн нарийн бичгийн дарга хүн, тэгээд бид зарчимгүй явдлыг нуун дарагдуулсан хэрэг болно шүү дээ гэхэд Ханнес:

	— Вернер зарчимч бус байгаагүй, тэр өөрөө хүлээсэн шүү дээ гэж хамгаалахад Херман:

	— Би түрүүчийн хийсэн хэргийг нь хэлж байна гэхэд Ханнес:

	— Тэнд юү нь зарчимгүй байгаа бил ээ? гэвэл Херман Ханнесыг гайхан ширтэнэ. Түүний санаа, уур хилэн, хөгжөөнт явдлын хооронд гуйвна.

	Ханнес хэдийгээр батлахыг хүсэвч учраа төдийлөн сайн ойлгохгүй ажээ. Херман:

	— Чи өөрөө гомдол мэдүүлэгч шүү дээ, би биш тэгэхээр харин би чамаас батлахыг шаардаж байна гэвэл Ханнес:

	— Үнэн сэтгэлийн хайр дурлал зарчимгүй явдал мөн үү? Энэ бол утгагүй хэрэг. Нам бол шалиг самууныг хориглохоос бус хайр дурлалыг хорьдоггүй. Хэрэв тийм биш юм бол би тэр нам гэгчид сүмд ордоггүйтэйгээ нэгэн адил хөндий явах сан. Вернер, Катрин хоёр бол хоёр хос биеэ сүйрэлд оруулахаар хүчтэй дурласан улс. Би үүнийг сайн мэдэх учраас хэлж байгаа юм. Ийм болохоор тэднийг битгий зэмлэ гэгвэл нөгөөх баларсан хулчиймтгай, худал хэлэлт намд үлдсээр байх болно.

	— Яагаад тэднийг худал хэлээд байсныг та бодож чадахгүй гэж үү? гэхэд Херман:

	— Үгүй ээ гэсэнд Ханнес

	— Учир нь одоогийн болсон явдлыг урьдчилан тодорхой мэдэж байсан юм. Тэгэхээр тэд огт буруу юм ч бодож байгаагүй л байна даа... энэ талаар тэднээс хэн ч асууж байгаагүй. Та ч үгүй, бүхэл намын үүр ч асуугаагүй гэхэд Херман нэлээд эвлэрсэн байртай:

	— Хүү минь, чиний шулуун шударга санаа надад ямагт таалагдсаар билээ... Чамтай барилгын пинд хүртэл уулзаж байсан, намын хүн болно гэж санаа тавьж байсангүй гэвэл Ханнес:

	— Эртний үеийг дурсдаг сайн байна. Би хэн болсон гэдгийг бодоход юуны урьд Вернерт би туйлаас баяр хүргэх билээ. Энэ маань надад өнөөдөр шиг ойлгомжтой байгаагүй юм. Энэ маань хамгийн чухал зүйл ээ. Одоо би Блайбтройг Вернертэй зүйрлэе гэвэл Вернерийн хувьд ихээхэн доромжлол болно. Одоо би намын байгууллагыг нь Блайбтрой удирдаж байгаа барилгын ажилд сэтгэл зовж байна. Харин Вернер байсан бол хэзээ ч тэгэхгүй байсан юм... гэвэл Херман өөрийгөө хамгаалах төлөвтэй болж:

	— Бидэнд бага боловч итгэж үзээч, Блайбтрой бол түр томилогдсон хүн. Мужийн намын хорооноос Төв хороонд нэгэн шинэ дарга өгөхийг хүссэн хүсэлт өгөхөөр шийдээд байгаа юм гэхэд Ханнес:

	— Тэгснээрээ хэнд ч туслахгүй, Вернерт үгүй, намд бүр тэр тусмаа тус болохгүй гэхэд Херман тэр дор нь хариулсангүй. Бодлогошрон буй нь түүний нүүрнээс нь илт ажээ.

	Тэрээр хэсэг азнасхийснээ:

	— Өөр чи Вернерийн талаар юү мэдэж байна вэ? Би цааш нь сонсмоор байна гэсэнд Ханнес Вернертэй ойд уулзсаныг, Катринтай Сибирьд байсан, буцаж барилга дээр ирснийгээ бүгдийг илтгэв.

	Аяга тавагч хураагдаж хүмүүс гарч одсоор зоогийн өрөө суларч, үйлчлэгч гэрлээ унтраах гэж хүлээнэ.

	Хесселбарт нэгэн удаа ирж салах ёс гүйцэтгэхдээ Ханнест:

	— Миний зүүд бол ямагт зорчиж явах явдал байсан юм... гэснээ тэдний яриаг саатуулахгүйг хичээн цонхон тийш очиж шаагин буй бороог харж зогсов. Херман арга буюу санаагаа өөрчлөхөд хүрч

	— Чи тэгээд түүний одоогийн гутралыг цагаатгаж чадах юм уу? гэвэл Ханнес

	— Үгүй ээ, би түүнийг ойлгож байна. Гэхдээ би уучлахгүй... хэмээн хариулахад Херман босож:

	— Бид хэрэг учрыг дахин шалгуулъя. Үүнээс өөр амлалт танд би өгч чадахгүй нь гэв.

	 

	 

	Вернер Блайбтройд очив. Тэрээр учрыг гаргаж хэлэхийг хүсжээ. Намын үүрийн товчооноос гаргасан шийд бүхэн түүний эсэргүүцлийг төрүүлэвч биеийг барин маргалдахыг үл хүсдэг байлаа. Гэтэл түүнд Циймер ирж:

	— Юү болох гэж байгаа нь энэ вэ, Вернер ээ? Үүнийг юү гэж ойлговол зохих вэ? Чи урьд үед зөв зүйтэй зөвлөгөө өгдөг байсан шүү дээ... гэхэд Вернер сая түүний уурласныг мэдэв. Катрин ч тэр шийдвэрийг мөн эсэргүүцсэнгүйеэ гэж бодоод түүнтэй уулзахыг хүсэвч нүүрийг нь хармагц нүд далдирч элс ачигч машины араар орсон билээ.

	Вернер дотроо, өнгөрсөн жилийн нэгдлийнхний урагшгүй ажлын туршлагыг санаж тэдний хийгээгүй ажлыг барилгын инженер сэхээтнүүд усан бороон дунд хийхийн хэрэг юү билээ. Эд нөхдийг ингэж туслах ажилчин болгож ажлаа зохион байгуулж байгаа нь тун ч ухвар мөчид хэрэг болно хэмээн бодоод анх «Блайбтрой хүмүүсийг «трактороор» дайрах биз» гэж бодож байсан санаанд нь оровч зөвхөн дотроо хадгалан ийн хариулруун:

	— Би тайван л байвал л миний баяр тэр болно. Би энэ хооронд юү болсон гэдгийг чи мартжээ дээ... гэхэд Циймерийн нүүр улайран ягаарч өндөр дуугаар:

	— Энэ новшийн ажлыг сонирхож байна... бүр эхний өдрөөс эхлэн би өөр бодолтой байсан юм... Ганц чи л хамгаалж чадна... гэхэд Вернер мөн л татгалзсаар байсанд Циймер:

	— Золиг бол доо... Чи ичихгүй гэж үү?! Би чамаас намын л ажил шаардаж байна шүү гэв.

	Вернер хэсэг бодолхийлж зогссоноо нүх рүү очиж инженерүүдийг явуулсан билээ. Энэхэн үед тэрээр Катрин өөрөөс нь нүдээ нууж буйг анзааран уйтгарлав. Вернер хоёр жил дотор нь ажилласан хуучин өрөөндөө ороход бүх зүйл хүйтэн цэвдэг болсон юм шиг санагдаж Блайбтрой ширээний цаана цийлэлзэн суух нь түүнийг занал хорслоор угтаж буй шинж илт ажээ. Вернер хатуу эсэргүүцэлтэй тулгарахыг мэдэвч зоримгоор,

	— Би нэг юм хэлэх гэж ирлээ. Би инженерүүдийг гүүрний барилгаас товчоонд нь явуулчихлаа. Шинэ санаачилгын ажил бол газар ухахаас чухал юм шүү дээ... гэтэл Блайбтрой:

	— Үгээ гамнаж бай, би мэдэж байна гэхэд түүнийг урьдчилан мэдсэн гэж бодоогүй болохоор Вернер түр түгдрэв.

	Блайбтрой:

	— Би нөхөр Дрегерийг хэлмэгц авах арга хэмжээгээ төлөвлөөд байна гэхэд Вернер:

	— А, тэгвэл сайн байна гэж егөөтэйхөн аялгуугаар: — Тийм бол би явж чулуугаа нүдэх болжээ... хэмээн гарах гэтэл Блайтброй:

	— Зогс! Хүлээж бай! хэмээн хашхирч ширээний ардаас үсрэн босож ирэв. Вернер биеэ барьж тайвнаар:

	— Хоёул эв зүйгээр ярилцъя, би яагаад таны шийдвэрийг буруу гэж үзэж байгаагаа тайлбарлая гэсэн юм... гэхэд Блайбтрой түүний үгийг хүлээж авахгүйгээр барахгүй яриаг нь тасалж:

	— Чамайг алдаа хийж залхсан байх, түүнээс сургамж авсан гэж бодсон юм. Гэтэл чи миний бодсоноос илүү аюултай хүн юм. Гэлээ ч гэсэн чам зэргийн юмыг бид болгоод өгөх биз дээ гэхэд Вернер:

	— За яах вэ, би намын өмнө хийсэн хэргийн учир хариуцлага хүлээхэд бэлэн байна гэвэл Блайбтрой:

	— Тийм ч их боломж олдохгүй болов уу гэж ууртайгаар инээмсэглэнэ.

	Вернер учрыг үл олон гайхаж:

	— Юү гэсэн үг бил ээ? гэхэд Блайбтрой

	— Юү байх вэ дээ, барилгаас бүрмөсөн зайлуулагдана гэсэн үг л биз гэхэд Вернер гэнэтийн цохилтод учрах шиг болов. Гэвч тэрээр гараа атган шүдээ зуужээ... 

	Блайтброй нэмж: 

	— Тэгээд хэрэв чи зөвшөөрөлгүйгээр барилгад ойртох болбол чамайг баривчлуулах бодно. Тэгэхлээр чи төлөвлөгөөний эсрэг тэмцэж чадахаа болино биз. Иймэрхүү эсэргүүгээр би барилгынхныг замбараагүйтүүлж хэрхэвч чадахгүй гэхэд нарийн бичгийн дарга хаалгаар шагайж Вернерийг сэтгэл зовсон байртай харснаа,

	— Үйлдвэр хамгаалах салааныхан иржээ гэвэл Блайбтрой:

	— Зөв цагтаа иржээ, алив ээ, нааш нь оруулаадах? гэв.

	Сэргийлэхийн хувцастай хоёр хүн орж ирмэгцээ толгойгоо мэхийн мэндлээд нэг нь «бид ирлээ» гэв. Блайбтрой одоо хүртэл учраа ололгүй тасалгааны дунд зогссоор байгаа Вернер лүү заан,

	— Үүнийг аваад яв. Нийтийн сууцанд хүргэж тэндээс юмыг нь боож авуулаад хөөх хэрэгтэй. Тэгэхдээ ганцаарыг хоромхон зуур ч гэсэн орхиж болохгүй шүү. Та нар үүнийг барилгаас холын хол зайлуулах хэрэгтэй гэв.

	Вернерийн чихэнд алсын алсаас дамжсан үг цуурайтан хадах шиг болж дотроо энэ бол хамгийн сүүлчийн дахин сэргэшгүй ялагдал. Ялагдлыг давах ялалт байдаггүй байжээ. Би хэтрүүлэх үзэлтэн болжээ хэмээн бодтол нэг цагдаа түүний шуунаас татаж:

	— За алив, залуу явъя ойлгов уу? гэхэд Вернер хоёр цагдаагийн дунд орж хүргэгдэн явлаа.

	Цэлмэг тэнгэрт Алтан хараацай элэн халих нь цэнхэр алчуур дээр тоонолжин хээ урлан хатгасан мэт ээ.

	Дэлхийн бөмбөрцгийн тал хувийг аялсан эд хөөрхөн шувууд алс холын Бенгаль, Саванн болон зүүн Африкаас нисэн арван есөн яндангаар тулгуур хийсэн тэнгэрэн бүтээлэгтэй утаат хотыг зорьжээ. Фабрикийн өтгөн хар утаанд өнгөө алдсан наран алсад бүүдийнэ.

	Өнгөрсөн зуны үүрээ олохгүй хараацайнууд голын зэгсэнд шөнөдөө очин хоноглож өдөртөө үүр барин өвс цуглуулан зөөнө. Гэвч шувуухайнууд үүрээ барьж дуусаад жигдрэн нисэх үест цэлмэг хөх тэнгэрт нарийн утас хөврөх мэт зээглэн нисэх бөлгөө... 

	Ханнес Катринд очихоор явна. Тэрээр машинаа нуурын зах дээр тавьж нисэн ирж буй хараацай шувууг харж дотроо шувууд нүүх учиртай л болохоор нүүж байна даа хэмээн бодно. Вернерийн төлөө бодол түүний сэтгэлийг зовооно.

	Тэрээр явахаасаа өмнө эцсийн шийдвэр мэдэх болов уу гэж хүсэх ажээ. Ханнес Берлинээс ирмэгцээ Вернерийн үлдээсэн татлан бичсэн бичиг авчээ. Түүний хажуугаар нийтийн сууцныхан Вернер ямар маягаар явсныг нэгд нэггүй тоочив. Ханнес түүний хойноос Дрезден хүрч байрандаа хоёр дахь удаагаа авчирч Хермантай ярьсныг хэлж өгөв. Гэвч шийдсэн юмгүй бөгөөд өчигдрөөс аваад мужийн намын хорооны товчоо хуралдсаар боловч шийдгүй. Тавдугаар сарын жин үдийн наран цээжин биеэ нүцгэлэн хэвтэхэд халуун зуух лугаа төөнөх ажээ. Инженер хүүхэн өрөөндөө Ханнесыг орж ирмэгц:

	— Чи яваагүй л байна уу?.. эндээс холдож болохгүй байна уу? гэвэл Ханнес:

	— Явах хугацаа ч арай болоогүй ээ. Хесселбарт өчигдрөөс хойш яаманд байгаа намайг хааш явуулахыг ирэхээр нь мэдэх байх... хэмээн хаалга налан зогсох нь инженер эмэгтэйн ажлыг төдийлөн их саатуулахгүйг хичээх мэт ээ. 

	Ханнес:

	— Эх орон минь өргөжиж, миний зүүднээс давж гарчээ... гэв. Өглөө эртийн сэргэлэнд бодож байснаа ярьж бөлгөө. Тэрээр өвгөн Бюхнертэй салах ёс гүйцэтгэснээ санана.

	Өвгөн нулимсаа унагаж:

	— Битгий мартаарай, Ханнес минь... гэхэд Ханнес хошигнож:

	— Гол нь чи намайг сайн санаандаа дурсаж байгаарай хэрэв надаас илүү сайн хүн ирэхэд намайг битгий муучлаарай... бас намайг ч битгий өндөрт үнэлээрэй... гэхэд өвгөн:

	— Би заримдаа бид их өссөн юм шиг бодох юм. Ростокийн тухай, Шведтийн тухай сониноос унших дутмаг шүү... Тэгэхэд л би чиний тухай, бусдынхаа тухай бодох юм. Би хажуу дахь хүндээ хэлдэг юм. Чи хараач газар сайгүй манай бригадынхан мандаж явна гэж хэлдэг юм... гэж хэлэхэд Ханнес анх удаагаа эх орон нь түүний бодож төсөөлж байснаас хол өнгөрсөн болохыг ухаарав.

	Инженер бүсгүй түүнийг гайхан ширтсэнээ товчхон бөгөөд тушаангуйгаар:

	— За жаахан товчилъё, салалт болгон багашуухан үхэл адил байдаг юм гэж, дотроо уйтгарлана. Хесселбартын маань номхон дөлгөөн харц, Ханнесын маань ухаалаг мэргэн санаа тавилт надад дутагдах болно доо гэсэнд Ханнес:

	— Үгүй ээ ажлыг ажил шиг нь л байлгах ёстой. Гадаа нар гарч алтан хараацай ирж байна. Гадаа салхинд гаръя, намайг гаргаад өг л дөө, чамд ч болсон агаар илүүдэхгүй шүү дээ... гэхэд Катрин үзгээ далд хийж босонгуутаа гадуур цамцаа авах гэснээ,

	— Гадаа халуун байна гэв үү, чи? гэхэд Ханнес толгой дохив. Катрин хаалгаа цоожлоод, тэрээр ханцуйгүй нимгэн цамц, нарийн бариухан банзал өмсжээ. Тэрээр гадаа гарч тунгалаг агаараар амьсгалахад гар мөчөө сунгаж уртаар амьсгалаад үс нь хурц нарнаа гялбалзана. Тэд онгичин ухсан газраар нарийн зөрөг зам сонгож цувралдан явна.

	Ханнес эхлээд:

	— Чамд мэдэж байгаа юм байна уу? Юү гэж шийдсэн бол доо? Өнөөдөр ядахдаа шийдвэр сонсчхоод явбал сэтгэл амрах юм сан... гэхэд Катрин толгой сэгсэрнэ.

	Катрин, түүний ямар шийдвэр асууж байгааг тэр дор нь мэдсэн бөгөөд ямар учраас ч тэгж эцсийн минут хүртэл хүлээж байгаа нь тодорхой ажээ.

	Өчигдөр Херман мужийн намын хорооны шалгах анги, товчооны гишүүдийн хамт барилга дээр ирсэн билээ. Өглөө нь тэднээс нэг хүн ирж түүнийг зөвлөгөөнд оролцох ёстойг мэдэгджээ.

	Катрин

	— Тэд намайг өнөөдөр намын үүрийн товчоонд өг гэсэн. Тэд хэлэхдээ хоёр дахь удаагийн шийтгэл болохгүй гэсэн юм. Гэвч миний хувьд бас л нэг юм болох байх. Уул нь намайг хэн ч элдэв асуултаар зовоох эрхгүй л байх... хэрэв тэгвэл... яадаг билээ хэмээхэд Ханнес учрыг үл олж гайхах шиг болоод

	— Чи тэгээд юу гэж шийдэж байгаа юм бэ? гэвэл Катрин:

	— Би мэдэхгүй байна... ер нь л эндээс явна, хаашаа хамаагүй явна гэхэд Ханнес түүнийг ажиглавал Катрины царай уйтгартай агаад сэтгэл зовмоор ажээ.

	Түүний нүд нь тээр цаана эргэлдэж буйг ажиглахад Ханнес дотроо Сибирийн тайгад эхэлсэн юм даа гэж боджээ. Бодвол бүр урьд Вернерийг явуулсан өдрөөс эхэлсэн биз ээ. Катрин харин өөрийн зовлонг яг тодорхой мэдэж байсан юм. Тэрээр Шконад орооцолдсон зовлонгийн утсыг тайлахыг хүсэх бөлгөө. Энд Катрин өөрийгөө гэмшилд оруулсан амьдралтай тулгарсан юм. Тэрхүү амьдралыг засаж замд нь оруулахын төлөө хоёр жилийн турш тэмцлээ. Гэвч тэрээр сульдан ядрах шиг болж анхандаа би өөрөө хайрласан, яагаад хайрласан, яагаад одоо хайрлахаа больсныг хэнд ч хэлэхгүй гэж шийдэх бөлгөө.

	Катрин хэний ч нөлөөнд автагдахгүйгээр хэт зоримог болжээ. Одоо эцэг эхдээ очихоор Дрезден рүү явахгүй. Эцгийн танил талыг эргэн очиж түшвэл түүний хувьд дэндүү дор орчихсон мэт бодогдоно. Энэ хүүхэн Вайморт зураг төслийн мэргэжлийг олсон бөгөөд хойшид уран зурагтай хувь заяагаа холбохын тулд кино зургийн газар ажиллахыг хүсэх бөлгөө. 

	Катрин Ханнесаас:

	— Чи хаана очихыгоо одоо мэдэж байна уу? гэвэл Ханнес:

	— Үгүй ээ, ер хаана ч гэсэн надад адил. Ростокт ч, ер нь суваг шуудуу, химийн, үйлдвэрийн алинд ч хамаагүй. Эх орон минь өргөжиж өсжээ. Би шинэ газар нээх болно. Хэдийгээр би мөн л нэгээс нөгөөд дамжсаар боловч надад тогтож суурьшиж байгаа юм шиг бодогдоно... гэхэд Катрин:

	— Хаана тэр вэ? Чухам хаана тэр вэ? хэмээн бараг хашхирах шахам асуухад Ханнес:

	— Энд! гэж хоёр гараа дэлгэн алдлаад, — Герман орны төв дунд! гэв.

	Хэсэг азнасны сүүлд Катрин:

	— Би чамд атаархмаар байна гэв.

	Тэд замаар орж алхахад тэдний хажуугаар машин хөсөг зөрөлдөн давхилдана.

	Ханнес товчхон, салалт бол бага шуухан үхэл... юм гэсэн Катрины үгийг санахдаа:

	— Намайг машин хүртэл гаргаж өг дөө гэвэл Катрин:

	— Яагаад үгүй байх вэ? Би шууд машинд чинь ороод хамт яваад очиж ч магадгүй шүү... Дэлхий ертөнцийн аль нэгэн хэсэгт эндхээс дээр ч байж ч юу магад... гэхэд Ханнес түүний нүүр өөд ширтэж:

	— Хэрэв чи хүсвэл... гэснээ, — Би чамд захиа бичнэ гэв.

	Катрин

	— Ямар хаягаар бичих вэ? гэхэд Ханнес

	— Дрезденийхээр гэж хариулахад

	Катрин

	— Чи тэр хаягийг мартаагүй юу? гэхэд Ханнес толгой дохив.

	Катрин хүүхний нүдэнд баярын мишээлт тодорлоо. 

	Ханнес

	— Чи яг л ийм байвал надад юутай сайхан санагдана вэ?! хэмээн түүний дээгүүр алсыг ширтвэл үйлдвэрийн өндөр сүрлэг барилга тэнгэрийн хаяанд тултал үргэлжилж арван есөн яндан зурайн үзэгдэх агаад тэдний дотроос зөвхөн ганцаас утаа үл савсах ажээ. Тэр нь удахгүй босох нефтийн комбинатын яндан болохыг Ханнес мэдэж дотроо өөрт нь анх ирэхэд арван зургаан яндан байсныг санан дурсав.

	Ханнес дахин эргэн тойрноо ажиглаж өөрийнхөө хөдөлмөрийн ул мөр болсон химийн үйлдвэрийн барилга болон бусад барилгыг ажиглаж захиргааны байшингийн хажуу дахь нийтийн сууцны дан намхан байшинг олж харав.

	Захиргааны байшингийн нарнаа гялбалзаж буй цонхны цаана Херман, намын үүрийн товчоо хуралдаж байгаа ажээ. Вернер, Блайбтрой, аль эсвэл Төв Хорооноос шинэ хүн өгч гурав дахь хүн намын үүрийн дарга болдог болов уу... Одоо хүртэл шийдэгдээгүй ажээ.

	Вернертэй салах ёс гүйцэтгэж ямар яриа үүсэж юү болсныг асуух зав түүнд нэгэнт үгүй болжээ... Ханнес зөвхөн түүнд захиа бичиж хариуг нь иртэл гагцхүү итгэл л үлджээ. Катрин өргөн урт замаар машин хөсөг тасралтгүй цувахыг ажиглан зогсоход хажуугаар өнгөрөгсдийн зарим нь инээмсэглэн сээтгэнэх бөгөөд зарим нь сониучлан ширтэж өнгөрнө.

	Тэдний дотор Белги, Франц зэрэг гадаадын хүмүүс явна Катрин дотроо эд нар бүгдээрээ л нэг янзын зорилготой бөгөөд түүнийхээ л төлөө явна. Харин чухам хаашаа яваа бол хэмээн бодно.

	Ханнес машины түлхүүрийг гаргахад Катрин салах ёс ойртсоныг мэдмэгц яльгүй чичирсэн сульданги дуугаар:

	— Чи заримдаа өөрөөсөө, чухам юү хийж бүтээсэн одоо юү хийх тухайгаа асуудаг уу? гэхэд

	Ханнес

	— Тийм ээ, өдөр бүр л... хоёр жил болж байна гэв. 

	Катрин

	— Тэгвэл одоо чиний өмнө ямар зорилго байгаа бол? гэхэд Ханнес төдийлөн удаан бодолхийлсэнгүй шуудхан:

	— Тэмцэл... бэрхшээл... хэзээ ямагт шалгалт туршилтууд, ялагдалт, бас ялалт, Хесселбарт бид хоёрт тийм ч хялбаргүй л байх болов уу. Хуучин зүйл тун хатуу гэтэл бид шинийг бүтээхийг хүсэж байдаг. Гэвч тэр шинэ зүйлээр бид коммунизмд хүрэх юм шүү дээ. Энэ минь миний хувьд хэзээ ч тохиолдож байгаагүй ер бусын сонин явдал юм шүү дээ гэхэд Катрин:

	— Тэгвэл энд коммунизм ямаршуухан харагдаж байгаа бол хэмээх нь түүний царайд түгшүүрийн шинж илт ажгуу. Ханнес үл мэдэх ажээ. Гагцхүү Катрины сэтгэлийг тайвшруулаач гэвэл Ханнес худал хэлэх хэрэгтэй болов. Замаар машин хоёр тийшээ чөлөө завсаргүй зөрж нэг хэсэг нь хойд зүгийг зориход нөгөө хэсэг нь өмнө зүгийг чиглэнэ.

	Катрин толгойгоо өргөж цэлийн буй тэнгэр өөд ширтэн байснаа,

	— Бид дахиад уулзахгүй ч байж магадгүй юм даа... гэж одоо хүртэл дуугүй байгаа Ханнест хэлэхэд тэрээр Катрины харцыг дагаж ширтсэнээ дотроо, гэвч явсан шувуу буцаж ирдэг юм даа... гэж бодон алс тэнгэрийн мандалд хөөрөн буй хараацайн сүргийг ширтэн зогсов.

	Катрин түүнтэй түргэн гэгч гар барьж

	— За одоо чи бушуухан яв даа гэхэд Ханнес түүнийг лавлан ширтэхийг хүсэн чухамдаа Катриныг юү зовоож уйтгарлуулж буйг мэдэх гэтэл Катрин эцсийн ганц үг, баяртай ч гэж хэлэлгүй агшин зуур эргэн одов. Тэр, ерийнх шигээ зоримог шуудаар, цэцэглэн буй царс чиглэн зөрөг замаар алхална. Харин тэгэхдээ нэгэн дор хамтран ажиллаж ижилдэн дассан бүсгүйнх нь хоёр мөр чичрэн буйг араас нь сайтар ажиглав... 

	Ханнес машинаа асаан Шаузээ нуурыг тойрон давхиж аяны замтай залгав. Ханнес харин машины толинд Катрин эргэн харж зогссон түүний араас ширтэн буйг гэнэт ажиглаж сэтгэл хоёрдож нэгэн чухал юмаа үлдээчихсэн юм шиг санагдах агаад түүний урдах зам нь чөлөөтэй тул дахин дахин эргэж харсаар... 

	Катрин харгуй дардан замын захад ширтэн зогссоор бөгөөд улаан цамц нь түүний цаана хөшиглөн татах орог саарал өндөр барилгын өмнө тодоос тод үзэгдэх ажгуу.

	Бүсгүйн бие жижгэрэн жижгэрсээр ялдам тунгалаг царай цагааран цагаарсаар бөгөөд харин Катрин гараараа ганц ч удаа дохисонгүй... 

	Ханнес хэдийгээр буцахыг хүсэвч зөрчишгүй даалгавар биелүүлэх, хүлээшгүй хугацаа түүнийг урагш нь татах тул цааш явах ёстой ажээ. Түүний санаанд Катрины хамгийн сүүлчийн асуултад хариулах үг орохуйд тэр дороо хашхирч хүргэхийг хичээж «Бид хэзээ ч зориг шантрахгүй... Чи миний үгийг сонсож байна уу? Бидний амьдрал бол бүх хүн төрөлхтний амьдрал болно...» гэв. Гэнэт тэрээр өөрийгөө юү хийж байгаагаа бодоод үзвэл тэрээр өөрийг нь эргэж ирэхийг хүлээж байгаа газраас явж байгаа ажээ. Учир иймээс Ханнес салах ёс гүйцэтгэх хэрэггүй бөгөөд хаана ч байсан түүний эх орон билээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)



	
1967 оны хэвлэл “Эрик Нойч : ЧУЛУУН МӨР” номын Хэвлэн нийтлэлийн мэдээлэл

	 

	ЭРИК НОЙЧ

	 

	ЧУЛУУН МӨР

	 

	Герман хэлнээс орчуулсан Д. Гонгор

	Редактор Ц. Шүгэр

	 

	УЛСЫН ХЭВЛЭЛИЙН ХЭРЭГ ЭРХЛЭХ ХОРОО

	 

	УЛААНБААТАР— 1967

	 

	Техн. ред. Ц. Өнөр

	Хянагч Д. Болд, И. Балдандорж

	 

	Өрөлтөд 1967 оны 5-р сарын 11-нд оруулж,

	Хэвлэлтэд 1967 оны 7-р сарын 25-нд шилжүүлж 

	10015 ширхэг хэвлэв. 

	 

	Хэв. хуудас 17, 3/4 

	Хэв нэгж хуудас 29,8

	Цаасны хэмжээ 84X108. 1/32. 

	 

	Зах № 198

	 

	Сүхбаатарын нэрэмжит Хэвлэлийн Комбинат 

	Улаанбаатар, Сүхбаатарын талбай, 2.

	
Заметки

		[←1]
	 Та нар гадаадын хүмүүс үү? Англиар ярилцдаг уу?




	[←2]
	 Өршөөгөөрэй... та нарт худалдах гоё ботинк, цамц байна уу?




	[←3]
	 Нейлон уу? Үүнийгээ зараач, сайн үнэ өгнө шүү




	[←4]
	 «Бид уг нь дамчинтай биш, чулуучин юм уу модчинтой танилцсан бол дээр байсан юм даа» Үүнээс хойш гарах орос өгүүлбэрийн утга адил болно




	[←5]
	 Олисаренко... Тантай ярилцмаар юм байна. Үүнийг эдэнд орчуулж өгөөд хэрэггүй биз. Та барилга дээр долоо хоног байсангүй. Энэ завсар би монтажийн автомат жолоодлогын туршилтыг зогсоолгочихсон




	[←6]
	 — Яагаад вэ?




	[←7]
	 — Биш ээ, биш




	[←8]
	 Баруун Германаас уу, Зүүн Германаас уу?




	[←9]
	 Энэ хүн таныг ихээхэн хүндэлж байгаа байна. Тантай өөрийгөө адилхан гэж ярьж байна




	[←10]
	 Хүндэт зорчигчид оо! Та нөхдөд ТАСС-ын чухал мэдээ толилуулъя. Москвагийн цагаар есөн цаг долоон минутад хүн төрөлхтний түүхэнд анх удаа Сансрын огторгуйд хүн гарлаа. Сансрын хөлөг Восток-ийг Зөвлөлт Холбоот Улсын иргэн Юрий Алексеевич Гагарин жолоодож явна

